
No ka Ha‘i‘ölelo Ku‘una: He Ho‘öla Käkä‘ölelo

Hiapokeikikäne Kichie Perreira

E pili ana i kä käkou ‘atikala hope akula o ka puke ‘eiwa o ka Mea 

Hanohano Hülili ho‘i (Perreria 2013), he ‘atikala ho‘omau këia ma 

ka ho‘ohua ‘ana i nä ‘ike hi‘ohi‘ona mo‘olelo Hawai‘i kahiko (he ‘i‘o, 

he meiwi, he hualekikona) i loko o ke käpilipili ‘ana he ha‘i‘ölelo e 

käkä‘ölelo ai. Hele nö ho‘i a walea i ka mea heluhelu nä hi‘ohi‘ona e 

pa‘a ai ka mo‘olelo Hawai‘i kahiko he Hawai‘i, ‘o ke ala pono nö ho‘i ia 

e ho‘opili ‘ia ai ia mau hi‘ohi‘ona i loko o ka poli waha o ka mea näna 

ke käkä‘ölelo ‘ana aku. He ‘atikala këia e hohola ‘ia ai a kähelahela i 

ka ‘apakau a ka lä he ki‘ina e kükulu ai ka mea ha‘i‘ölelo o këia au he 

ha‘i‘ölelo ma nä hi‘ohi‘ona mo‘olelo kahiko o ka wä ma mua, e ö mau 

ai ka welo Hawai‘i o ia ‘ölelo Hawai‘i ‘ana.

The scope of this paper, based on our previous article regarding the constitutional 
makeup of Hawaiian writing (see Perreira 2013), centers on the further development 
and application of such writing conventions in Hawaiian speechmaking. This article 
provides a simple outline from which one can create rhetorical flourish, along with 
examples of speeches for further consideration.

e ho‘ouna i kou mana‘o iä: 
Hiapokeikikäne Kichie Perreira 
200 West Käwili Street, Hilo, Hawai‘i 96720 
Leka uila: hiapokei@hawaii.edu

E   nä me‘e nui me nä me‘e iki nö ho‘i o ku‘u lähui Hawai‘i pono‘ï, mai ka lä hiki 
ohohia i o ke alo ‘ihi kapu o Ha‘eha‘e mä i ke kükulu hikina loa o ka ‘äina 

aloha; a ka lä komo ho‘okikina i o nä hono, nä awäwa, nä kuahiwi, me ona kualono 
o Pi‘ilani Kilakila; a ka lä kau kulukeoe i o nä moku kä‘ili ho‘i, ‘o Lehua ‘au‘au 
kai mä; ka ‘i‘o o ku‘u mau ‘i‘o, ka iwi o ku‘u mau iwi, mai luna lilo loa o Wai‘au 
i ke ano lani a Paliuli Makalae i ka humena malo kai o Ni‘ihau, aloha ‘ili ‘ula a  
mau loa!1

Aia ho‘i i loko o këia ‘atikala nei he ho‘omana‘o i ko‘u ‘imi ‘ana ma nä pi‘ina, nä 
ihona, pau pü me nä kaola o ka mo‘olelo kahiko a pa‘a iho he ki‘ina e ho‘omohala 
‘ia ai ka ‘ike ha‘i‘ölelo ku‘una, he käkä‘ölelo, i loko o ka haumäna ‘ölelo Hawai‘i 
o këia au.2 ‘Oiai ua nui a‘e i këia wä ka ‘ike me ka mahalo o känaka i ia mea he 
käkä‘ölelo, ‘a‘ole nö lö‘ihi aku nei ke ‘ano malihini loa o känaka i ka ho‘okä‘au ‘ana 
i nä mana‘o i loko o ka ha‘i‘ölelo e hahai ana ma nä mëheuheu kaila ‘ölelo a käkau 
mai nä küpuna mai. He mau pö‘aiapili nö ka‘u i ‘ike kino ai i ka ho‘omikolololehua 
‘ana i ka ‘ölelo Hawai‘i i loko o ke kaila ha‘i‘ölelo: he ha‘i aku nö i ka ‘euanelio me 
ke ka‘i ‘ana i nä ‘aha like ‘ole o ka hale pule (he ‘aha male a he ‘aha ho‘olewa ma 
ka nui loa); he aloha ‘ana i ka lehulehu ma nä wä ho‘olaule‘a a pä‘ina paha (na 
ka mänaleo Ni‘ihau ka nui); he ha‘i‘ölelo ho‘okipa o ka ‘aha ku‘una me ke ‘ano o 
këia au o ka ho‘älohaloha ho‘olewa me ke aloha ‘ana i ka lehulehu (na ka polopeka 
kulanui nona ka ‘ike holomua nui ma ka mo‘olelo kahiko). No ia mau leo ‘ana i ka 
‘ölelo Hawai‘i, pili pü me ka ‘ike a‘u i wae ai i ki‘ina makakolu noi‘i mo‘okalaleo,3  
ho‘oholo ihola wau he ‘önaehana nöhie e ho‘omohala ‘ia ai ka mäkau käkä‘ölelo i 
ha‘awina a‘o na ka haumäna. Ua kahua këia ‘önaehana nöhie a‘u i loko o ke kaila 
käkau leka o ka nüpepa Hawai‘i kahiko; a ma ka ho‘okolo ‘ana i nä au nui me nä 
au iki o laila e ‘ike palupalu iho ai ka mea heluhelu ma ka laulä loa he welina ko ka 
leka nüpepa me ona noi e ho‘olaha ‘ia he nü hou; he mana‘o nui (he ho‘omana‘o 
i ka nani o ke au i hala); he ha‘awina e ho‘opono ‘ia; a he pani me ke aloha. Pëia 
pü nö ho‘i wau i ho‘oholo ai he ‘oloke‘a käkä‘ölelo i loko ho‘i o ‘elima mähele ‘ike 
e ho‘okö ‘ia penei:

PAKUHI 1. No ka ‘oloke‘a käkä‘ölelo

WELINA

‘ÖLELO NO‘EAU

MO‘OLELO KU‘UNA

HA‘AWINA

PANI

 
Ma mua na‘e o ka lele pau po‘o pau hi‘u ‘ana i loko o ko këia au hou, he mea 
maika‘i nö paha ke kilo ‘ana i ia mea he käkä‘ölelo ma loko o kona mau pö‘aiapili 
o ka mo‘olelo kahiko e ‘ike ‘ia ai ka‘u ‘önaehana haku ha‘i‘ölelo i loko o ke kahua 
noelo pono.

I ‘Ike Hiki Mua

‘O ka puka mua loa ‘ana o ka hua‘ölelo ‘o “kakaolelo” ma ka nüpepa kahiko, aia ia 
i Ke Kumu Hawaii (18 Pepeluali 1835, ‘a. 63):

 
Ua make ma Ferani, Mei 20, 1834, ko laila Lunakoa 
nui o Lafaete [Gilbert du Motier, Marquis de Lafayette].  
He kaulanaolelo naauao loa ia. He kakaolelo akamai. He 
lunakaua koa loa. He mea ku e ia Bonepate a me na’lii 
hooluhihewa i kanaka.

‘O ka puka mua loa ‘ana o “kakaolelo” no ka lähui Hawai‘i (Ka Lama Hawaii, 17 
Kekemapa 1834, ‘a. 3), he mea hilu loa ia no ke kapa ‘ana aku iä Noa ‘Auwae he 
käkä‘olelo penei:

 
MAKE.

Wailuku, Nov. 19, 1834

 
E Aneru,

I keia la, hana makou i ka mea kaumaha; ua kanu aku makou 
ia Noa Auwae, i ko makou alii, ia ia o Wailuku nei malalo 
iho o ke Alii nui. I kela Sabati i hala iho nei, ka la 16 o keia 
malama, ua make ia. Kanaono paha kona mau makahiki. 
Aloha ino, i ka hele ana o keia makamaka. Ua maopopo i 
na’lii a me kanaka a pau o keia pae aina, ua make ke kanaka 
noonoo, naauao, akamai, a me ka ikaika i kana hana ana. 
Mamua, i ka wa o Kamehameha, ua ao ia i ke kakaolelo, a 
he kuauhau oia mamua, a mahope mai a hiki i ka wa o kona 
make ana, nui kona ikaika ma ka imi ana i na mea e pono ai 
ke aupuni. Aka, ua make ia, ua kanu, a e lilo koke ia i lepo. 
Aole paha kakou e ike hou i ka mea like? Pela, ua mae wale 
ka nani o kanaka. E na’lii, a me kanaka a pau o Hawaii nei, 

“E hoomakaukau e halawai pu me ke Akua.”

 
Ma ka heluhelu ‘ana i nä ho‘olaha make a ‘elua, ‘ike ‘ia ka pili o ke käkä‘ölelo me 
nä hana nui ko‘iko‘i o ka ho‘oholo ‘ana i ke aupuni, koe, ‘a‘ole nö ahuwale ka ‘ao‘ao 
ha‘i‘ölelo ha‘ako‘iko‘i. He mea nui loa na‘e këia pili ‘ana o ke külana käkä‘ölelo iä 
Noa ‘Auwae, ‘oiai, ‘o ua ‘Auwae nei ka ihupani näna i a‘oa‘o iä Davida Malo ma ia 
mau ‘oihana like, ‘o ka nui aku nö paha ‘o ke kü‘auhau (e nänä i kä Arista piliolana 
ma kä Malo [in press]; e nänä pü i kä Charlot, 2005, ‘a. 125). Ma hope mai i hö‘ike 
ai ‘o N. B. Emerson no ko Davida Malo no‘eau ma ka ‘ölelo penei:

Malo is said to have been a man of eloquence and power 
as a speaker. There is little evidence of his possession of 
these qualities as a writer, and one is led to seek for an 
explanation of this fact.4 

 
E pili pü ana me ia ‘ao‘ao ‘ölelo i ‘ike ‘ia e Emerson, he mahu‘i hou ‘ana paha ko 
ke käkau ‘ana a Spencer (1895/2003, ‘a. 118) no ka make ‘ana o Malo, kahi äna i 
käkau ka‘awale ai no ke käkä‘ölelo (a‘u e kuhi ana i ka ‘ao‘ao ‘ölelo e like me kä 
Emerson ma luna pono nei) me ka loea no‘eau käkau penei:

 
1853—Make o Davida Malo ma Lahaina, a kanuia iluna o 
ka puu o Pa’upa’u. He kaka olelo kaulana, a he loea noeau 
kakau moolelo.

 
Ma ka puke wehewehe ‘ölelo Hawai‘i i palapala ‘ia ai ka mana‘o o ke käkä‘ölelo 
penei: “Orator, person skilled in the use of language; counselor, adviser; story-
teller; oratory; to orate. Lit., to fence [with] words” (Pukui & Elbert, 1986, ‘a. 119). 
‘O ka mea hilu loa nö na‘e, ‘a‘ole nö käko‘o ahuwale nui ko ka mo‘olelo kahiko 
i ka “orator, person skilled in the use of language” o ke ‘ano he mea ha‘i‘ölelo 
ha‘ako‘iko‘i; ‘o ka ma‘amau loa, ‘ike ‘ia (me ka unuhi ‘ia i loko o ka ‘ölelo Pelekänia) 
he counselor ke käkä‘ölelo i ke ali‘i nui. E like nö na‘e ho‘i me ka mea e ‘ike ‘ia 
ma lalo no ke ahuwale pono ‘ole o ka ‘ao‘ao ha‘i‘ölelo ha‘ako‘iko‘i o ke käkä‘ölelo 
ma nä wä o ke ali‘i ku‘una, ua hele a ahuwale ‘oko‘a mai ia ‘ao‘ao ha‘i‘ölelo i 
ka wä o ke aupuni mö‘ï ma nä hana kälaiaupuni, ka ha‘i ‘ana i ka ‘euanelio, ka 
‘oihana loio, a me nä ‘oihana ho‘oholo känäwai ‘ana. No hea mai ho‘i ia ‘ao‘ao o ke 
käkä‘ölelo o ke au hou inä ‘a‘ole no loko mai o kona welo ‘ölelo o ke au kahiko? Ua 
ahuwale i ke Ali‘i Nui Lili‘uokalani ka ‘oko‘a ma waena o “orator” a me “counsellor” 
penei: “Naihe, the husband of Kapiolani, was the great orator of the king’s reign; 
his father, Keawe-a-Heulu, was chief counsellor to Kamehameha I; while had it 
not been for the aid of two chiefs, Keeaumoku and Kameeiamoku, cousins of the 
chief counsellor, the Hawaiian Islands must have remained for a long time, if not 
until this day, in a state of anarchy” (2013, ‘a. 6).5 ‘O ka mau ‘ana o ka hua‘ölelo 
‘o “käkä‘ölelo” i mea kapa i nä mea ha‘i‘ölelo, e like me nä ‘ahi kananä ha‘i‘ölelo 
kälaiaupuni ‘ike a hanohano o ke kenekulia ‘umikumamäiwa—John Edward 
Bush (Hawaii Holomua, 1 Pepeluali 1893), Stephen Langhern Desha (Ka Na’i 

Aupuni, 20 Iune 1906), Joseph Kaho‘oluhi Näwahï (Sheldon, 1908/1996, ‘a. 240), 
Charles Kahiliaulani Notely (Ka Na’i Aupuni, 22 ‘Okakopa 1906), a me Joseph 

Moku‘öhai Poepoe (Ka Lanakila, 16 Kepakemapa 1909)—he hö‘ailona ka mau ‘ana 
o “käkä‘ölelo” e ahuwale ai ka pili i ka ha‘i‘ölelo ‘ana mai ke kumu mai nö paha, a 
komo aku nö i loko o ka wä hou, a mau mai nö a hiki i këia lä. Ma ka nänä ‘ana i 
ka pakuhi 2 o lalo pono nei, a e like ho‘i me ka mau ‘ana o nä hua‘ölelo kahiko i 
loko o nä honua me nä ‘oihana hou o këia au, pëia pü ho‘i paha ka mau ‘ana o ia 

“käkä‘ölelo”! ‘O ia ho‘i, ua pono ia mau ‘ana no loko mai ho‘i o kekahi hi‘ohi‘ona 
ha‘i‘ölelo ha‘ako‘iko‘i i nalowale nö paha i ke käkau ‘ole ‘ia ma ka wä ‘akahi o ka 
palapala ma Hawai‘i nei.

 
PAKUHI 2. He la‘ana hua‘ölelo kahiko i kähuli kona mana‘o i loko o këia au hou

Hua‘ölelo Mana‘o Kahiko Mana‘o Kähuli Au Hou

Luakini “large heiau where ruling chiefs 
prayed and human sacrifices 
were offered” 
(Pukui & Elbert, 1986, ‘a. 213)

Christian church = “Since the intro-
duction of the christian religion, 
the name luakini has been given 
to places of worship dedicated 
to Jehovah; e hai i ka olelo a ke 
Akua iloko o ka luakini o Iehova” 
(Andrews, 1974, ‘a. 351)

Kahuna pule “Kahuna and pule, prayer. A priest; 
one who publicly officiates in the 
exercises of religion” 
(Andrews, 1974, ‘a. 247)

Christian minister = “Preacher,  
pastor, minister, parson, priest.  
Lit., prayer expert.” 
(Pukui & Elbert, 1986, ‘a. 114)

Mäka‘i “A guard…an officer always  
found in the king’s train” 
(Andrews, 1974, ‘a. 369)

Policeman = “a name given to 
policemen from the nature of their 
office” 
(Andrews, 1974, ‘a. 369)

 
Eia ma lalo nei he kilona laulä i ia mea he käkä‘ölelo ma loko o ka mo‘olelo kahiko. 
Ua hö‘ulu‘ulu ‘ia nä pö‘aiapili nui i ‘ike ‘ia ai ke (kuleana) käkä‘ölelo ma ke au o 
ke ali‘i ku‘una (‘a‘ohe ahuwale ka ha‘i‘ölelo ‘ana), a laila aku ma ke au hou o ke 
aupuni mö‘ï (ahuwale ka ha‘i‘ölelo ‘ana) penei:6 

 
PAKUHI 3. No ke käkä‘ölelo ma ke aupuni ku‘una me ke aupuni mö‘ï

No ke Käkä‘ölelo ma ke Aupuni Ku‘una No ke Käkä‘ölelo ma ke Aupuni Mö‘ï

He mea komo ma‘amau i loko o ka ‘aha kükä, 
ka ‘aha ‘ölelo, ka ‘aha kükä malü, a me ka ‘aha 
käkä‘ölelo.

He mea ha‘i‘ölelo, he mea ho‘opaipai päloka 
o ke ao kälaiaupuni.

He mea helu ma‘amau ‘ia ma nä papa kahuna 
kä‘e‘a‘e‘a o ke aloali‘i o ke alaka‘i ‘ana i ka 
pono aupuni.

He ha‘i‘ölelo ‘euanelio ma nä ‘ike nui me nä 
‘ike iki o ka paipala Kalikiano.

He mea helu ‘ia he kälaimoku, he ka‘a kaua/pükaua 
nui, a he haku mele ko‘ihonua.

He luna ho‘oponopono nüpepa.

No ke Käkä‘ölelo ma ke Aupuni Ku‘una No ke Käkä‘ölelo ma ke Aupuni Mö‘ï

He mea na Malo e mälama ana i ka mo‘o‘ölelo me 
nä mo‘okü‘auhau ali‘i.

He mea ho‘omaumau i ka ‘ölelo me ka nuku.

He ‘oihana ‘ike waiwai loa e a‘o ai ke ali‘i a na‘auao. He mea kualehelehe nui (ma ke ‘ano 
ho‘ohenehene kälai‘äina o ka mea 
ho‘omaumau i ka ha‘i‘ölelo).

He ‘oihana a‘oa‘o i ke ali‘i, ‘a‘ole ma ka ‘ike mo‘olelo 
kahiko wale nö, ma nä ‘ike ‘äina pü e pono ai ka 
ho‘ouka kaua.

He käkä‘ölelo ‘o Iesü o ke ‘ano a‘oa‘o a hoa 
kükä.

He mea kilo ‘öuli ao külohelohe, moe‘uhane, ‘öuli 
kino kanaka, a me ka mahina hänau.

He no‘eau ‘ike i ke känäwai Iudiao; a ma 
hope mai ho‘i, he loio a he luna maka‘äinana 
no‘eau o ka ‘ike me ka ha‘i‘ölelo i ke känäwai 
aupuni.

He mea a‘oa‘o ma ka ‘ike kühohonu o nä mele, nä 
‘ölelo, a me nä nane ku‘una.

He ‘oihana ho‘oilina o ka ‘ohana welo käkä‘ölelo.

 
Nä Hi‘ohi‘ona Käkä‘ölelo o ke Au Ali‘i Ku‘una

Aka, o ka poe i ao i ka Mooolelo, a Mookuauhau me ka naauao a me 
ke akamai i kela mea i keia mea, ke kakaolelo me ke kalaiaina, oia 
ka poe i kapaia he poe akeakamai io. A ua naauao io lakou e like me 
Kauakahiakahaola a me Kalaikuahulu. (Kamakau, 1865b, ‘a. 1)

•	 He mea komo ma‘amau ke käkä‘ölelo i loko o ka ‘aha kükä, ka ‘aha ‘ölelo, ka 	
	 ‘aha kükä malü, a me ka ‘aha käkä‘ölelo pü kekahi:7 

°	 Ua koho aku nö ho‘i ‘o Kamehameha i kekahi po‘e akamai a no‘ono‘o 
ho‘i i ka ho‘onohonoho ‘ana o ka mo‘olelo o nä kaua o ka wä kahiko, 
a i po‘e käkä‘ölelo ho‘i no kona aupuni, ‘o ia ho‘i ‘o Kauakahiakahäola, 
Kai, Kapalaoa, a me Ka‘aloaakauhi. ‘O läkou ihola ko Kamehameha 
po‘e hoa kükä malü e ‘imi ai i këlä a me këia mea e pono ai ke 
aupuni. ‘O Kälaikuahulu kekahi ali‘i käkä‘ölelo a kahuna ho‘i i komo 
i loko o kä Kamehameha kükä malü ‘ana. (Kamakau, 1996, ‘a. 153:19)

•	 He mea helu ma‘amau ‘ia ke käkä‘ölelo ma nä papa kahuna kä‘e‘a‘e‘a o ke 	
	 aloali‘i o ke alaka‘i ‘ana i ka pono aupuni:

°	 Ma ke ‘ano o këlä me këia ali‘i ‘ai moku, aia nö he kahuna alaka‘i, a 
i ‘ole he mau papa kähuna kuhikuhipu‘uone pü, a he mau käkä‘ölelo 
no‘iau nö ho‘i, a i lilo nö ho‘i ia mau papa kähuna i alaka‘i a e hahai 
‘ia aku ai e ua ali‘i ho‘olohe i ke alaka‘i a ke kahuna, a i ‘ole i kona 
papa kahuna alaka‘i paha.

	 E pa‘a ana këlä me këia ali‘i ‘ai moku i kona mau papa like ‘ole, ‘o ia 
ho‘i ka papa kahuna kilo, papa ‘oni‘oni honua, papa makäula, papa 
käkä‘ölelo, a kuhikuhipu‘uone nö ho‘i, a ‘o këia mau papa lehulehu 
nö nä papa e hö‘ike ai i ka pömaika‘i o ka hana a ke ali‘i a i ka waiwai 
‘ole paha o käna hana i ho‘okahua ai. (Desha, 1920–1924/1996, ‘a. 2:56)

•	� Helu ‘ia ke käkä‘ölelo he kälaimoku, näna e ho‘oholo i ke aupuni no ke ali‘i 
nui;8 a he ka‘a kaua/pükaua nui; a he haku mele ko‘ihonua pü penei:

°	 ‘O ka mea pule i kä ke ali‘i heiau, he kahuna pule ia. ‘O ka mea 
kuhikuhi heiau, he kuhikuhipu‘uone ia. ‘O ka mea nänä lani, he kilo 
lani nö ia. ‘O ka mea akamai i ke kaua, he ka‘a kaua ia. ‘O ka mea 
akamai i ke käkä‘ölelo no ke aupuni, he kälaimoku ia. ‘O ka po‘e ‘ai 
‘äina, he konohiki ia. (Malo [in press], mokuna 18, paukü  51;  
mokuna 38)

°	 Helu ‘ia ‘o Kahakuikamoana he käkä‘ölelo, ka mea näna i haku i ke 
mele ko‘ihonua ‘o “Ea Mai Hawaiinuiakea” (Fornander, 1917, Vol. 4, 
‘a. 3); pëia ho‘i ‘o Päku‘i, “he kakaolelo nui no Kamehameha, kumu 
kakaolelo mai ka po mai,” näna ho‘i ke ko‘ihonua ‘o “Mele a Päku‘i” 
(‘a. 11, 13); a pëia ho‘i ‘o Kamahualele, he “kaula nui, he kakaolelo,” 
näna i ho‘oholo i ke mele ‘o “Eia Hawai‘i, he moku, he kanaka” ma 
ka hö‘ea ‘ana mai o Moikeha i këia paemoku nei (‘a. 19, 21).

•	� He mea ke käkä‘ölelo na Malo e mälama ana i ka mo‘o‘ölelo me nä mo‘okü‘auhau 
ali‘i (i kapa ‘ia ai paha he kü‘auhau i kona wä kaulapa):

°	 ‘O ia nö ka mea e mau ai ka noho ali‘i ‘ana o nä ali‘i a e mau ai ho‘i ke 
kümo‘o ali‘i, ‘a‘ole e pau i ka hökai ‘ia. He mea aloha nui ‘ia nä ali‘i 
noho pono a hana pono; he mea mälama ‘ia ko läkou mo‘o‘ölelo a me 
nä mo‘okü‘auhau e ka po‘e no‘ono‘o a akamai i käkä‘ölelo. (Malo [in 
press], mokuna 18, paukü 8)

•	 He ‘oihana ‘ike waiwai loa e a‘o ai ke ali‘i a na‘auao:

°	 No Kihapiilani. Ua laweia oia e ke kahuna e hanai i ka moku. O 
Mauoki hoi ka heiau i ku i ka moku ma ka olelo a ke kahuna. Ua 
hanaiia oia a nui, a ua ao ia i ke koa me na oihana kakaolelo, me ke 
akamai hoi i ka oihana hana. (Kamakau, 1865a, ‘a. 1)

•	� He ‘oihana a‘oa‘o ke käkä‘ölelo i ke ali‘i, ‘a‘ole wale nö ma ka ‘ike mo‘olelo 
kahiko e pili pü ana me ka pö‘aiapili e kü a‘e ana, ma nä ‘ike ‘äina pü nö na‘e 
kekahi e pono ai ka pö‘aiapili ho‘ouka kaua o ke ali‘i:

°	 I ka häläwai ‘ana o Kïkäne, ka ‘elele a Kamehameha, me Kahekili, 
ho‘olei akula ‘o Kïkäne he mau ‘ulu maika, he ‘ulu ‘ele‘ele a he ‘ulu 
ke‘oke‘o. Nänä ihola ho‘i ‘o Kahekili i ua mau ‘ulu maika nei, a ‘ölelo 
akula iä Kïkäne, “‘O këia ‘ulu lä, he mahi ‘ai, he lawai‘a, he hänai i ke 
kanaka, he ‘ulu ‘ai aupuni nö ho‘i këia; a ‘o këia ‘ulu maika ho‘i, he 
‘ulu kaua.” E no‘ono‘o iho nö ‘oe, e ka mea heluhelu, i ke ‘ano o këia. 
‘Ölelo akula ‘o Kahekili iä Kïkäne, “Ke ‘ölelo mai nei ‘o Kamehameha 
e holo mai i O‘ahu nei i ke kaua, ‘eä?” “‘Ae,” wahi a Kïkäne. Pane hou 
aku ‘o Kahekili, “Makemake i O‘ahu nei ke kaua, ‘o wa[i] lä nä awa 
me nä kahua kaua?” ‘Ölelo maila ‘o Kïkäne, “‘O Kïko‘o ke käkä‘ölelo 
[i kuhi], ‘o Waimänalo ke awa me ke kahua kaua.” “Ha‘aha‘a, ‘a‘ohe 
pöhaku o lalo e hiki i luna no ka ‘ai me ka i‘a, no luna ka pöhaku, 
‘a‘ohe kahua,” wahi a Kahekili. Nïnau hou nö ‘o Kahekili, “‘O wai a‘e?” 
Pane mai nö ‘o Kïkäne, “‘O Ka‘aloa ke käkä‘ölelo, ‘o Waikïkï ke awa 
me ke kahua kaua.” ‘Ölelo aku nö ho‘i ‘o Kahekili, “Ne‘ine‘i, na kai 
make, na uka make; no nä ‘ai, ‘a‘ohe he kahua kaua; ‘o wai hou a‘e?” 

“‘O Kauakahiakahäola ke käkä‘ölelo, ‘o Koko ke awa me ke kahua 
kaua.” Pane aku ‘o Kahekili, “Hohonu, akamai, ‘ike; he äkea ka ‘ai 
ma Ko‘olau, he kahua kau i luna, ua lö‘ihi nä kahua kaua e ho‘ouka 
ai. E ho‘i nö ‘oe a iä Kamehameha; e ho‘i ‘o ia i Hawai‘i, e nänä mai 
nö iä Kahekili, a uhi a‘e kapa ‘ele‘ele, a kau ka pua‘a i ka nuku, a laila, 
i Hawai‘i nö ka pehina i ka ‘ulu; aia kinaina i Tahiti, ‘o ia ka wä e ki‘i 
mai ai i ka ‘äina.” (Kamakau, 1996, ‘a. 104:14)

•	� He mea kilo ‘öuli ao külohelohe, moe‘uhane, ‘öuli kino kanaka, a me ka 
mahina hänau:

°	 He hiki i keia poe [kahuna] ke ike i na ouli o ke ao, i na he pono, ina 
he hewa, ina he ino, ina he maikai, ina he waiwai, ina he waiwai ole, 
ina he pomaikai, a ina he ilihune, a ina he alii make, a he aina hemo 
paha. (Haleole, 1862, ‘a. 57)

°	 No Ke Kukui A Mai Kekahi Aina A I Kekahi Aina. Ina paha, ua ike 
ia kekahi kukui e a ana mai kekahi aina mai a komo i kekahi aina, 
a i ole ia, mai kekahi hale mai paha a komo i kekahi hale, ma ka 

moe uhane nae ka ike ia ana, alaila, e olelo auanei ke kilokilo moe 
uhane, a kakaolelo paha o ka oihanakahuna nui, “E pau auanei ke alii 
aimoku ana o kekahi alii, a e lilo auanei i kekahi alii aimoku e aku.” 
(Haleole, 1863, ‘a. 129)

°	 No Ka Ila Ma Ka Lae. Ua oleloia e ka poe akamai i ke kakaolelo, ina 
e ku ka ila ma ka lae, he kanaka hoolohe, he hoopono, aole oia e hoi 
hope ma kona manao ana e hooholo ai. A ina e haule oia i ka hoi 
hope, alaila o kona hoi hope iho la no ia o kona manao me ka nana 
ole i na mea ana e manao nui ai. (Haleole, 1863, ‘a. 137)

°	 Ka Malama O Welo. Ina e hanau kekahi i ka malama o Welo, he 
kanaka akamai i ke kilokilo a me ke kakaolelo. He kanaka kuauhau 
pu me kana mau keiki ke hanau aku. He hanauna kuauhau ka ia 
kanaka a mau aku. (Haleole, 1863, ‘a. 143)

•	� He mea a‘oa‘o ma ke ahuwale o ka ‘ike kühohonu o nä mele, nä ‘ölelo, a me nä 
nane ku‘una:

°	 O ke kanaka ike kakaolelo ma kona mau loina a pau, e hoomaopopo 
iho ana oia mamuli o kona ike wawahi a hoopilipili olelo; o ke ku 
ana o ka heiau i Puukohola, a ma kahi kokoke hoi i ke kahua heiau 
o Mailekini, he mau mea ano nui no ia, e ku iho ai ka ike o ke 
kakaolelo a wehe ae i kahi o ka pilikia i omauia ai iloko o na huaolelo 

“Puukohola” a me “Maile-kini.” Aole hoi oia wale no; aka, e noonoo 
pu ana oia i ka manao ko‘i-honua o ke kilo nana i kauoha e kukuluia 
ka heiau i Kawaihae.

	 Oiai o “Puu-kohola” ka inoa o ka heiau, alaila, e wehe ke kakaolelo i 
ke ano nane o ua inoa la; oia hoi he “puu” ia no ka make, aole ia he 

“puu” no ke ola. O ka make i awaiauluia iloko o keia “puu,” aia no ia i 
“kai kohola,” aole hoi i ke kai hohonu, aole nohoi i ka aina.

	 Ke ike e wale la no ke kakaolelo i ka nanao [sic: manao] li‘oli‘o o ka 
nane huna i ku ai ka heiau. A ninau iho ke kakaolelo ike. Owai  
ka i‘a e moe ana i keia kai kohola a ka puu make? He hu makaainana 
anei; he alii lepo popolo anei; he alii kaukau anei? A e wehe ana  
ua kakaolelo nei i keia nane huna, ma o ka inoa la o ka heiau o 

“Maile-kini.”

	 Ma ka manao o ka poe kahiko, he elua no mahele i pili aku ai keia 
huaolelo “kini,” ka mua; he ohana pili ponoi; a o ka lua; he lehulehu, 
he kini-kini he makena wale. I ke kuailo ana i ka huaolelo “kini” i 
hoikeia ae la, ua pili ia i ka i‘o ponoi iloko o ka mea nana i kukulu ka 
heiau, oia hoi o Kamehameha. (Hooulumahiehie, 1906a, ‘a. 1)

•	 He ‘oihana ho‘oilina ke käkä‘ölelo o ka ‘ohana welo käkä‘ölelo:

°	 Ke Kakaolelo, oia no ka mea, a mau mea paha, e loio ana i ke ano o 
kela keia mooolelo kahiko, a e hooponopono ana i na mea a lakou e 
hooholo ai, a e olepu ana i na mea kupono ole o kela keia mooolelo o 
ia kau aku ia kau aku. A o ia poe, ua mau lakou ma ko lakou oihana 
iho; a ua lilo ia welo, he welo Kakaolelo.9 (Kepelino, 1932/2007, ‘a. 131)

Nä Hi‘ohi‘ona Käkä‘ölelo o ke Aupuni Mö‘ï

	 Ua maopopo nö ia‘u [Kauikeaouli] ka pono o nä käkä‘ölelo Hawai‘i, 
akä, ‘a‘ole e hiki i nä käkä‘ölelo Hawai‘i ke lilo i käkä‘ölelo haole; no 
laila, ‘ike au he pono, koho au i mau käkä‘ölelo haole e pono ai ia ‘ao‘ao 
o käkou. No laila, hö‘ole aku i nä palapala ho‘opi‘i a nä maka‘äinana 
e pau nä käkä‘ölelo haole, ma ka pono o nä käkä‘ölelo Hawai‘i. 
(Kamakau, 2001, ‘a. 246:21)

•	 He mea ha‘i‘ölelo (Ke Aloha Aina, 10 Nowemapa 1906, ‘a. 6) a he mea ho‘opaipai  
	 päloka (Sheldon, 1908/1996, ‘a. 351–352) o ke ao kälaiaupuni:

°	 Ma ka hiki ana aku o na moho Demokalaka ma Kaneohe, e noho 
mai ana na haku makaainana e kali ia lakou, ua hoomaka koke no ka 
wehe ana o na hana haiolelo ma ka hora 12 apau i ka hora 5.

	 He nui ka mahalo o ke anaina i na haiolelo naauao i hoike ia ia lakou.

	 …

	 Mahope iho o keia ua ulu ae la ka hoopaapaa mawaena o S K Kaloa, 
ke kakaolelo kaulana o ka aoao Demokalaka a me S K Mahaulu, 
Lunakanawai Apana o Waialua, a ua piha loa ka Lunakanawai i 
ka huhu a kokoke e hakaka me S K Kaloa. Ua uwaoia keia hana 
limaikaika a ka Lunakanawai e ka Luna Nui o ka Hotele Haleiwa a 
me ka moho Lunakiai Holo Laula Hawe. 

°	 ‘O nä Haole i kama‘äina i ka mo‘olelo o Hawai‘i nei, ke ‘ölelo nei 
läkou a hiki i këia lä, he ‘elua mau Hawai‘i, ‘a‘ole loa e hiki e kü‘ai 
‘ia ma nä ‘ano a pau, a ua küpono maoli këia mau ‘ölelo ma nä ‘ano 
a pau no läua, ‘o ia nö ‘o Iosepa Näwahï a me Pilipo. He nui nö 
nä känaka i makemake ‘ole e lawe i ke kïpë ke hä‘awi pololei ‘ia 
aku iä läkou, akä, ua lilo na‘e ia küpa‘a o ia po‘e i mea ‘ole ma 
muli o ko läkou puni wale ‘ana i nä hana a kekahi po‘e käkä‘ölelo i 
ho‘olimalima ‘ia no ia hana, a ua puni akula nö këia po‘e, a ha‘alele 
ihola i ko läkou mau külana mua a lilo akula ma lalo o ke alaka‘i lalau 
‘ana a këia po‘e.

•	 He ha‘i‘ölelo ‘euanelio ma nä ‘ike nui me nä ‘ike iki o ka paipala Kalikiano:

°	 A o Rev. B. W. Pareka kekahi, ua hooikaika pu oia me na paahana e 
ae e hoola i ko kakou lahui, no na makahiki 44. Kaumaha ka naau i 
ka ike ole iaia iloko o ko kakou mau halawai, ua maa mau oia i ka hui 
malaila, aka, aole oia e kokua hou mai ia kakou me he Kakaolelo la, 
aole e lohe hou ia kona leo iloko o ke kuka ana o ka Papa Hawaii, aole 
hoi oia e ao hou aku i na haumana o ke Kula Kahunapule, aohe hoi e 
paipai mai i na Ekalesia o kakou. Na ka Haku keia i hana, a ua pono 
loa kana mau hana a pau. (Ka Lahui Hawaii, 5 Iulai 1877, ‘a. 4)

•	� He luna ho‘oponopono nüpepa ‘o J. Kawainui o Ka Nupepa Kuokoa (Johnson, 
1976, ‘a. 184) i ho‘omana‘o ‘ia he käkä‘ölelo penei:

°	 Ua hala i ke ala hoi ole mai O Mailohi Kawainui. Ke kaikuahine 
a muli ponoi o ke Kakaolelo o keia Kilohana Pookela o ka Lahui 
Hawaii, a me kona kaikaina, mahope koke iho o ka hora 12 awakea 
o ka Poakolu iho nei Aperila 5 ma ka home noho o kona hanau mua 
ma Honokaupu, Honolulu i ke kanakolu kumamakahi o kona mau 
makahiki, no ka mea, ua hanauia oia ma Hana, Maui Hikina i ka 
la 27 o Feberuari, 1845 Ua loihi kona kaa mai ana, me ka imiia o na 
lapaau, aka, aohe i loaa iaia ka oluolu. (Ka Nupepa Kuokoa, 8 ‘Apelila 
1876, ‘a. 2)

•	 He mea ho‘omaumau i ka ‘ölelo me ka nuku:10 

°	 I kekahi wa, ua kaka olelo no kekahi makua me ke kumu no ka uuku 
o ka haawina dala hana o kana keiki. Ua hai aku ke kumu e like me 
ke ano o kana hana, me ka haule mau o na la hana iaia, a pela i kau 
paona like ai ke kumu pololei. O ke kumu, oia kai ike pono i ke ano 
hana o na keiki, a ina he mana ko ka makua ma keia hana, alaila, e 
olelo ana kela me keia makua, “Uuku ke dala a ka'u keiki,” me ka 
huikau wale ana. Ua nui ka pololei i hoahuia aku i ua makua la, ua 
hauhili mai la no kela i ka olelo a paa. (Ka Lahui Hawaii, 20 Iulai 
1876, ‘a. 4)

•	� He mea kualehelehe nui (ma ke ‘ano ho‘ohenehene kälai‘äina o ka mea 
ho‘omaumau i ka ha‘i‘ölelo):

°	 KA OLOHE KAKAOLELO MALUNA O  
KA PAHU KOPA A MOKUMAIA 
Ua ano ulolohi ka muimuia ana ae o na kanaka hoolohe haiolelo ma 
kahi o ka pahu kopa a J. K. Moku-maia ma ka Poakahi nei, a ma ka 
hora 12:30 o John Hoopale ka haiolelo mua i pii ae maluna o ka pahu 
kopa a hoomaka mai la e haiolelo e kakoo ana i ke kahuahana a ka 
aoao Repubalika. (Ka Nupepa Kuokoa, 30 ‘Okakopa 1924, ‘a. 2)

•	� He käkä‘ölelo ‘o Iesü  ma kä Isaiah 9:6 (Ka Baibala Hemolele, 1868/1994, ‘a. 
867) o ke ‘ano a‘oa‘o a hoa kükä:

°	 No ka mea, ua hanauia mai, he keiki no kakou, 
No kakou i haawiia mai ai, he keikikane, 
Maluna o kona poohiwi ke aupuni, 
A e kapaia kona inoa, o Kupaianaha, 
O Kakaolelo, o Keakuamana, 
O Kamakuamauloa, o Kealiiokamalu.

•	� He no‘eau ‘ike ke käkä‘ölelo i ke känäwai Iudaio (Clark, 1872/2001, ‘a. 190–191; 
Luka 10:25–27 o Ka Baibala Hemolele, 1868/1994, ‘a. 94), a ma hope mai ho‘i, he 
loio a he luna maka‘äinana no‘eau ke käkä‘ölelo o ka ‘ike i ke känäwai aupuni:

°	 J. H. BARENABA 
He Loio a he mea Kakaolelo ma ke Kanawai. Ma ke kihi [o] na Alanui 
Moi & Betels, ma na keena maluna. (Ka Ahailono a ka Lahui, 15 
Ianuali 1890, ‘a. 1)

°	 HON. JOHN EDWARD BUSH 
Ua hala aku la keia Hawaii Ponoi no ka Ipuka Gula maluna o ka 
mokuahi Auseteralia i keia la, ma kekahi huakai pilikino. He mea 
maopopo nae, oiai, ua kaulana oia he kakaolelo no ko kakou Ahaolelo 
no kekahi mau Kau, a he kalaimanao a he loea ma ka oihana pa'i a 
hoopuka nupepa, aole no paha e nele ana kona haiamu ia mai e na 
Luna Aupuni a me na Lunahooponopono nupepa lehulehu o ia aina 
nui palahalaha me na ninau e pili ana i ko kakou kulana lahui, kulana 
aina a kulana aupuni. (Hawaii Holomua, 1 Pepeluali 1893, ‘a. 2)

I ‘Ike o Këia Au Hou

The arts of song and oratory, though practiced by all classes, were 
considered worthy to be perfected among the chiefs themselves and 
those who sought their patronage. Of a chief the Polynesian says, “He 
speaks well.” Hawaiian stories tell of heroes famous in the hoopapa, or 
art of debating; in the hula, or art of dancing and song; of chiefs who 
learned the lore of the heavens and the earth from some supernatural 
master in order to employ their skill competitively. (Beckwith, 1919,  
‘a. 311)

The Hawaiian (or Polynesian) composer who would become a successful 
competitor in the fields of poetry, oratory, or disputation must store 
up in his memory the rather long series of names for persons, places, 
objects, or phrases of nature which constitute the learning of the 
aspirant for mastery in the art of expression. He is taught, says one 
tale, “about everything in the earth and in the heavens”—that is, their 
names, their distinguishing characteristics. The classes of objects 
thus differentiated naturally are determined by the emotional interest 
attached to them, and this depends upon their social or economic value 
to the group. (Beckwith, 1919, ‘a. 313)

In the Cook Islands the orator of the ariki (high chief) was termed the 
va’a-tuatua (speaking mouth). In Tahiti the office was termed orero 
(speech). In both these regions, the orator spoke for his chief on public 
occasions. In Hawaii the orator was termed the kaka-olelo, which is 

similar to the Tahitian term. In Hawaii, however, the kaka-olelo seems 
to have had the additional function of relating historical stories for the 
entertainment of the chiefs. (Buck, 1965, ‘a. 166)

 
Ma waho aku o nä wahi paukü käka‘ikahi i helu ‘ia a‘ela ma luna, he ‘elua wale 
nö palapala hou aku i ho‘opuka ‘ia no ke käkä‘ölelo: ‘o ka pähana Native Hawaiian 
Culture and Arts Program (NHCAP) 1995.310, “I ka ‘Olelo ke Ola: In the Word 
There Is Life, Oratory Revitalization Project” o ka Hale Hö‘ike‘ike ‘o Pïhopa; a pëia 
ho‘i kä Malcolm Näea Chun (2007) Käkä‘ölelo: Traditions of Oratory and Speech 

Making. ‘A‘ole ana e lilo nä ‘ao‘ao o këia pepa nei he wahi e ho‘äkäka piha ‘ia ai 
këia mau pähana ‘elua, i mea wale nö ho‘i këia hö‘ike ‘ana e ‘ike ai ë ua loa‘a mua 
kekahi ho‘ä‘o ‘ana, pau.11 

‘O ua pähana NHCAP 1995.310 nei (Akana, 1995), “I ka ‘Olelo ke Ola: In the Word 
There Is Life, Oratory Revitalization Project,” kekahi waihona i hö‘ili‘ili ‘ia ai he 
iwakälua la‘ana ha‘i‘ölelo no loko mai o ka nüpepa kahiko ma ka mea e ‘imi ana 
i ka ho‘öla hou i ka ha‘i‘ölelo Hawai‘i. He ki‘ina këia i unoho pü ihola he mau 
hoa kömike hou aku: ‘o Kalama Cabigon, Lalepa Koga, a me ke Kauka Puakea 
Nogelmeier; a ua kino ihola ia hö‘ili‘ilina i ka pömaika‘i ha‘awina kälä na ua 
papahana NHCAP nei nö o ka Hale Hö‘ike‘ike ‘o Pïhopa i waihona noi‘i häpana 
ha‘i‘ölelo na ka lehulehu äkea. Ma kekahi hui ‘ana o‘u me ua Akana nei (Iulai 
2008) i kükä laulä ai no këia pähana nei, a ma ia hui ‘ana i hä‘awi mai ai ‘o Akana 
he mau kope ha‘i‘ölelo hou aku he ‘umi (he pili ka nui i ka pö‘aiapili kälai‘äina), a 
pëia ho‘i he kope o ka lalopähana i ho‘okö ‘ia na ua Cabigon nei no ka ho‘opäpä 
(“Nä Mea Nui no ka Ho‘opäpä”); he papa helu ia lalopähana nei no kä Cabigon 
mau loina wae he ‘umikumamähiku o ia ‘oihana ho‘opäpä. He kei ho‘i ka mahalo 
i ua kömike nei nä mana‘o ho‘okumu i ia pähana ho‘öla käkä‘ölelo, me ko läkou 
mana‘o hiki mua ‘o ka hö‘ili‘ili ‘ana i nä la‘ana ha‘i‘ölelo mai ka ‘öwili ki‘i mai 
nö o ka Hale Hö‘ike‘ike ‘o Pïhopa. (E ho‘omana‘o ‘ia: i ka MH 1995, ‘a‘ohe nö 
‘enehana e pili ana i ka nüpepa Hawai‘i kahiko e like me ko këia wä, a no laila, ma 
ka lima nö nä mea a pau i kö ai, a he hana nui loa ia e halehale nei ko‘u mahalo a 
hiki i këia.) ‘Oiai nö na‘e pëlä, ‘a‘ole nö i like aku ke ‘ano o nä la‘ana ha‘i‘ölelo me 
ke kaila ha‘i‘ölelo ha‘ako‘iko‘i a‘u e ‘imi aku ana e ho‘öla, koe ma ‘ekolu nö paha 
la‘ana i komo kekahi ‘ano no‘eau maika‘i i loko o ka ‘ölelo penei:

•	 “Haiolelo Alii ma Nawiliwili” (Ko Hawaii Ponoi, 25 Malaki 1874,  
 Buke 1, Helu 41, ‘a. 2);

•	 “Ka Haiolelo a ka Moi ma Lahaina Maui” (Ko Hawaii Ponoi, 22  
 ‘Apelila 1874, Buke 1, Helu 45, ‘a. 2);

•	 “Haiolelo La Kuokoa, A. H. K. Haaleleaina, Imua o na Anaina Hoole  
 Waiona I Akoakoa Ae Ma Naalehu, Kau, Hawaii, Ma Ka La 28 O  
 Novemaba, M. H. 1889” (Ka Nupepa Kuokoa, 14 Kekemapa 1889,  
 Buke 28, Helu 50, ‘a. 4).

 
Inä ‘o ka ‘ao‘ao ho‘omikolololehua me ka ho‘okä‘au ku‘una Hawai‘i kekahi 
hi‘ohi‘ona nui e ‘ike ‘ia ai ke käkä‘ölelo ‘ana, e nele ana nö ia mau hi‘ohi‘ona ma 
nä la‘ana nui aku o ia ‘ohina. ‘A‘ole loa këia he ho‘ohalahala i ka hana a ke kömike. 
Ua lilo wale no‘u ia mau hi‘ohi‘ona he mea nui ma ko‘u ‘imi ‘ana e ho‘okino hou 
i ke käkä‘ölelo, ka mea ho‘i e like aku ai ma nä ha‘awina ‘uhane me ko nä hoa 
ha‘i‘ölelo ha‘ako‘iko‘i o Polenesia e mau nei.

I ka MH 2007 i pa‘i ‘ia ihola he püka‘ina mo‘omeheu Hawai‘i na Chun ma nä 
kumuhana he ‘umikumamäkahi, a ‘o Käkä‘ölelo: Traditions of Oratory and Speech 

Making ka mähele püka‘ina ‘ewalu. He kanakolukumamähä ‘ao‘ao ka lö‘ihi o ia 
käkau ‘ana no ke käkä‘ölelo, a e like me kä Buck (1965) o luna a‘e nei, kälele pono 
‘ia ka ha‘i‘ölelo ha‘ako‘iko‘i o Sämoa me Aotearoa i mea ho‘okükü no ka nele loa, 
‘a‘ohe nö ‘ike ho‘oholomua no ke käkä‘ölelo Hawai‘i pono‘ï iho nö.

E pili ana ho‘i i ke käkä‘ölelo, he mau po‘omana‘o kumuhana maika‘i ho‘i kä Chun 
e häpai ana i loko o käna palapala: no ke kilo ‘ana i ka ‘oihana kälaimoku (“Hawaiian 
Orators: The Kälaimoku”); he ana ho‘ohälike ha‘i‘ölelo ku‘una (“Patterns of 
Speech in Hawai‘i”); he kälailaina i ka ‘ölelo no‘eau ma ke ‘ano he koena käkä‘ölelo 
(“Hawaiian Proverbs as Remnants of Speech Making”); he kälailaina i ka ho‘opäpä 
(“Riddling Contests as a Form of Speech Making”); he nänä ‘ana i ka lawena e pili 
pü ana (“Nonverbal Communication”); a e pani ana me ka nänä ‘ana i ia käkä‘ölelo 
i loko o ka noho ‘ana o këia wä (“Oratory Today”). I loko o ko‘u mahalo ‘ana i kä 
Chun hana, ‘a‘ole i lilo käna käkau ‘ana he kökua nui no ka häiki ‘ane ‘ole o kona 
nänä ‘ana i ka mo‘olelo Hawai‘i kahiko, pau pü nö me kona komo ‘ole ‘ana i loko 
o kekahi ‘ano ki‘ina ho‘omohala e ola hou a‘e ai. ‘A‘ole paha ia ‘o käna pahuhopu.

I kä Akana mä me kä Chun, pau, ‘a‘ohe nö käkau hou ‘ana o këia wä no ke 
käkä‘ölelo a i ke kö ‘ana o ka‘u pepa puka lae‘ula (Perreira, 2011) e ‘imi ana ma nä 
mä‘awe‘awe mo‘olelo kahiko a kino iho he ‘ike ma ka nui e hiki no ke käkä‘ölelo 
me kona hi‘ohi‘ona ha‘i‘ölelo ha‘ako‘iko‘i.

No ke Kükulu ‘Önaehana A‘o Käkä‘ölelo 

I loko o nä makahiki ho‘omaka o ko‘u noelo ‘ana i ka ‘ölelo Hawai‘i ma nä paia o 
ke Kulanui o Hawai‘i ma Hilo (1993), he hiena nui ana na‘u ke ‘ano mïkololohua 
ho‘i o ka ‘ölelo mo‘olelo kahiko. ‘A‘ole nö na‘e i lilo ka ha‘i‘ölelo ‘ana he pulakau-
maka na‘u ma ia wä, ‘oiai, ‘a‘ohe nö nui nä pö‘aiapili i ‘ike ai a i lohe ai wau i ka 
ha‘i‘ölelo o ke ‘ano Hawai‘i. Ma waho aku o nä ha‘awina ha‘i‘ölelo o ka papa ‘ölelo 
Hawai‘i makahiki IV—he pae a‘o ‘ölelo nö ho‘i ia e ho‘opuka hou ai i nä ha‘awina 
‘ölelo o ka papa i loko o ka ha‘i‘ölelo ‘ana i këlä me këia pule—ua käka‘ikahi nö nä 
pö‘aiapili i lohe ‘ia ai ka ho‘okä‘au ‘ana i nä mana‘o i ha‘i‘ölelo, ma ka nui, na Larry 
Kimura nö paha, na Kalena Silva nö paha ma kekahi ‘aha ho‘okipa a ‘aha‘aina 
paha.12 Ma waho aku o këlä, ‘a‘ole wau ho‘omana‘o i ia wä, he wä i nänä nui ‘ia ai 
ka ha‘i‘ölelo ‘ana e like ho‘i me ka mea e ho‘oikaika ‘ia nei i këia wä.

I ka MH 1997, ua noi ‘ia wau e huaka‘i pü me ko Ke Kula ‘O Näwahïokalani‘öpu‘u 
(Näwahï) i Aotearoa. He huaka‘i këia i ho‘olele aku ai ka ‘Aha Pünana Leo i ka papa 
alaka‘i mua o ua Näwahï nei nö a me ko Ke Kula Kaiapuni ‘o Änuenue i Aotearoa 
i huaka‘i küka‘i haumäna me nä hoa ‘öpio ‘ölelo Mäori o ka papahana ho‘öla ‘ölelo 
Mäori o laila. Ma ia huaka‘i, a e like ho‘i me ka mau i nä Mäori o Aotearoa, ma hea 
lä e hö‘ea aku ai, he ‘aha ho‘okipa nö ke mälama mua ‘ia; a ma ia mau pö‘aipili 
nö ho‘i wau i lohe hou ai i nä ha‘i‘ölelo Hawai‘i na ko ko mäkou ‘ao‘ao aku—na 
Kimura nö ka nui. Ma kekahi o ia mau ‘aha ho‘okipa o ke kura kaupapa Mäori, 
ho‘omana‘o ihola wau i ka ho‘okohu ‘ia, no‘u ke kuleana ha‘i‘ölelo o ia wä. Ma 
luna ho‘i o ko‘u ‘ike makamua nö i ka mo‘olelo kahiko, pau pü nö me ka hahai 
‘ana i ka mëheuheu o ke ‘ano ho‘omohala ha‘i‘ölelo na Kimura me Silva, ho‘oholo 
ihola wau i ko‘u mau mana‘o (i welina, i mana‘o nui, i mahalo, i pani), a kü  a‘ela 
nö e ha‘i‘ölelo i mua o ko ia ‘aha ho‘okipa. Ma ka pau ‘ana, ua mahalo ‘ia nö ka‘u 
ha‘i‘ölelo, a ho‘omaika‘i maila ‘o Kimura ia‘u i ka maika‘i o ka‘u i lawelawe aku 
ai. Ua lilo ia ho‘omaika‘i ‘ana mai he mea nui, ‘oiai, nänä i ke kumu: ‘akahi au 
a ‘ike kino i ia mea he ha‘i‘ölelo, ‘oiai, ‘o ka ‘ike a ka makua, he hei nö ia na ke 
keiki. ‘A‘ole nö i nui hou aku nä ha‘i‘ölelo ‘ana ma ia manawa aku o ka huaka‘i, ua 
ho‘omana‘o ‘ia nö na‘e këia ‘i‘ini i loko o‘u e ho‘omau a e ho‘oikaika ma luna o ka 
ha‘i‘ölelo ‘ana, i loko ho‘i o ko‘u ‘ike pono ‘ole ‘ana no ka‘u e hana ana. Na ka na‘au 
nö i alaka‘i i ka ha‘i‘ölelo ‘ana ma ke ‘ano o ko‘u ‘ike kanaka wale iho nö, ‘a‘ole loa 
ma ke ‘ano he mükïkï i ka wai kau pua o ka ‘imi na‘auao.

Ma ka ho‘i ‘ana mai i Hawai‘i nei, ua noi ‘ia wau e lilo he kumu mäkau ‘ölelo 
Hawai‘i ma Näwahï nö i kekahi makahiki kula mai (1997–1998); aia nö wau ke 

a‘o nei i ka mäkau ‘ölelo Hawai‘i a hiki i këia lä. ‘O këia lilo ‘ana he kumu ma 
Näwahï ka mea i pi‘i loa ai ko‘u mahalo i ia mea he ha‘i‘ölelo. No ke ‘ano ho‘i o ia 
kula, he honua ia i hoihoi nui loa ‘ia e ko waho ma ke ‘ano he kula ho‘ona‘auao 
‘ölelo Hawai‘i piha mai ka Papa 7–11 i ia wä. (A puka pono akula i ka Papa 12 i 
ka MH 1999, a laila, huli hou akula ka ho‘oikaika ‘ana i lalo, a kumu ho‘i ke kula 
ha‘aha‘a—‘o “Näwahï Iki” mai ka Papa Mälaa‘o a i ka Papa 6 i ka MH 2001.)13 Ua 
nui loa nö ho‘i ke noi a ka malihini e kipa i ke kula e nänä ai a e häläwai pü ai me 
nä kumu ma nä ‘ike ho‘oholomua i ia ‘ano kula ho‘olu‘u ‘ölelo Hawai‘i. ‘Oiai pëlä, 
he nui loa nö ho‘i nä ‘aha ho‘okipa i mälama ‘ia i loko o ka makahiki kula ho‘okahi, 
ka mea ho‘i i lilo ai he pö‘aiapili helu ‘ekahi e ho‘oma‘ama‘a kümau ai i ka loina 
ku‘una: he heahea, he mele oli, he mele hïmeni, he ha‘i‘ölelo, he aloha ho‘okipa 
malihini nö ho‘i.

Ia‘u ho‘i i ho‘omaka ai he kumu kula ma Näwahï, ‘o wau pü kekahi i komo ma 
ia mau ‘aha ho‘okipa lehulehu; ‘a‘ohe nö mea e pakele ana, ‘a‘ole e komo i loko 
o ia mau hanana kula. E like me ka pinepine o ko‘u ha‘i‘ölelo ‘ana ma ko‘u ‘ano 
i ho‘oulu ai, pëia ho‘i ka ulu pü o ka minamina i ka‘u kaila ha‘i‘ölelo i ha‘awina 
na nä haumäna. ‘Oiai ua ‘ike mua nö ho‘i nä haumäna Näwahï i kekahi ‘ano 
ha‘i‘ölelo ‘ana i ho‘omohala ‘ia ma ke kula ma ka pö‘aiapili ho‘okahi nö ‘o ka 
ho‘okipa malihini, ‘a‘ole nö na‘e i ‘ike e like me ka‘u e ha‘i‘ölelo aku ana ma luna 
pono‘ï o ka ‘ike mo‘olelo kahiko.

A hala a‘ela he wä, ua noi ‘ia maila wau e kükulu a‘e he papa ha‘awina e a‘o ‘ia 
ai ka‘u kaila ha‘i‘ölelo i nä haumäna Näwahï. Hö‘ole‘ole akula wau i ia wä, ‘oiai, 

“‘A‘ole wau ‘ike pono iho no ka‘u e hana ana, he käpilipili ‘uhane wale aku i nä 
‘ölelo a pa‘a he ha‘i‘ölelo!” ‘O ko‘u no‘ono‘o na‘aupö o ia wä: he maika‘i nö ho‘i ke 
nänä mai a e ho‘olohe mai nä haumäna i ka‘u e hana ana a e ho‘opili iho pëlä. Ua 
hilina‘i akula wau i ia wä i ka pili ikaika o ka‘u e hana ana i ka ‘uhane, i hana nui 
loa ai no‘u ka ho‘okino ‘ana a he ki‘ina a‘o e ho‘oili aku ai i ia ‘ike. ‘A‘ole wau i ‘ike 
iho pehea, ‘a‘ole pü i loa‘a mai he mea näna e kökua mai ana ia‘u e kükulu a‘e he 
ki‘ina a‘o e pono ai nä ‘öpio.

I ka MH 1998, ua ho‘opuka ‘ia he kämua kälaimana‘o ho‘ona‘auao Hawai‘i ma ka 
inoa ‘o ke Kumu Honua Mauli Ola (KHMO) na kekahi kömike i noho ‘elele ‘ia e 
ko ka ‘Aha Pünana Leo, ko Ka Haka ‘Ula O Ke‘elikölani o ke Kulanui o Hawai‘i 
ma Hilo, a he mau ‘elele hou aku o ke külana hoa ho‘ona‘auao ‘ölelo Hawai‘i—he 
kupuna a he mänaleo ‘ölelo Hawai‘i pü kekahi (‘Aha Pünana Leo & Ka Haka ‘Ula 
O Ke‘elikölani, ke Kulanui o Hawai‘i ma Hilo, 2009).14 Ma ka nä‘ili nöhie loa, na ia 



27

PERREIRA  |  NO KA HA‘I‘ÖLELO KU‘UNA

palapala i ho‘omana‘o mai i ka mea heluhelu no nä ‘ao‘ao ‘ehä o ka “mauli Hawai‘i” 
o ke kanaka e Kanaka ai: he ‘ao‘ao ‘Ölelo, he ‘ao‘ao ‘Ike Ku‘una, he ‘ao‘ao Lawena, a 
he ‘ao‘ao Pili ‘Uhane nö ho‘i (‘a. 2). He ‘ekolu ho‘i piko o ia mauli ‘ana: he Piko ‘Ï 

‘o ka manawa o ke po‘o, i kapa ‘ia nö he “mauli” ma kekahi ‘ölelo ‘ana, kahi i pa‘a 
ai ka pilina me nä küpuna o ka pö; he Piko ‘Ö ho‘i o ka ‘öpü e kü hö‘ailona ana no 
ka pilina i nä mea a pau o ka mo‘okü‘auhau o ke kanaka i hiki ‘ole ke ho‘ololi ‘ia 
ma muli o ka pa‘a mua ma mua o ka hänau ‘ana o ke kanaka, e la‘a me ke kupuna, 
ka lüau‘i makua, a me nä hoa hänau i pa‘a mua ka pilina ma o nä mäkua a mäkua 
hanauna nö ho‘i; a laila he Piko ‘Ä ‘o ka ma‘i o ke kanaka e kü hö‘ailona ana no nä 
hana me nä mea haku na ke kanaka aku a hua mai i loko o kona ola ‘ana (‘a. 4). ‘O 
ka mana‘o nui hope, ‘o ia ka ho‘omana‘o ‘ana no nä honua nui ‘ekolu e mauli iho 
ai ke Kanaka: aia ho‘i ia ma ka Honua ‘Iewe o ka mau ‘ana i loko o ka pü‘ao o ka 
makuahine; aia ho‘i i ka Honua Kïpuka o ka ‘ohana pilikana me ka pilikämau e pili 
pü ana; aia pü ho‘i i ka Honua Ao Holo‘oko‘a e ‘oi a‘e ai ka na‘auao o ke kanaka no 
kona ‘ano iho nö i kona ho‘okükü ‘ike mauli a pili kanaka ma loko o këia honua 
äkea nei nö a puni (‘a. 6). Ua lilo këia kälaimana‘o ho‘ona‘auao Hawai‘i he mea 
nui ma ia mau makahiki ho‘okumu ma këlä me këia kükä ‘ana no ka hana o ia 
mau lä; a ua komo nö ia mau mana‘o i loko ho‘i o ko‘u mau wä nünë nui i ka 
ha‘i‘ölelo ku‘una.15 

I kekahi makahiki pono mai, a ia‘u ho‘i e noho haumäna laeo‘o ana i ke kau 
Kupulau 1999, he papa kai noho ‘ia ma lalo o ke a‘o ‘ana a ke Kauka Kalena Silva e 
kälailai ana i ka mo‘olelo o Kamapua‘a (Kahiolo, 1861/1998) ma ka mea e ‘ike ‘ia ai 
ka meiwi mo‘okalaleo (e nänä i ka Päku‘ina 2 i pakuhi o nä meiwi mo‘okalaleo).16 
Ua ki‘i akula ua Silva nei i ka mana‘o meiwi no loko mai o kä Larry Kimura i 
käpilipili ‘ë ai—he meiwi e pono ai ka haku mele Hawai‘i ‘ana—a ho‘opili akula 
he ki‘ina kälailai i ke kino ‘ana o ka mo‘olelo kahiko.17 He ke‘ehina nui këia i mökü  
ai ko‘u au no‘ono‘o i loko o ka nänä ‘ana ho‘i i ka mo‘olelo kahiko ma kona ‘ano 
ho‘omähuahua kuana‘ike Hawai‘i, ‘a‘ole ho‘i ma kona ‘ano he “story” wale nö!

A hala a‘e he wä, a i ka MH 2003 nö ho‘i, ‘o ia ko‘u wä i makili mai ai he ki‘ina 
ho‘omohala ha‘i‘ölelo. Ma muli o ke a‘o ‘ana no ka meiwi mo‘okalaleo ma lalo o 
Silva, ua hele a make‘e nui ko‘u mau maka i ke kaila käkau i loko o ka heluhelu 
‘ana i ka nüpepa me ka mo‘olelo Hawai‘i kahiko, keu ho‘i ma hope mai o ka 
makahiki päanahulu 1860.18 E waiho mai ana nö këlä ‘ano ho‘omikolololehua ‘ana, 
këia ‘ano ho‘omikolololehua ‘ana i loko o ka waihona mo‘okalaleo ku‘una Hawai‘i 
a piha ku‘i. I ko‘u ‘ike, inä ua hiki ke käkau ‘ia ia ‘ano ho‘omikolololehua ‘ana, 
ua hiki pü nö ke ‘ölelo ‘ia pëlä; a inä nö ho‘i ka hiki ke ‘ölelo ‘ia pëlä, ua hiki nö 

ho‘i ke käkä‘ölelo ‘ia pëlä. I ia wä o ko‘u kilo ‘ana i ka ‘ölelo ha‘ako‘iko‘i no loko 
mai o ka leka nüpepa a me nä mo‘olelo, i ia wä like ko‘u ho‘omoeä ‘ana i ka ‘ölelo 
ha‘ako‘iko‘i no loko mai o ka ho‘opäpä (Beckwith, 1922, 1923; Charlot, 2005, ‘a. 
287–335; Nakuina, 1902b). Pëia ho‘i, ‘a‘ole nö pa‘akikï iki ka ho‘omoeä ‘ana pëlä 
i ia ‘ano ‘anu‘u ‘ölelo i loko o ka ‘oihana käkä‘ölelo, a hahai ana i ke ‘ano ‘ölelo 
Hawai‘i ma hope mai o ka MH 1860 penei:

 
Many of the forms and processes of communication 
documented in the Hawaiian oral tradition by early 
observers, such as oratory, recitation, chant, and protocols, 
were continued for generations after literacy became 
widespread. Evidence of this retention is incorporated into 
the letters and articles for the newspapers, especially in the 
latter half of the 19th century. (Nogelmeier, 2010, ‘a. 91)

Poetic and deeply cultural language of Hawaiian oratory 
became more apparent as the secular press developed, 
and flowery greetings and closures became common after 
1861 in letters to the native press, even though space was 
still problematic. When mixed with Western styles of 
expression, the formal, even archaic, oratorical language 
is sometimes understandable today, even after more than 
a century of cultural change, but entire sections are often 
composed in language that is obscure or even opaque to the 
modern readers. (Nogelmeier, 2010, ‘a. 93)

 
‘Oiai nö ho‘i pëlä mai ka MH päanahulu 1860 mai, ua ho‘omana‘o ‘ia ia welo 
mikolololehua mai ka wä kahiko mai nö, e like me ka mea i kuhi mua ‘ia no Malo 
na Emerson ma luna, ka mea ho‘i i ‘ike ‘ia ma ‘ö a ma ‘ö o kä ‘Ï‘ï käkau ‘ana, a me 
ka mea ho‘i i ho‘omana‘o ‘ia na Kamakau (2001, ‘a. 68:3–4) no ka welina pa‘a loina. 
Ma ke au ‘ana o ka manawa i mua i ‘ike ‘ia ai he holomua o ka nohona kanaka 
o Hawai‘i, ‘o ka mäkau käkau kekahi, he mau ‘awe‘awe ho‘i ia i mole a i kumu 
mai loko mai o ke öpü pünohunohu o ke kïhäpai ‘ölelo ha‘ako‘iko‘i. ‘Oiai pëlä, 
eia ke ho‘oholo loa nei ma këia käkau ‘ana, ‘o ke käkä‘ölelo ka ha‘i‘ölelo ku‘una 
a ha‘ako‘iko‘i a ka Hawai‘i. Ma ka nänä ‘ana i ka mo‘o‘ölelo o ke käkä‘ölelo a me 
kona mau kuleana, ua pili ka nui loa aku i ka ‘ölelo: he ho‘oholo i ka pono nui me 

ka pono iki o ke aupuni; he a‘oa‘o ma nä mo‘olelo kahiko me nä mo‘okü‘auhau; 
he haku i nä mele ko‘ihonua; he kuailo i ka nane ‘ia o ka ‘ike kahiko loa o nä mele. 
Pëia ho‘i, ‘a‘ole ho‘i e ‘ole ke käkä‘ölelo ‘ana, ka ha‘i‘ölelo ‘ana nö ho‘i o ke ‘ano 
ha‘ako‘iko‘i, ma ka ho‘oholo ‘ana i ia mau a‘oa‘o i ke ali‘i me nä kuahaua ‘ana i 
nä känaka. Ua ho‘okumu a ho‘omohala ‘ia ka‘u ki‘ina käkä‘ölelo ma luna o nä 
kaila käkau o ke au nüpepa kahiko, a pëlä ho‘i ka hö‘oia ‘ana i ka pa‘a pono o ia 
ho‘oikaika ‘ana ma nä mëheuheu o ke kaila ku‘una.

I ko‘u kilo ‘ana i nä leka i käkau ‘ia i ka luna ho‘oponopono o ka nüpepa, ua ahuwale 
ia‘u he kino nui i ho‘oholo ‘ia ai nä mana‘o—he welina, he ‘ano ho‘omohala 
mana‘o i loko o ke kino o ka leka, he ‘ano ho‘omaumau ‘ana i ke kumuhana nui e 
ho‘olaha ‘ia, a he pani ho‘okä‘au e ho‘omano ana i ka pono nui o ke kumuhana me 
ke aloha ‘ana i nä pa‘ahana o ka hale pa‘i. E like ho‘i me ke ‘ano kanaka o nä mea a 
pau, ‘a‘ole ho‘i i käkau ‘ia nä leka a pau ma ke kaila no‘eau o ka ‘ölelo; ‘o nä leka nö 
na‘e i käkau ‘ia pëlä, ua nui ko‘u maka‘ala ‘ana i ke ‘ano i kükulu ‘ia ai nä mana‘o o 
loko (e nänä i nä la‘ana leka ‘elua ma ka Päku‘ina 1 o lalo loa o këia pepa nei). Hele 
nö ho‘i a lana ka ‘ike, ‘o ka ne‘e akula nö ia o‘u e käpilipili he ki‘ina ha‘i‘ölelo—he 
welina e wehe ai, he ‘ölelo no‘eau e mäkia ai, he ho‘omana‘o mo‘olelo kahiko e 
kuleana ai, he ha‘awina ho‘opili me ko këia au hou e ho‘oikaika ai, a he ‘ölelo pani 
e hïki‘i pa‘a pono ai. ‘O ka hänau ihola nö ia o ka ha‘awina ho‘oulu ha‘i‘ölelo i 
ho‘olauna ‘ia i nä haumäna kula ki‘eki‘e (Papa 9–12), a ma hope mai i nä haumäna 
o ka pae kulanui. Eia ma lalo nei ka ho‘äkäka ‘ana no këlä me këia mähele nui o 
ka‘u ‘oloke‘a ha‘i‘ölelo.

No ke Käpili ‘ana he ‘Oloke‘a Ha‘i‘ölelo Ku‘una

I kinohi ho‘i o ko‘u ho‘omohala ‘ana, haku ihola wau i ua ‘oloke‘a ha‘i‘ölelo nei 
i mea e ho‘opiha ai i ka ha‘i‘ölelo ‘aha ho‘okipa o Näwahï. E a‘o ana wau i ia 
wä i ka papa mäkau ‘ölelo Hawai‘i o ka pae kula ki‘eki‘e, a e ka‘ika‘i ana wau i 
nä haumäna a‘u ma nä ke‘ehina ho‘omaka o ka ‘ike i ka mo‘olelo ku‘una. Ma 
ia ka‘ika‘i ‘ana i hö‘ike li‘ili‘i aku ai, a hö‘ike li‘ili‘i aku ai no ka unuhi ‘ana he 
kumuhana heluhelu e ho‘olilo ‘ia he iwi ha‘i‘ölelo.19 ‘O ka ha‘awina nui e 
ho‘omana‘o mau aku ana, e like me ka nui o ka ‘ike e hö‘ili‘ili ‘ia ma ka heluhelu 
‘ana, pëia ho‘i ke äkea a‘e o ka waihona ‘ike mo‘olelo ku‘una; pëia pü ho‘i ka 

hiki ke ho‘äla he iwi ha‘i‘ölelo küpono ma ka mea e kiakahi ana i ka pö‘aiapili 
e pono ai ka ha‘i‘ölelo ‘ana. (A emi lahilahi ho‘i ka ‘ike, ‘o ia emi lahilahi nö o 
ka hiki ke ‘oaka aku he ha‘i‘ölelo pohala pono o kona mau hi‘ohi‘ona meiwi 
‘ölelo Hawai‘i o loko.) ‘A‘ole loa ‘o ka ha‘i‘ölelo ‘ana ma ka ‘ölelo Hawai‘i wale 
nö ka ha‘awina nui, ‘o ka ha‘i‘ölelo ‘ana na‘e ma ka ‘ölelo Hawai‘i, i loko o ka 
mana‘o me ke kaila ‘ölelo Hawai‘i kauwahi ‘ao‘ao ko‘iko‘i. Ma laila ho‘i ke külia 
‘ana. Eia ma lalo nei ko‘u wehewehe ‘ana i këlä me këia mähele nui ‘elima penei: 

1.	 WELINA—Ma këia mähele nei e aloha aku ai ka mea ha‘i‘ölelo i 
ke anaina ho‘olohe e ‘äkoakoa ana. He aloha ‘a‘a nö ho‘i ma kekahi 
‘ano häiki a pili pono, a ‘oiai pëlä, he mea ko‘iko‘i ka ‘ike ‘ë ‘ana no 
ia pö‘aiapili e hui ana, a pëia ho‘i no ko ia anaina ho‘olohe (no ka 
malihini ka nui loa). Inä he pa‘a ‘ike pëlä, ua hiki nö ho‘i ke ki‘i aku 
he mau ‘ölelo ku‘una e pili pono ana—he ‘ölelo pili pono i ka ‘äina 
nona ka ‘äkoakoa ‘ana, a he ‘ölelo pili pono i ko ke anaina ho‘olohe. 
Inä he anaina malihini no Kohala ho‘i, e aloha ‘ia nö ma kekahi ‘ano 
mana‘o nui i pili iä Kohala; inä he hula ke kumu o ka hui ‘ana, e 
aloha ‘ia paha ma kekahi mau mana‘o pili iä Hi‘iaka mä, a komo pü  
paha kauwahi lälani mele ‘o “Ke Welina Mai Nei Ke Kini o Lalo”; inä 
he ho‘olewa, e aloha ‘ia paha ke anaina ho‘olohe ma ka ho‘omana‘o 
i ke ola mau ma ‘ö no loko mai paha o kauwahi lälani paukü paipala, 
a kauwahi lälani hïmeni paha i iwi ha‘i‘ölelo. ‘O kahi känäwai nö 
na‘e ho‘i e ho‘omana‘o ‘ia i welina—‘o ka malihini ka mea nui, 
‘a‘ole ‘o ke kama‘äina näna e ho‘okipa aku ana, a e ‘ike ‘ia pëlä i loko 
o këia welina. ‘O ia ho‘i, ‘a‘ole e kükahekahe ka mea ha‘i‘ölelo ma 
luna o ke aloha ‘ana i ka po‘e o ka hale. “Aloha nui käkou like a pau” 
ma ka pau ‘ana o këia mähele welina, he lü‘au ho‘i ia e komo pono 
ai ko kauhale i loko o ke aloha ‘ana.

2.	 ‘ÖLELO NO‘EAU—Ua ho‘oholo ihola wau i këia koina ‘ölelo no‘eau,
	 ‘oiai, ma nä makahiki o ko‘u a‘o ‘ana, ua ‘ike ihola wau i kekahi nele
	 nui i ka ‘ike ‘ole no ka ‘ölelo no‘eau ma kona ‘ano ‘i‘o—he ‘ölelo 

(Hawai‘i) i ho‘opuka ‘ia ma kekahi ‘ano no‘eau o ke kuana‘ike o 
loko. ‘A‘ole ia he ‘ölelo no loko wale mai nö o ka ‘ohina a Pukui 
(1983), ‘oiai he pömaika‘i nui ha‘alele loa ia ‘ohina e ho‘olaua 
aku ai i ka ‘ike hiki mua. Ke ‘ike iho i ia ‘ölelo no‘eau ma kona 
‘ano he mea ho‘okuana‘ike Hawai‘i, e ‘ike auane‘i ka maka uila 
i ia no‘eau ‘ana o ka ‘ölelo ma ‘ö a ‘ö o ke käkau ‘ana o nä hulu 

küpuna ma nä mo‘olelo ku‘una me nä nüpepa kahiko ho‘i, pau 
pü nö i loko o nä mele o nä ‘ano like ‘ole. I kahi manawa, he mea 
ka ‘ölelo no‘eau e kumu ana i loko o kekahi mo‘olelo, e like ho‘i 
me ka ‘ölelo ‘o “Mäkole la i Waolani” me “Mäkole iho hewa i kai 
o Mäkua” (Pukui, 1983, ‘a. 230:2113, 2112), i ho‘olauna ‘ia ma 
loko o ka püka‘ina ‘ekolu o ka mo‘olelo o Keaomelemele (Manu, 
20 Kepakemapa 1884). I kahi manawa aku, ho‘ohana ‘ia nö ka 
‘ölelo no‘eau ma ke ‘ano he mea ho‘ohiala‘ai e ho‘okä‘au aku ana 
paha i kekahi mähele mo‘olelo e holo aku ana, e like ho‘i me 
ka ‘ölelo no ka paukü waena o ka ‘anae i hele a “palakahë ka ‘ai o 
Maka‘ukiu” (Pukui, 1983, ‘a. 285:2590) i kaua mea ‘o ka nui o ka 
momona o ka mo‘olelo o Kaweloleimakua, e poina wale ai paha 
ka mea heluhelu i nä kuleana ‘ë a‘e a pau, a lilo loa wale aku i 
ka heluhelu (Ho‘oulumähiehieika‘onimälieapualïlialanaikawai, 
1909–1910/2009, ‘a. 40).

	 Hele nö ho‘i a kama‘äina i ia mea he ‘ölelo no‘eau, hele pü nö ho‘i 
a pa‘a mo‘olelo, ‘o ia ihola ia kuilima ‘ana ma ke ala e ao ai ‘o loko. 
E ho‘omana‘o ‘ia ho‘i ka nani ‘oko‘a o ka ‘ölelo no‘eau, he mau 
hua‘ölelo käka‘ikahi a mämala ‘ölelo pökole loa nö ho‘i, pau pü nö 
na‘e i loko he mo‘olelo piha e ho‘omana‘o ana i kekahi nani a nani 
‘ole paha o ke au kahiko, o ke au e kü ana ho‘i i ka wä i ho‘opuka ‘ia 
ai. I loko o ke ‘ano pü‘olo pa‘alima palupalu o ka ‘ölelo no‘eau, he 
ha‘awina mana nö ho‘i kona ma ka ho‘opiha kuana‘ike Hawai‘i ma 
kekahi ‘ano hikiwawe ke hele nö ho‘i a ma‘a ka waihona no‘ono‘o i 
ka ‘a‘apo pëlä; inä pëlä, ‘o ka ma‘a like nö paha ia i ka ho‘ohua hou 
aku ma ia na‘auao like a ola ka ‘ike ‘ölelo no‘eau i loko o ka ‘ölelo 
Hawai‘i ‘ana o këia au hou. He mea nui këia ho‘omaopopo ‘ana i 
ka ‘ölelo no‘eau ma kona ‘ano he hua na ke kuana‘ike. He nani ka 
pülama ‘ana i ka ‘ölelo no‘eau ku‘una, he nani ko‘iko‘i pü nö na‘e 
kekahi ka loa‘a o ka ‘ölelo no‘eau hou o ka welo ho‘okahi e ‘ike ai ko 
këia mua aku i ke ‘ano ho‘i o ka noho ‘ana o këia wä nei ‘änö.

	 Ua ‘ike ihola wau no ka‘u mau haumäna e a‘o aku ana, inä ‘a‘ole nö 
wau i kau koina aku e noi‘i a e wae pono ‘ia he ‘ölelo no‘eau e pono 
ai ka pö‘aiapili ha‘i‘ölelo, e maumau ana nö i ke ki‘i i ka mea ma‘a 
wale e lohe nui ‘ia, e like ho‘i me “Külia i ka nu‘u” (Pukui, 1983, 
‘a. 205:1913); “‘A‘ohe hana nui ke alu ‘ia” (‘a. 18:142); “Nänä ka 

maka, ho‘olohe ka pepeiao, hana ka lima” (‘a. 247–248:2267, 2268), 
a ho‘okoe wale aku i ka nui ‘ölelo no‘eau e waiho mai ana. ‘A‘ohe 
ho‘i hewa iki o ia mau la‘ana i helu ‘ia a‘e nei, ‘a‘ole na‘e ‘o ia wale 
nö, a ma laila ho‘i ka pilikia. Hele nö ho‘i a ma‘a i ka ‘ölelo pa‘a 
mua, ‘a‘ohe nö ho‘oikaika hou ‘ana aku ma ka ‘imi ‘ana he ‘ölelo 
hou; oki loa ka ‘imi ‘ana i ke kuana‘ike e ho‘omohala ‘ia ai ka ‘ölelo 
no‘eau hou. No laila, ‘o këia ho‘opuka ‘ana i ka ‘ölelo no‘eau i iwi 
ha‘i‘ölelo, he mea ia e wänana maika‘i ai ka mea ha‘i‘ölelo ma ke 
kükulu ‘ana i nä mana‘o nui o loko o ke kino o ka ha‘i‘ölelo e launa 
like ana kekahi mähele me kekahi aku, pau pü nö i loko o ka hïpu‘u 
‘ölelo no‘eau. He mea pü ho‘i ia ‘ölelo no‘eau e “ho‘omakili” aku ana 
he ‘ike hiki mua o ka ‘i‘o ha‘i‘ölelo ma ia hope aku. Ua hele nö ho‘i 
a kuluma i nä haumäna ka ho‘olauna ‘ana i ka ‘ölelo no‘eau penei: 

“Wahi a kahiko…” a “Wahi a nä küpuna…”

3.	 MO‘OLELO—Ke ‘ole ho‘i e ho‘äla hou ‘ia a ho‘ohana maoli ‘ia ka 
mo‘olelo ku‘una ma kekahi ‘ano ‘i‘o i loko o ka noho ‘ana o këia 
au, he wahi ho‘omana‘o kahiko nö ia, a pau wale kona waiwai ma 
laila. Inä nö na‘e e hiki ke ho‘opili akamai ‘ia nä mana‘o me nä 
ha‘awina ku‘una i ka pö‘aiapili ha‘i‘ölelo e ‘äkoakoa ana, he ola 
nö ho‘i ia e ö ai, e mau ai ho‘i ka welo kupuna a pili i loko o këia 
noho ‘ana aku. No ka nui manomano o ka waihona mo‘okalaleo 
Hawai‘i, he mea loa‘a wale ka mo‘olelo ku‘una e kü ana i këlä ‘ano 
pö‘aiapili këia ‘ano pö‘aiapili ha‘i‘ölelo o këia wä. ‘O ka hana nui 
ka ho‘omanawanui i ka heluhelu me ka ho‘omaopopo ‘ana i nä 
mä‘awe‘awe ‘ike o këlä ‘ano këia ‘ano e hua‘i hou ai ma ka ha‘i‘ölelo 
a pili i ka pö‘aiapili. He pa‘akikï nö paha ia no këia mau hanauna 
hou, ‘oiai ho‘i, ua ma‘a wale ka po‘e ‘öpiopio i ka hikiwawe uila o ka 
pünaewele e loa‘a wale ai ka ‘ike ma ka miki o ka welelau lima. “He 
ala iki ko kahuna” (Pukui, 1983, ‘a. 62:526), e ‘ula ‘ole wale ai ka 
hala i ka pö (Pukui, 1983, ‘a. 17:137).

	 Ho‘omana‘o a‘ela wau i ka ha‘i‘ölelo ‘ana he ho‘okipa i mua o nä 
luna hou o Nä Kula ‘o Kamehameha, a koho ihola wau e haha‘i 
hou aku i ka mo‘olelo o Kamehameha me Naha Pöhaku (Desha, 
1920–1924/1996, ‘a. 1:107–121; e kükä hou ‘ia ma lalo i la‘ana 
ha‘i‘ölelo). I kekahi wä aku o ka ha‘i‘ölelo ‘ana, i ke kipa ‘ana mai 
o nä Luna Maka‘äinana o Honolulu i Näwahï nö e mälama ‘ia ai 



33

PERREIRA  |  NO KA HA‘I‘ÖLELO KU‘UNA

he häläwai ho‘olohe no ko Puna po‘e maka‘äinana, ho‘omana‘o 
a‘ela wau i ka mo‘olelo pili i ka hana no‘eau kälai‘äina a ka Luna 
Maka‘äinana Iosepa Kaho‘oluhi Näwahïokalani‘öpu‘u, me kona 
ho‘omanawanui ‘ana ma luna o ka pono ma kona paio hahana ‘ana 
no ko Puna, ‘a‘ole ho‘i e nïnole aku i loko o ka ho‘owalewale kïpë 
a ka mea poepoe (Sheldon, 1908/1996, ‘a. 353–358). Ke haha‘i hou 
‘ia ia ‘ano mo‘olelo ma ia ‘ano pö‘aiapili, he hö‘oia pono ‘ana ia i ka 
mau o ka makepono, pehea lä ka nui o nä makahiki a kenekulia 
paha i ka‘a hope akula mai ka wä mai o ka mo‘olelo a hiki pono 
mai i këia. ‘A‘ohe nö pau ka waiwai ‘i‘o o ke a‘o na ka makua, na 
ke kupuna, ua mau nö. No ka haumäna o këia wä e kü ana ma 
nä ke‘ehina hiki mua a e uluhia ana i ka mana‘olana mäkaukau 
ha‘i‘ölelo, he paipai ho‘i këia hana e ‘oi aku ai ka heluhelu kälailai e 
kä‘eo ai ka ipu o ka ‘ike. E nänä ‘ia këia huina mo‘olelo/‘ölelo kahiko 
i loko o ka ha‘i‘ölelo ku‘una he ala e hui hou ai ke aka kupuna me ke 
kino kanaka o ka welo ho‘omau.

4.	 HA‘AWINA HO‘OPILI—He mea nui këia mähele nei o ke ‘ano 
uapo ho‘i e pili ai nä mähele mua ‘ekolu i ka nohona o këia wä; 
‘oiai, inä ‘a‘ohe ho‘i ha‘awina ‘a‘a a ho‘onahoa paha i mua o känaka 
e ho‘okele ana a e ho‘olökahi ana i ka no‘ono‘o ma luna o kekahi 
pono nui, he aha lä ho‘i ia hana he ha‘i‘ölelo? He pono, i loko o 
këia ha‘awina, e pili ka welina, ka ‘ölelo no‘eau, a me ka mo‘olelo 
e ähë ai—‘o ia ka pahuhopu nui e külia ‘ia. Inä näwaliwali ka 
ha‘awina, ‘a‘ohe ‘ano puka pono ka ha‘i‘ölelo. ‘O ka‘u a‘oa‘o i ka 
haumäna, ‘o ke kanaka ha‘i‘ölelo, ‘o ia ka ‘elele waha ‘ölelo o kona 
hale (o kona hale kula paha); he ho‘okahi a ‘elua wale nö ha‘i‘ölelo 
nui ma ka ‘aha ho‘okipa, pau. ‘Oiai pëlä, he mana ho‘i ko ke kanaka 
ha‘i‘ölelo ma ka ho‘onohonoho pono ‘ana i nä mana‘o ma ka mea e 
alaka‘i ana i ka no‘ono‘o o ka po‘e ma kekahi ala—inä he ho‘okipa 
i ka malihini, e alaka‘i ana ka ‘elele ha‘i‘ölelo i ka po‘e a pau o ia 
ho‘okipa ma ka ma‘ema‘e o ka ho‘okipa aloha ‘ana e ha‘aheo ai; inä 
he ho‘älohaloha, e alaka‘i ana ka ‘elele ha‘i‘ölelo i ka mana‘o o ka 
po‘e ‘äkoakoa ho‘olewa e ho‘olewa pono aku i ka mea hele loa me 
ke kau pono ‘ana o ka mana‘olana nui. Inä ho‘i ‘a‘ole pëlä, inä ho‘i 
‘a‘ole puka pono ka ha‘i‘ölelo a ka ‘elele, he hoka nui ho‘i kau, he 
pohö. He mea nui ka ‘imi ‘ana e ha‘i‘ölelo me ke ohohia nui e ähë ai 
ka ha‘awina. ‘E‘ole ho‘i ia, ulu a‘e ai ka ‘i‘ini o ke anaina ho‘olohe i 
kekahi hopena küpono a maika‘i.

5.	 PANI—E like ho‘i me ka welina wehe, he pono nö ho‘i ke pani ‘ia ka 
ha‘i‘ölelo ma ke ‘ano küpono o ka ho‘omana‘o ‘ana i nä mana‘o nui 
o ka ha‘i‘ölelo kä‘oko‘a ma ke ‘ano nä‘ili; a he ko‘iko‘i pü ke aloha 
‘ana i ka po‘e ‘äkoakoa ma luna o ka pö‘aipili ‘äkoakoa. ‘O ka hïpu‘u 
ma‘ema‘e këia e kama ‘ia ai a pa‘a pono.

No ke Ka‘ina Kükulu Ha‘awina Ha‘i‘ölelo

E pili ana ho‘i me ka ‘oloke‘a ha‘i‘ölelo o luna nei, eia ma lalo nei he la‘ana ka‘ina 
ha‘awina kükulu ha‘i‘ölelo:

•	 Ho‘olauna ‘ia ka mo‘olelo a mähele mo‘olelo hou (inä he ka‘ina 
mo‘olelo pökole ke nänä aku ana, a mokuna hou paha o ka mo‘olelo 
e heluhelu aku ana ma ka papa). Heluhelu ‘ae‘oia mua ‘ia ka 
mähele mo‘olelo e ka haumäna a ho‘omäkaukau mua ‘ia nä kakaha: 
mäka ‘ia nä hua‘ölelo hou, nä mana‘o nünë mo‘omeheu, a me nä 
mana‘o/‘ölelo e kau ai ka nïnau no ka pohihihi. (Ma ka ‘ao‘ao o ke 
kumu, he mea ko‘iko‘i ka hiki ke wänana i mua i nä hua‘ölelo hou/
mana‘o mo‘omeheu/‘ölelo pohihihi o ka mana‘o e hilikau ai ka 
no‘ono‘o o ka haumäna. ‘Oiai he ‘ölelo Hawai‘i nä haumäna a pau, 
‘a‘ole nö ma‘a i ke ‘ano o ka ‘ölelo me ka mana‘o kükulu i loko o ka 
mo‘olelo kahiko. He wä nö e küpa‘a ai ma ia ‘ano heluhelu ‘ana a 
ma‘a iho i ka lawena ‘ölelo o ka makahiki päanahulu 19. A no laila, 
he mea këia wänana ‘ana e hiki ai ke alaka‘i pono aku i ke kükä ‘ana 
me ka haumäna a hua ke kuana‘ike i loko o ia wä kükä o ka papa.)

•	 A noho ka häläwai papa, kükä ‘ia ke au o ka mo‘olelo me ke kia pü 
‘ana i nä kakaha nui ‘ekolu. Kükä ‘ia ke au o ka mo‘olelo me kona 
mau mana‘o nui e ‘imi mau ana i ka pili me ka noho ‘ana o këia au, a 
nänä ‘ia ke kaila o ke käpilipili ‘ana i ia mau mana‘o nui. Aia nö ho‘i 
i ka pae a‘o ka nui me ka laulä o ka nänä ‘ana i ka meiwi mo‘okalaleo 
me ka hualekikona.20 (Inä ma Näwahï o ka pae kula ki‘eki‘e, kükä aku 
nö ma ia ‘ao‘ao, ‘o ka nui na‘e, he kälailai i nä mana‘o mo‘omeheu 
o ka mo‘olelo me ke komo nui loa ‘ole i loko o ka meiwi me ka 

hualekikona ma ke ‘ano häiki loa. Inä ma ke kulanui, nänä häiki ‘ia 
nä mea a pau ‘ekolu i ka wä ho‘okahi: ‘o ka mana‘o mo‘omeheu, ka 
meiwi, a me ka hualekikona ma ka mea e hänai ana i ka haumäna he 
kuana‘ike hakuhia e ho‘okä‘au hou aku ai ma ka ha‘i‘ölelo ‘ana.)

•	 A möakäka ma ka maika‘i hiki nä po‘opo‘o nui a pau o ka ha‘awina 
heluhelu, e kau ana ke kumuhana ha‘i‘ölelo e ho‘omohala ai ka 
haumäna i käna ha‘i‘ölelo. (Inä ma Näwahï, ua ikaika ke kälele ma 
luna o ka ho‘okipa; inä ma ke kulanui, he nui nä pö‘aiapili e nänä 
‘ia i ha‘awina: he ho‘okipa, he ho‘olaule‘a, he ho‘ohanohano, he 
ho‘älohaloha, a pëlä aku. Ma ke kulanui, nänä pü ‘ia nä leka o ka 
nüpepa kahiko o nä pö‘aiapili ho‘okahi nö i helu ‘ia a‘e nei e ‘i‘o hou 
a‘e ai kekahi no‘ono‘o häiki.) Ho‘oku‘u ‘ia ka haumäna e ho‘omohala 
aku i ka ha‘i‘ölelo, a koi ‘ia ke kikokiko ‘ana i mea e pa‘a ai. ‘O ia 
kikokikona, he mea nö ho‘i ia e palupalu ai ka ho‘omana‘o ‘ana o ka 
haumäna i käna mau pökä nui o ka holo ‘ana o ka ‘ölelo. He hö‘oia 
pü ia i ke kö pono o ka ha‘awina, ‘a‘ole pono ha‘i‘ölelo wale aku nö 
e ha‘i‘ölelo wale aku ai, a ho‘opau manawa i ka ‘ü‘u‘u hemahema i 
ka mäkaukau ‘ole. Päpä ikaika loa nö na‘e wau i ka haumäna, ‘a‘ole 
loa e ho‘opa‘ana‘au i ka ha‘i‘ölelo o ka pepa, e ho‘omana‘o ‘ia nö 
na‘e ke au nui o nä mähele ‘elima o ka ha‘i‘ölelo ‘ana (welina, ‘ölelo 
no‘eau, mo‘olelo ku‘una, ha‘awina, pani). Ma ko‘u ‘ike kino, inä 
‘imi ka haumäna e ho‘opa‘ana‘au, hele a hala ho‘okahi hua‘ölelo a 
hopuna‘ölelo a lälani mele paha o ia pa‘ana‘au ‘ana, hala pü i kekahi 
manawa ke koena aku o ka ha‘i‘ölelo e hö‘ä‘ä wale ai. He mea pü 
ia ho‘opa‘ana‘au ‘ana e käohi ana i ke komo o ka ‘a‘au i loko o ka 
ha‘i‘ölelo ‘ana, ma kahi o ka leo me ka lawena kino kohu mïkini 
ke ‘ano. Hele a hö‘ea mai nö ka lä e ha‘i‘ölelo ai ma ka papa, ‘o ia 
kikokikona ke “kikiki” e ha‘i‘ölelo ai—‘a‘ohe pepa, ‘a‘ohe ha‘i‘ölelo, 
‘a‘ohe kaha. A hala ia lä, ‘a‘ohe ho‘opiha ‘ana. Pono ho‘i e mäkaukau 
ka haumäna.

	 Ma ka ho‘omaka ‘ana i këia ‘ano a‘o ‘ana, he pü‘ika‘ika nö no ka 
haumäna ma ke ‘ano, ‘a‘ole wale nö ‘o ka heluhelu a ho‘omaopopo 
iho i ka mana‘o o ka mo‘olelo kahiko, he pono pü e ‘imi he pilina 
o kauwahi mähele mo‘olelo e ha‘i‘ölelo ai. A no laila ko‘u paipai 
‘ana i ka haumäna ma ka ho‘omaka ‘ana e ‘imi aku a he mo‘olelo 

pilikino e launa ana me ka pö‘aiapili ha‘i‘ölelo. ‘Oi aku ka ma‘alahi 
o ka mo‘olelo pilikino e hele ai a ma‘a i ke kükulu mana‘o ‘ana ma 
nä mähele nui ‘elima o ka ha‘i‘ölelo ‘ana. A hiki nö na‘e i kekahi wä 
holomua (a hala he ‘ekolu a ‘ehä paha ha‘i‘ölelo ‘ana), ho‘oma‘ama‘a 
häiki wau i ka haumäna ma ka ho‘omohala ‘ana i ka iwi o käna 
ha‘i‘ölelo mai loko mai o ka mo‘olelo kahiko e heluhelu ‘ia ma ka 
papa. A möakäka mai ia ma‘a ‘ana aku (he wä nö i kekahi manawa ia 
ma‘a ‘ana), koi aku wau i ka haumäna e ho‘omohala ‘ae‘oia i ka iwi 
ha‘i‘ölelo mai loko mai nö o ka mo‘olelo kahiko.

•	 A hö‘ea mai ka lä ha‘i‘ölelo, kükulu ‘ia ka mïkini pa‘i wikiö. Noho ho‘i 
wau i mua me ia mïkini pa‘i wikiö, a unoho ho‘i nä hoa haumäna 
ma hope mai o‘u. Kü ana ka haumäna ha‘i‘ölelo i mua, a i ka “‘o ia” 
‘ana, ha‘i‘ölelo nö mai ka mua a ka hope, ‘a‘ohe mea koe. Kü ana këlä 
me këia i mua e ho‘okö ai pëlä. A laua pono ke kau kula i mua, e koi 
aku ana i ka lö‘ihi a‘e, a lö‘ihi hou a‘e o ka ha‘i‘ölelo e ho‘okö ‘ia. I 
ka nui o ka manawa, e pau ana ka hola papa i ia kü päkahikahi ‘ana 
o nä haumäna e ha‘i‘ölelo ai (he kanaiwa minuke ma Näwahï a he 
kanahikukumamälima minuke ma ke kulanui).

•	 A i kekahi häläwai hou ‘ana o ka papa, ua ho‘omäkaukau mua wau 
i nä wikiö i pa‘i mua ‘ia, a ho‘olele wau ma ka papa ma ke ‘ano 
loiloi pualu, a ma ke ‘ano e hiki ai ia‘u ke a‘oa‘o i ko‘u mau mana‘o 
ho‘omaika‘i me nä mana‘o kökua e ho‘oikaika ai. (‘O ka ma‘amau, 
ha‘i‘ölelo ka haumäna ma ka Po‘alua, a loiloi ‘ia nä ha‘i‘ölelo ma 
ka Po‘ahä.) Ua ‘ike ihola wau, he “kumu” maika‘i ka wikiö, ‘oiai ke 
hemahema iho, e ‘imi ikaika ana ka haumäna e pono ia hemahema a 
‘ike hou ‘ole ‘ia ma ka wikiö ma kekahi ha‘i‘ölelo ‘ana aku. He mea pü  
ia e ‘o‘ole‘a ai ka na‘au o ka haumäna ma ka ha‘i‘ölelo ‘ana, e ha‘alele 
ai ho‘i i ka hilahila, i ke ku‘ihë ‘ana paha, a ‘a‘a pono aku i këia hana 
waiwai loa.

•	 Pau, ho‘i hou nö i loko o ka ha‘awina mo‘olelo kahiko, a ho‘omaka 
hou këia ka‘ina hana e like me ka mea i kükä ‘ia ma luna nei. Ma 
Näwahï, a no ko‘u ka‘ika‘i ‘ana i ka haumäna i loko o ka mo‘olelo 
kahiko, inä küpa‘a mau ka laua ‘ana o ke kau kula e häläwai ‘ole ana 
me kekahi ‘ano ku‘ia o ka papa manawa (ma kahi o ka iwakälua pule 
o ke kau), e hiki nö ho‘i ke kö he ‘ewalu a ‘oi ha‘i‘ölelo o ke kau i këlä 

me këia pule ‘elua. Ma ke kulanui, ‘oi aku ka pökole o ko‘u ka‘ika‘i 
‘ana i nä haumäna ma ka mo‘olelo kahiko, a ho‘oku‘u koke wau iä 
läkou e ‘imi ‘ae‘oia aku i ka pono. Inä he ‘umikumamähä paha pule 
o ke kau, e hiki nö ho‘i ke kö he ‘umi paha ha‘i‘ölelo ‘ana o ke kau. 
‘Oiai “ma ka hana ka ‘ike,” aia ka pono i ka pïna‘i o ka ho‘oma‘ama‘a 
‘ana e ‘ike kino ai, e pä pono ai i nä ha‘awina like ‘ole o ka na‘au e 
ikaika a‘e ai. I ka laupa‘i o ka ho‘oma‘ama‘a ‘ana e ha‘alele ai i ke ‘ano 

“mïkini” o ka ha‘i‘ölelo ‘ana.

No ka Loiloi ‘ana

I mea ho‘i e ana ai a e ho‘oikaika ai i ke ki‘ina a ka haumäna, ua haku pü ihola 
wau he analoi e paka aku ana i ka holomua käpilipili ha‘i‘ölelo. ‘O ka helu “1, 2, 
3” o këlä me këia mähele, he helu ‘ai nö ia e hö‘ea aku ana i ka 15/15 (A+) i kaha. 
Ho‘ohana wau i ka loiloi o lalo ma kona ‘ano pahukü e ‘ike koke ai ka haumäna 
no ke külana o käna hana. Aia nö na‘e i ko‘u häläwai päkahi ‘ana me këlä me këia 
haumäna e ho‘äkea a e ho‘äkäka pono ‘ia ai ka loiloi ‘ana. Eia ma lalo nei he kope 
o ke analoi o ko‘u mau makahiki ho‘omaka penei:

 
1. WELINA

1.	 He aloha pökole nö; ‘a‘ohe ‘ano no‘eau/ho‘omikolololehua ‘ana.

2.	 He aloha i ka malihini ma kekahi ‘ano kiko‘ï, häiki küpono ‘ole na‘e 
ka ho‘omikolololehua ‘ana.

3.	 He ‘ölelo no‘eau/ho‘omikolololehua pili i ka pö‘aiapili, ho‘ohana ‘ia 
paha nä lälani mele/mele oli (ho‘opuka waha a oli ‘ia paha), aloha ‘ia 
ka malihini ma ke ‘ano ohaoha ma‘ema‘e.

2. ‘ÖLELO NO‘EAU

1.	 ‘A‘ohe pili, ‘a‘ohe möakäka, ‘a‘ohe ‘ano no‘eau.

2.	 He ‘ölelo no‘eau nö, ‘a‘ole na‘e lawa ka pili/möakäka o ka mana‘o.

3.	 He ‘ölelo no‘eau pili loa i ka pö‘aiapili, möakäka kona ‘ano no‘eau a 
me kona pili i ka mo‘olelo me ka ha‘awina.

3. MO‘OLELO

1.	 He mo‘olelo pökole a launa ‘ole o ka mana‘o e lelele ai ma ‘ö a ma 
‘ö; he möakäka ‘ole, a manakä iho ai ke ho‘olohe aku; ‘a‘ohe ‘ölelo 
ho‘onaninani.

2.	 He mo‘olelo, no ke kö piha ‘ole na‘e o kona mau mana‘o a pau, 
hana nui ka hahai piha ‘ana i ke au o ka mo‘olelo; häiki loa ka ‘ölelo 
ho‘onaninani o loko.

3.	 He mo‘olelo pili loa i ka ‘ölelo no‘eau me ka pö‘aiapili, pa‘a kona au 
mo‘olelo (ho‘omaka–kino–pau), ‘a‘ole pokepoke, a komo pü nö paha 
ka lälani mele/mele oli ma kahi küpono.

4. HA‘AWINA HO‘OPILI

1.	 ‘A‘ohe nö ha‘awina waiwai ‘i‘o; ‘a‘ohe pili i nä mähele ha‘i‘ölelo ‘ë 
a‘e me ka möakäka lawa.

2.	 He pili hapa (i ka malihini wale nö/i ko ke kula wale nö), ‘a‘ole 
na‘e lawa ka ikaika e pili ai ka ‘ölelo no‘eau a me ka mo‘olelo; he 
ha‘awina nö, näwaliwali loa na‘e ka pili.

3.	 Ho‘opili maika‘i ‘ia ka ‘ölelo no‘eau, ka mo‘olelo, a me ka pö‘aiapili i 
ka malihini a i ko ke kula; waiwai ‘i‘o ka ha‘awina = Ahä!!!

5. WELINA PANI

1.	 “Ua hämama ka ‘ïpuka, e komo mai, e kipa mai, aloha.” ‘O ia ho‘i, 
‘a‘ohe wahi ho‘oikaika ma ka ho‘okä‘au ‘ana he ‘ölelo pani maika‘i. 
Näwaliwali loa këia pani i ka pö‘aiapili o ka ha‘i‘ölelo.

2.	 Ua kono i ka malihini me ka ma‘ema‘e, häiki na‘e ke ‘ano e 
ho‘onaninani ‘ölelo.

3.	 Ho‘opuka pökole hou ‘ia nä mähele nui a pau o luna (‘ölelo no‘eau/
mo‘olelo/ha‘awina) no ke aloha ‘ana i ka malihini; kono i ka 
malihini me ka nani ma‘ema‘e o ka ‘ölelo me ke kükulu mana‘o ma 
ka ho‘okä‘au pono ‘ana.

E ho‘omana‘o ‘ia: i loko ho‘i o ke kükulu ‘ana i këia ka‘ina ho‘omohala ha‘i‘ölelo, ‘o 
ia wale ihola nö ia—he ka‘ina ho‘omohala ha‘i‘ölelo. ‘A‘ole na‘e ma laila ka waiwai 
nui e ola ai. He mea haku ia na‘u pëlä i loa‘a ho‘i he kahua e ho‘omaopopo ai a e 
a‘o ai i ka haumäna i ia mea he ha‘i‘ölelo. A mälo‘elo‘e ho‘i ka ‘ike, a hele nö ho‘i 
a walea ka ha‘i‘ölelo ‘ana me ka no‘eau maika‘i e hua pono ai ia ‘ano ho‘opuka 
mana‘o ‘ana ma ke kaila mïkololohua pili, käkä‘ölelo wale ‘ia aku! ‘O ia ho‘i, he 
mea ke ka‘ina hana o luna nei e ka‘ina ‘ole ai ma hope i ka no‘eau o ke kanaka. 
‘A‘ole loa nö ka‘u he känäwai pa‘a e wähi ‘ole ‘ia, i mea nö na‘e ia e lëkei ai i loko o 
ka ‘ike kino i ka ha‘i‘ölelo ‘ana. Hele nö a holomua, e lilo paha ‘o ka ‘ölelo no‘eau 
ka welina; e ho‘omana‘o ‘ia ka ha‘awina pili, a komo i ka mo‘olelo kahiko, a ho‘i 
hou i ka ha‘awina pili e mäkia piha ai; a hïpu‘u ‘auli‘i me ka welina pani. Hele nö 
a holomua, hele nö a ola, hulihia nö, ‘o ia mau nani ma‘ema‘e. I mea nö na‘e këia 
haku ‘ana e kahua ai, i hiki ke lelele aku pëlä.

He La‘ana Ha‘i‘ölelo

Eia ke ho‘olako aku nei ma lalo he ‘elua la‘ana ha‘i‘ölelo. ‘O ka mua, he ha‘i‘ölelo 
na ke kumu ho‘ohälike, na Larry L. Kimura, i ka MH 1999; a ‘o ka lua aku o ka 
la‘ana, he mea ia na‘u o ke kükulu ‘ana, a ha‘i‘ölelo akula ma kekahi ‘aha ho‘okipa o 
Näwahï Kula i ka MH 2005. Ma ka mea e huikau ‘ole ai, a ‘oiai he mea ho‘omana‘o 
‘ia ka hualekikona e like me ka nui i hiki mai loko mai o nä mo‘olelo kumu o ia 
mau ha‘i‘ölelo ‘elua, ua mäka wau i nä meiwi o loko e hö‘oia ana i ka pili ma ke 
kaila me ko ka mo‘olelo kahiko.21 Ma ke kë pono ‘ana i nä la‘ana ha‘i‘ölelo ‘elua, 
penei ho‘i ke ana ‘ana ma luna o ka‘u ‘oloke‘a haku:

PAKUHI 4. No ke ka‘ina ha‘i‘ölelo a Kimura me Perreira

KIMURA PERREIRA

He ‘ölelo ho‘olauna i loko o ka ‘ölelo no‘eau He ‘ölelo ho‘olauna i loko o ka mo‘olelo pökole

Mo‘olelo Mo‘olelo

Ha‘awina Ha‘awina

Pani Pani



40

HÜLILI  Vol. 11, No. 2 (2019)

La‘ana Ha‘i‘ölelo: Kimura

Ma ka puka ‘ana o ka papa mua o Näwahï Kula i ka MH 1999, ‘o ia ka makamua o 
ke ka‘i ‘ana i nä ‘aha o ka “Pule Puka Kula.”22 Ma ka Po‘akolu o ia pule, e ‘äkoakoa 
ana ko Näwahï Kula ma Mokuola ‘Ailana no ka mälama ‘ana i ka “‘Aha Mokuola,” 
‘o ka ‘aha ho‘i nona ka ho‘omana‘o ‘ana i ka nu‘ukia o ua kula nei: “No ‘Ane‘i Ko 
Käkou Ola.”23 Na Kimura nö i ka‘i i ia ‘aha o ia makahiki mua, a ki‘i ihola wau a 
palapala leo ihola i käna mähele ha‘i‘ölelo e wehe ana i ka papa hana o ke awakea 
e kau ana ka lä i ka lolo i la‘ana ha‘i‘ölelo o ko‘u nänä ‘ana aku:

‘Ae…no Mokuola {inoa ‘äina} nei kë‘ia puana, “Nä Uluniu 
Uluäo‘a” {‘ölelo no‘eau}. No laila, ke nänä nei käkou i këia 
lä, këia mau niu, ‘oiai ‘öpiopio nö, ‘a‘ole nö paha i…i ulu i 
ka wä o nä küpuna i hala {‘ëko‘a}, eia nö na‘e, aia nö ke ulu 
nei a hiki i këia lä {hopena}. A ‘o këlä ‘ölelo, ‘o “Nä Uluniu 
Uluäo‘a o Mokuola” {ku‘ina ho‘i ma ka ‘ölelo no‘eau}, aia 
nö ke pa‘a nei iä käkou i këia lä {hopena}. I mea këia e 
ho‘omana‘o ai iä käkou, ‘o ia ho‘i, nä känaka, ko käkou mau 
pilikana, nä küpuna ho‘i i hala ma mua o käkou {helu}, 
‘o ia ke kumu o käkou e ‘äkoakoa nei, [a] koho ‘ia ai ho‘i 
këia wahi e ‘äkoakoa ai {ku‘ina ho‘i} [no ka ho‘omana‘o 
iä läkou ***UA HEMAHEMA KA LOLA***], a…‘o këia 
mokupuni nei {ku‘ina ho‘i}, he mokupuni kaulana i ka wä 
kahiko loa; a i mea ho‘i e ho‘omana‘o ai i këia mokupuni 
a me nä küpuna o käkou {ku‘ina ho‘i}, ua ki‘i ‘ia këia 
mana‘o ‘o ka niu {ku‘ina ho‘i} no këia pä mua ho‘i o kë‘ia  
kakahiaka {helu}.

He wahi mo‘olelo këia…mo‘olelo kahiko e pili ana i ke 
kumu niu. Ma kekahi ‘ölelo ‘ana, pëia i loa‘a mai ai ka niu i 
Hawai‘i nei ma o këia akua ‘o Niuolahiki {kuhia; inoa akua}. 
He kupuna ‘o ia no kekahi po‘e ‘ohana e noho ana i kë‘ia 
‘äina, ‘o Kü läua ‘o Hina…‘o Küalakai a me Hina, käne a me 
ka wahine, a ua hänau mai he keiki iä läua {mo‘okü‘auhau; 
inoa akua}. Ma mua na‘e o ka hänau ‘ana mai o kë‘ia keiki 
{ku‘ina ho‘i}, ua ho‘i ka makua käne i Kahiki, këlä ‘äina 
mamao loa, ‘o Kahiki‘älealea, ‘o Kahikikapaua {akapili; helu 
ma ka inoa ‘äina}. I ia hänau ‘ana mai o ke keiki, a [ka] 

nui ‘ana a‘e o kë‘ia keiki {ku‘ina ho‘i; helu}, nïnau ho‘i i ka 
makuahine, “Ma hea ko‘u makua käne” {puana‘ï}?

Pane akula ka makuahine, “Aia i Kahikikü {inoa ‘äina}. Në 
makemake ‘oe e hele e ‘ike, e lawe ‘oe i kë‘ia mau hö‘ailona 
a ka makua käne i waiho ai: he ‘ahu‘ula, he mahiole ‘ula, he 
wa‘a ‘ula, he mau pe‘a ‘ula {helu}. Në mamake ‘oe e ho‘i, 
ho‘i ma luna o kë‘ia wa‘a {ku‘ina ho‘i 2x ma ka pïna‘i ‘o 

“Në mamake ‘oe”}” {puana‘ï}. Hö‘ole ke keiki, ‘a‘ohe ona 
makemake e luhi i ka hoe i ka wa‘a a i ka holo ma ka moana 
nui loa. No laila, ‘ölelo ka makuahine, e kähea ‘o ia i ko 
läua akua, ko läua kupuna, ko läua ‘aumakua {helu}, ‘o ia ‘o 
Niuolahiki {inoa akua}, näna nö e hali i kë‘ia keiki a hiki loa 
aku i Kahiki {inoa ‘äina}.

No laila, ua kähea ka makuahine i kë‘ia kupuna o läkou 
{ku‘ina ho‘i} ma kekahi mele pökole, a no laila, e a‘o ana au 
iä ‘oukou [i] kë‘ia mele pökole [i] kë‘ia kakahiaka. Na ‘oukou 
e ho‘opili mai ia‘u ma nä hua‘ölelo {kïkahö kökua}:

E Niuolahiki ë,
I kupu i Kahiki,
I mole i Kahiki,
I kumu i Kahiki,
I lau i Kahiki,
I hua i Kahiki,
I o‘o i Kahiki ë {mele}.

‘Ae, a pëlä i kähea ‘ia ai ka makuahine, a pa‘a ho‘i kë‘ia 
keiki ma nä lau o kë‘ia niu kupanaha e ulu mai ana mai 
ka honua mai o Hawai‘i nei, a hiki loa aku i ka lewa, a 
hiki loa aku ho‘i i kona pi‘o ‘ana [a ku‘u i lalo ***UA 
HEMAHEMA KA LOLA***] i ka ‘äina ‘o Kahiki {helu; inoa 

‘äina; ho‘okalakupua}, a ma laila i hui ai me ka makua käne, 
me Küalakai {akapili}.

He nui hou aku ka ma…ka mo‘olelo, aia nö na‘e, ‘o ka 
mana‘o nui o këia, [‘o] ko kä…ka ho‘omana‘o ‘ana i ka inoa 

o ka niu hiki {kïkahö}, ka niu ola hiki {helu; ho‘okä‘au}, ‘o ia 
ho‘i, kona pi‘o ‘ana…kona ulu ‘ana ma ka honua nei a hiki 
aku a i kekahi ‘äina ‘ë i kapa ‘ia ‘o Kahiki, Kahikinui {helu 
ho‘okalakupua; inoa ‘äina}. Pëia ke küpa‘a ‘ana o ka mole 
o ka niu i loko o ka honua nei…[***UA HEMAHEMA KA 
LOLA I KA HÜ O KA MOKULELE***]…pëlä ho‘i ‘oukou, 
inä ‘a‘ole pa‘a ke kupu ‘ana, ka mole ‘ana, ke kumu ‘ana, ka 
lau ‘ana, me ka hua me ke o‘o ‘ana, ‘a‘ole ana e hiki aku i ia 
mau ‘äina a ‘oukou e no‘ono‘o nei e hiki loa aku ai {he ‘ano 
kïkahö këia ma ka ho‘okä‘au ‘ana i ke mele, a ‘o ka ha‘awina 
ho‘opili pü mai nö këia kekahi}.

No laila, ke ho‘omana‘o ‘ia nei kë‘ia mau mana‘o ma o kë‘ia 
mana‘o a‘u e wehewehe nei iä ‘oukou, ma o Niuolahiki 
{helu; inoa akua}. No laila, e hana hou käkou i kë‘ia  
wahi mele:

E Niuolahiki ë,
I kupu i Kahiki,
I mole i Kahiki,
I kumu i Kahiki,
I lau i Kahiki,
I hua i Kahiki,
I o‘o i Kahiki ë {pïna‘i ma ke mele}.

‘Ae, no laila, e hana hou käkou, a e noi ana wau iä Mona 
e ‘oki i kë‘ia niu, niu hiwa {kïkahö}. ‘Elua wale nö niu o 
Hawai‘i nei: he niu lelo me ka niu hiwa. ‘O kë‘ia ka niu 
hiwa. Mea nui kë‘ia niu hiwa ma ka hana lapa‘au ‘ana na 
ka po‘e küpuna…{kuhia; helu} [***UA HEMAHEMA KA 
LOLA I KA HÜ O KA MOKULELE***]…no laila, e no‘ono‘o 
käkou i kë‘ia mo‘olelo iä käkou e…[***UA HEMAHEMA 
KA LOLA I KA HÜ O KA MOKULELE***]…



43

PERREIRA  |  NO KA HA‘I‘ÖLELO KU‘UNA

E Niuolahiki ë,
I kupu i Kahiki,
I mole i Kahiki,
I kumu i Kahiki,
I lau i Kahiki,
I hua i Kahiki,
I o‘o i Kahiki ë {pïna‘i hou ma ke mele}.

A ke ho‘omana‘o nei käkou i nä küpuna o käkou ma kë‘ia 
ninini ‘ana i kë‘ia wai mua loa i ka honua nei, no ka mea, 
mai laila mai käkou, ma laila ko käkou piko, ma laila ko 
käkou kupu ‘ana, ko käkou mole ‘ana, ko käkou kumu ‘ana, 
ko käkou lau ‘ana, hua ‘ana a o‘o ‘ana {helu; ho‘okä‘au}, 
no laila, e inu ‘oukou no ka ho‘omana‘o ‘ana i kë‘ia  
mau hua‘ölelo.

~ PAU IHOLA KËIA MÄHELE O KA ‘ÖLELO ‘ANA ~

La‘ana Ha‘i‘ölelo: Perreira

I ke kau ‘ana o Dee Jay Mailer, ‘o ia ke alaka‘i CEO hou o Nä Kula ‘o Kamehameha, 
hö‘ea maila nö ‘o ia i Hawai‘i Mokupuni nei, a ho‘onohonoho ‘ia he ala e kipa mai 
ai ‘o ia i Näwahï Kula i ka MH 2005. Ma ko‘u ‘ao‘ao he mea ha‘i‘ölelo o ia ‘aha 
ho‘okipa, ua ili maila ma luna o‘u ke kuleana ‘o ka ho‘oponopono ‘ana i ko luna 
me ko lalo, a noa pono ho‘i kona ala e kipa mai ai. E ho‘äkäka iki aku wau no ke 
ke‘ehina hana o ko‘u ho‘omäkaukau ‘ana, a mohala a‘e ai ka‘u ha‘i‘ölelo o ia lä.

No‘u, he ‘oko‘a nö ka‘u mau ki‘ina ho‘omohala ha‘i‘ölelo, aia nö ho‘i i ka mea e 
küpono ana i ka ha‘awina na‘au o ia wä. I kahi wä, ‘ö‘ili honua wale mai nö ke 
kumuhana ha‘i‘ölelo mai ke po‘o a ka hi‘u, ma ka lohe wale ‘ana no ke kipa ‘ana 
mai o Mea, a ‘ike ‘ë iho nö wau no ka‘u papa hana ha‘i‘ölelo e lawelawe aku ai. I 
kahi wä, ho‘oku‘u aku nö wau na ka “‘uhane” nö o ia ha‘i‘ölelo ‘ana e kuhikuhi mai 
i ke kuamo‘o ‘ölelo e haha‘i aku ai. I kahi wä, ki‘i aku nö wau i ka‘u mau ha‘awina 
‘ölelo no loko mai o ko‘u heluhelu ‘ana o ia wä (he mo‘olelo paha, he kolamu 
nüpepa kahiko paha, he mele paha), a unuhi mai wau no loko mai o ia heluhelu 
‘ana he ha‘awina ha‘i‘ölelo. Pëlä ihola ka‘u ma ia ho‘okipa ‘ana i ua Mailer nei. ‘O 

ka wähi puke ka‘u hana—e like ho‘i me ia ‘ano wähi paipala ‘ana e ‘ike ai i ka 
ha‘awina ho‘okele (Pukui, Haertig, & Lee, 1972, ‘a. 204–206)—‘o ia wähi like nö 
ka‘u i hana ai ma luna o ka mo‘olelo no Kekühaupi‘o (Desha, 1920–1924/1996, ‘a. 
107–121). ‘Oiai no Nä Kula ‘o Kamehameha mai nö ia kipa ‘ana, e wae ana wau i 
loko o ko‘u au no‘ono‘o he kumuhana a he mo‘olelo ku‘una e pili pono ana i ke 
ali‘i nona ka inoa o ua kula nei. Ma ia wähi ‘ana i loa‘a maila ka mo‘olelo e pili ana 
i ka hui “ho‘opäpä” ‘ana o Kamehameha Ali‘i me Naha Pöhaku. E kala akula ko‘u 
heluhelu hope ‘ana i ia mo‘olelo, a no laila ko‘u heluhelu hou ‘ana i ko‘i‘i hou mai 
ia mau mana‘o nui i loko o ko‘u waihona no‘ono‘o. Pau, ho‘oku‘u aku wau he wä 
e nö pono iho ai ia mau mana‘o i loko a mohala a‘e ko‘u mau mana‘o ha‘awina 
kükulu e pili pü ana. ‘O kahi mea hilu loa e pili pü ana i ia mo‘olelo no Naha 
Pöhaku, aia i loko o laila ka mähele mo‘olelo no ke Ali‘i Makuahine Hanauna 
Ululani me käna mele oli ho‘okipa ‘o “‘O ‘Oe Ia, E Ka Lani Nui Mehameha,” i a‘o 
‘ia maila ia‘u, ia‘u he haumäna laeo‘o na ke Kauka Kalena Silva i ka MH 1999; ‘o 
ia mele oli kekahi i oli ‘ia e a‘u i loko o ia ha‘i‘ölelo ‘ana. ‘Oiai ‘a‘ole nö i ‘oki wikiö 
a ‘oki leo ‘ia paha ko‘u ha‘i‘ölelo ‘ana o ia wä, ua kuni ‘ia a pa‘a ho‘i nä mana‘o 
nui o ia ha‘i‘ölelo i loko o‘u, a ne‘e akula wau e ho‘opa‘a ma lalo nei i la‘ana o 
ka‘u kaila ho‘omohala ha‘i‘ölelo e ho‘oikaika nui aku nei. I mea ho‘i e pa‘a ai ka 
la‘ana kälailai o lalo nei, ua hahai akula wau i ka‘u i ho‘omäkaukau ai no ia wä o 
ka ha‘i‘ölelo ‘ana penei: heluhelu ihola wau i ka mo‘olelo piha, ‘ike ‘ia nä ha‘awina 
nui me nä ha‘awina iki, a ha‘i‘ölelo hou akula wau i mea e palapala ‘ia ai a pa‘a ka 
la‘ana ma lalo nei.

Ma ka hiolo ‘ana o ka waihona no‘ono‘o o kahi püniu hapa 
‘olohaka nei {ho‘okä‘au}, a kaulona pono aku ana ma luna 
ho‘i o ke au o ke ali‘i ku‘una i ‘eha ai ka ‘ili i ia mea he ihe 
laumeki, i hoana ai paha a mea aku ana e hou i ka ‘äkau, lele 
hewa kahi hoa hakakä i ka hema, hemahema ihola, ha‘alo‘u 
ana i kaua mea he hu‘i, he ‘eha, pu‘ua a‘ela nö ia hanu hope, 
loa‘a pono ihola ia luähi i ka ho‘opa‘i a ka ihe; hina ho‘i, 
kolili ana nä wäwae…aloha wale {helu}. Ma ia au nö i inu 
mua ai ke Ali‘i Pai‘ea, ke Ali‘i Kamehameha, ka Na‘i ho‘i 
o ke Aupuni, ka Liona Hae o ka Päkïpika nö a puni {helu 
ma ka inoa; inoa kapakapa}, ma ia au nö i inu mua ai…e 
pä mua ana nö ho‘i i kona mau lehelehe ia ‘ono ho‘ouka 
kaua {ho‘okä‘au ma ke ku‘ina ho‘i}. ‘O ia ho‘ouka kaua ‘ana 
{ku‘ina ho‘i}, aia nö i waena o ko Hawai‘i Nui Kuauli nei o 
Kalani‘öpu‘u {inoa ‘äina/ali‘i}, ne‘epapa pü aku ana e ki‘i 

e pio ko Maui nui a Kamaläläwalu o ka lä komo i nä hono 
o Pi‘ilani, Maui ho‘i o Kahekilinui‘ahumanu {‘ölelo no‘eau 
ma ka inoa ‘äina/ali‘i}. ‘O ia Kahekilinui‘ahumanu {ku‘ina 
ho‘i}, ku‘i aku ana ia hekili, ku‘i aku ana ia hekili, ahu ho‘i a 
manomano kona ika, ‘ike ‘ia ho‘i a puni, he ali‘i e lewa wale 
ana iä ia ia mea ‘o ka lanakila, he alahula {ho‘okä‘au ma ka 
inoa ali‘i}.

‘O ia kaua ‘ana i hui pü ai nä ‘ao‘ao a i ‘elua {ku‘ina ho‘i}, he 
kaua lehua ma ke ‘ano, kü a‘e ana he ‘elele koa e kaua ai, 
a kü a‘e ana he ‘elele koa e kaua ai {kuhia}. ‘O ko Hawai‘i 
moho o ko Kamehameha ‘ao‘ao nö ho‘i, ‘o ka loea koa o 
Ke‘ei o lalo lilo {he ‘ano ‘ölelo no‘eau ma ka inoa kapakapa}, 
‘o Kekühaupi‘o {inoa} nö ho‘i; ‘o ko Maui moho nui, ‘o ke 
koa pä‘ele kä‘e‘a‘e‘a o ka pahuna ihe {he ho‘okä‘au ma ka 
inoa kapakapa}, ‘o Kaihe nö kona inoa {ku‘ina ho‘i ma ka 
inoa}. I ka haka pono ‘ana o ko ia mau ‘ao‘ao a i ‘elua o ia 
‘äkoakoa kaua lehua ‘ana {ku‘ina ho‘i}, a haka pono akula ‘o 
ua ‘o Kekühaupi‘o nö ho‘i i ke külana hakakä o kona hoa 
paio, o Kaihe nö ho‘i {helu ma ke ku‘ina ho‘i; inoa}, a hoana 
akula e hou i ka ihe i ka ‘äkau, a lele hewa akula ia koa pä‘ele 
{inoa kapakapa} i ka hema, me kona ikaika kupua nö ho‘i 
i pahu ‘ia aku ai ia ihe kauila ‘o‘ole‘a o ka wao, ‘a‘ohe ho‘i 
mea e ha‘i pü ai, ‘a‘ohe ho‘i mea näna e ho‘onohä {kïkahö 
kualehelehe}, loa‘a pono maila ka piko o ua koa pä‘ele nei, 
hulä aku ana ma ke kua, hina! Hina ihola ia koa pä‘ele 
kamahele o nä Hono, kolili ana kä ka ‘au wäwae, make loa, 
lele ke aka i o ke ao polohiwa a Käne läua me Kanaloa, moe 
loa i ka wäwae o ka mea näna ia ho‘opa‘i ‘ana {helu; ku‘ina 
ho‘i; pïna‘i ma ia helu hou ‘ana; ho‘okä‘au ma ka inoa akua}. 
‘A‘ohe ho‘i ‘emo, i häkälia nö a huli a‘e e nänä {‘ikioma}, ‘o 
ko Maui ‘ao‘ao nö ho‘i, ‘o ka naholo kikï akula nö ia i ka 
mahuka, pau pü ho‘i i ka holo, ‘a‘ole ho‘i o kana mai {helu; 

‘ikioma}. I mana‘o ‘ia he ‘äha‘ilono ke ho‘okoe ‘ia i hö‘ike, 
ma ia lä, lako ‘oko‘a nö ho‘i nä mea e ‘äha‘i aku ana i ka lono 
make nui {ho‘okä‘au}.

A pau ia kaua ‘ana, pau pü nö me ia make ‘ana {helu ma 
ke ku‘ina ho‘i}, kü ana ke kükini i ke alo o ka Lani Nui 
Mehameha {inoa kapakapa}, e koi ana e ho‘i i ke alo o ka 
makua käne hoa hänau, i ke alo ho‘i o Kalani‘öpu‘u {akapili}, 
e ‘aha ‘ölelo ai no ka ho‘one‘e ‘ana aku i mua. Ma ia alo 
{ku‘ina ho‘i}, a no ke kü‘ë‘ë nö ho‘i o ke Ali‘i Keawemauhili 
{inoa}, i mauhili nö ho‘i kona kapu a manomano, ka mea 
näna ia ‘ölelo e ho‘omana‘o ‘ia mai nei a hiki i këia lä 
{hopena} i ka hänau ‘ana mai o ua Pai‘ea nei i ka pühaka 
o ka lüau‘i makuahine i ‘ono ho‘i kona pu‘u i ka maka o 
ka niuhi ‘ai holopapa o ka moana nui lipolipo, “E ‘ö‘ü i ka 
maka o ka wauke ‘oi ‘öpiopio” {kïkahö ho‘okä‘au; kuhia; 
inoa; puana‘ï}, no ko ua Ali‘i Keawemauhili ‘öhumu ‘ana i 
ke ali‘i ‘öpio, iä Pai‘ea {inoa; akapili}, i ka ulu o kona ikaika, 
a ‘o‘ole‘a ho‘i ka lälä o ia wauke e hiki ‘ole ai nö ho‘i ke 
hele a ‘ö‘ü aku, malia o ho‘ohuli mai ua Pai‘ea nei i kona 
ikaika ma luna o ka hulu makua, a ‘imi aku nö i ka mäkaia 
ma laila, lilo pau loa ka ‘ai ‘ana i ke aupuni mai ka hulu 
makua aku, mai o Kalani‘öpu‘u aku nö ho‘i, a ‘ai wale ana 
ia mau ali‘i i ka hua ‘awa‘awa o ia hana ho‘okalakupua a ka 
‘öpio, make pü i ke aloha ‘ole i ka makua {helu ma ke kïkahö 
kökua; ho‘okä‘au; he kuhia pü i nä ‘ölelo a Keawemauhili i 
mua o ke alo o Kalani‘öpu‘u}.

Kü‘aki ana nö ho‘i ka no‘ono‘o o ka Mö‘ï Kalani‘öpu‘u me 
nä hoa ali‘i o ua Keawemauhili nei no ke keiki hanauna, 
no Kamehameha {inoa; akapili}, a me ka hopena wänana 
käpulu nö ho‘i a ka na‘au ‘öpü ke‘emoa {he ‘ano inoa 
kapakapa}. Mai waena mai nö na‘e o ia ‘aha kükäkükä ‘ana 
o nä ali‘i o ke alo, kü a‘e ana ke Ali‘i Ka‘ioküakanaele {inoa}, 
a ma kona ‘imi ‘ana e pai a‘e a e ko‘o a‘e i kona kökua ‘ana 
ma hope o ke ali‘i ‘öpio o nä Kohala {ho‘okä‘au}, kükala 
akula i kona mau mana‘o, “‘Auhea wale ana ‘oe, e ke Ali‘i, 
e ka Lani Haku o këia noho ‘ana, e Kalani‘öpu‘u. Eia nö 
ho‘i ka puana ho‘i a ku‘u no‘ono‘o ‘ana, a na ‘oukou mai 
nö e ‘äpono a ‘ähewa mai nö paha. ‘A‘ole ho‘i na käkou 
nö käkou e ho‘oluhi iho ma ia no‘ono‘o ‘ana, a kü‘aki nö 
ho‘i ka no‘ono‘o, a lauwili ho‘i ‘o loko. E kähea ‘ia ka papa 

kahuna: ka papa kahuna käne, ka papa kahuna wahine, ke 
kuhikuhipu‘uone, ke kilo, ia mau kähuna ‘ike a pau, a na 
läkou nö e nänä aku i kä läkou mau ‘öuli e a‘oa‘o mai ai. Inä 
no ka pono, ‘o ko käkou pömaika‘i like nö ia, ola ho‘i nä iwi, 
moe hünäkele i ke öpü honua a kau a kau; inä no ka hewa, 
ua möakäka a‘ela nö ka ho‘okö ‘ana ma ia hopena” {puana‘ï; 
helu; ‘ëko‘a; ho‘okä‘au ma ka ho‘omakili ‘ana}. Nünë aku 
ana, nünë mai ana, a holo ihola ia i ka mana‘o maika‘i o ke 
Ali‘i, o Kalani‘öpu‘u {akapili}. Kähea ‘ia nä ‘ölohe kilo ‘öuli a 
pau, kauoha ‘ia läkou i kä läkou hana a pau, heluhelu ‘ia nä 
‘öuli e kau ana ma ka lani, ma ka honua paha {‘ëko‘a}, pau, 
hö‘ike aku ana ke kahuna nui me ka hunähunä ‘ole, “‘A‘ohe 
ho‘i mea näna e ho‘opühili këia ali‘i ‘öpio, ‘oiai, ua ho‘ola‘a 
‘ia e nä akua he ‘imi ‘äina no Hawai‘i Nui nei o ke Kua Uli 
nö a puni” {puana‘ï; inoa kapakapa}. Pau ia hö‘ike ‘ana a 
ia ‘ölohe kahuna nui, huli ‘ia ka mana‘o mai waena mai o 
ka papa kahuna wahine {‘ëko‘a}, a ‘oaka ana ka waha, he 
leo ko‘iko‘i, o ke ali‘i wahine kapu, o Kalaniwahine nö ho‘i 
{akapili; inoa}, “E ku‘u Ali‘i, e ku‘u Haku, he ho‘okahi wale 
nö paha mea e pa‘i ai a pa‘i ia ho‘ouka kaua ‘ana a ka ‘öpio 
a käkou e uhalu ai, ‘o ka hoa hänau nö ‘o Keaweokahikona. 
E ka‘i pü paha wau me ia ‘öpio a käkou e hele e ‘ike i ia hoa 
hänau aku ona, e pili ai ka piko kekahi me kekahi, pono ka 
noho ‘ana o këia mua aku” {puana‘ï; helu; inoa; ho‘okä‘au}. 
Hele nö a lohe ke Ali‘i Kalani‘öpu‘u {inoa} i këia hö‘ike a 
ia käula wahine ki‘eki‘e loa o kona kapu, ‘äpono koke ana e 
like me ia hö‘ike a ia käula wahine ki‘eki‘e, a Kalaniwahine 
{ku‘ina ho‘i; akapili}; liuliu ana ia huaka‘i ali‘i ‘öpio e ‘ike 
läua me ka hoa hänau, me Keaweokahikona {akapili}, e ‘ike 
pü me ka pöhaku hö‘ailona ali‘i naha, me Naha Pöhaku  
nö {akapili}.

Ma ia hele ‘ana nö a ia huaka‘i ho‘olökahi piko {ho‘okä‘au; 
ku‘ina ho‘i}, käla‘e ka lani, moe ana nä ‘ale, ‘a‘ohe wahi ulia 
pakalaki a kupu a‘e {helu; ‘ëko‘a}. Hele nö a hiki i ka ‘olu 
o nä Hilo, ‘a‘ole ho‘i ‘o Keawemauhili, ‘o ka makuahine nö 
na‘e, ‘o Ululaninuiikamoku kai ka hale ma Pi‘opi‘o {inoa 
ali‘i; inoa ‘äina}, pi‘o hoaka ana nö paha ia ‘önohi ali‘i o 
ka holo ‘ana mai nei o ia uka {kïkahö}. A pae nä wa‘a o 

Kamehameha mä i kai {‘ëko‘a o ke ‘ano ku‘ina ho‘i}, ‘o 
Näihe mä {inoa} nö ho‘i nä ‘elele holo mua i hö‘ike no ia pi‘i 
‘ana a‘e o ka huaka‘i ali‘i i ke alo o Ululani mä {inoa}. Hele 
nö ho‘i a hö‘ea ‘o ua ‘o Näihe mä i o Ululani nö ho‘i {ku‘ina 
ho‘i; inoa}, heahea, uë, pua‘i akula nä ‘ölelo ho‘okipa na ke 
aloha {helu}. Pau, nïnau ana ‘o ua ‘o Ululani nei, “Ha‘o 
wale ho‘i nei hö‘ea ‘ana, he aha ana?” {puana‘ï} “Eia a‘e 
nö ho‘i käu keiki a hiki mai, ‘o Kalaninuimehameha i ka 
maka o Häloa!” {puana‘ï; inoa kapakapa} Lohe nö ho‘i ‘o 
Ululani {inoa} i ka ‘ölelo, ‘o ka puka koke akula nö ia i waho, 
uë helu ana, ani ana ka lima, paha aku ana käna oli {helu}: 

‘O ‘oe ia e Kalaninuimehameha,
E hea aku ana i ka ‘iwa kïlou moku lä, e komo!
‘A‘ole i wehewehena, ‘a‘ole i waihona kona pö,
‘O ka ho‘ä këia ë.
A‘u lei o ka Ua Hä‘ao e lele a‘e ana ma uka o ‘Au‘aulele,
E komo i ka hale o ke aloha lani,
‘Au‘au i ke ki‘owai kapu ‘o Pönahakeone,
E inu i ka ‘awa a Käne i kanu ai i Hawai‘i,
Ola ia kini akua iä ‘oe! {mele oli}

Komo akula ‘o Kamehameha i ka hale o ka makuahine, 
uë a‘ela kekahi ma luna o kekahi a pau, ‘uhola aku ana 
ka ‘ä‘ïpu‘upu‘u i nä ‘ono o ka ‘äina: he poi lehua käohi 
pu‘u o Hilo Hanakahi, he ‘ama‘ama momona o Kanakea, 
he pua‘a ho‘olu‘a nö ho‘i {helu; inoa; ho‘okä‘au}. Pä‘ina 
ihola i ia ‘ai ‘ana a pau {ku‘ina ho‘i}, kama‘ilio koke akula 
‘o Kamehameha i ka ‘ölelo iä Ululani no käna huaka‘i 
ho‘olökahi piko me Keaweokahikona, a no ka ho‘opäpä pü 
‘ana i nä päpälina o Naha Pöhaku {helu; inoa}. ‘O ia pöhaku 
hänau ali‘i o ka lälani naha o ke au kahiko {kü‘ina ho‘i}, no 
Kaua‘i mai ia pöhaku, a lawe loa ‘ia maila i Hawai‘i, i Hilo 
e kükulu ‘ia ai; aia nö ia pöhaku hänau ali‘i naha ke waiho 
maila a hiki i këia lä, e pili pü ana me ka hale waihona puke 
moku‘äina o Hilo nö {hopena}. ‘Ölelo ‘ia e küpuna, aia wale 
nö a he ali‘i o ka lälani naha e hailona ai ma luna ona, a ‘o 
ia ihola kona inoa ‘ana pëlä, ‘o Naha Pöhaku nö a hiki i këia 
lä {ku‘ina ho‘i; kïkahö kökua; inoa}.

Pö a‘ela nö a ao a‘e kekahi lä mai, i ke kakahiaka nui, ala 
a‘ela ka huaka‘i ho‘opäpä pöhaku a Kamehameha, hele aku 
ana, a ukali pü ‘ia e Ululani me kona alo, Kalaniwahine me 
kona alo, pau pü nö me ko Kamehameha mau känaka a pau 
o ia hele pü ‘ana, ‘o Kekühaupi‘o nö ho‘i kekahi {helu; inoa}. 
‘O ia huaka‘i ‘ana o ia huaka‘i {ku‘ina ho‘i}, ua lilo ia he mea 
i kau nui ai ka pïhoihoi o ko Hilo nö a puni ma ke ‘ano, he 
huaka‘i hö‘oni‘oni iä Pöhaku Naha {inoa}, he mea laha ‘ole, 
he mea ‘ike ‘ole ‘ia {helu}. Ua hele nö ho‘i a “Lë‘ï Kohala” i 
ka nui känaka e ‘äkoakoa aku ana {ho‘okä‘au ma ka mämala 

‘ölelo no‘eau}. I loko o ia ‘äpo‘epo‘e ‘ana {ku‘ina ho‘i}, ‘o ka 
hoa hänau kekahi ‘o Keaweokahikona {inoa}. E kau ana ka 
mino‘aka ‘ölülü e ‘a‘a aku ana iä Kamehameha, ‘oiai, ‘o ua 
Keaweokahikona {inoa} nö ke ali‘i naha o ia kuleana ‘ana 
ma luna o ka pöhaku, ‘a‘ohe mea hou aku näna e hö‘oni. 
Pëia ho‘i ke a‘oa‘o ‘ana a Ululani Makua {inoa} i ka ‘öpio, 
iä Kamehameha {akapili}, no kona külana nï‘aupi‘o nö ho‘i, 
‘a‘ohe nö kuleana ma luna o ka hö‘oni‘oni iä Naha Pöhaku 
{inoa}; aia wale nö a he mea i poni ‘ia o ka lälani naha, ‘oni 
nö ka pöhaku {kuhia}. Pane aku ana ‘o Kamehameha i 
kona kü ‘ana i mua o Naha Pöhaku {inoa}, “‘Alua ho‘i mea 
‘äke‘ake‘a i ka‘u ki‘ina o ka hö‘ea ‘ana mai o këia lä. ‘A‘ole 
ho‘i këia he pöhaku, he kuahiwi nö; ‘alua, ‘o ko‘u nï‘aupi‘o 
‘ana. He aha lä ho‘i, e ho‘ä‘o nö wau i ku‘u ikaika, a ‘oni ‘ole 
ia‘u, pa‘a ihola kona känäwai ‘ana; i ‘oni nö na‘e ia‘u, na ke 
akua mai nö” {puana‘ï}.

Ma ia liuliu ‘ana o Kamehameha, ‘o ia nö ho‘i ‘oe a he kino 
päpälua {kohu}: ‘ula pü ho‘i ka maka, ‘ölino pü ho‘i ka 
maka, kau ‘ë ka weli ma luna o känaka e pili koke aku ana 
{helu}. A mäkaukau ‘o Kamehameha {inoa} ka ho‘ö ‘ana i 
kona mau lima wïkani ma nä ‘ao‘ao o ua pöhaku nei, pane 
koke aku ana ‘o Kalaniwahine {inoa}, “A ‘oni ‘o Naha iä ‘oe, 
‘oni pü nä moku mai Hawai‘i nei a Kaua‘i; a hemo ‘o Naha 
iä ‘oe, hemo pü nä moku!” {puana‘ï} Pau ia ‘ölelo ‘ana a 
ke ali‘i wahine, a Kalaniwahine {ku‘ina ho‘i; akapili}, nao 
ana ‘o Kamehameha i kona mau lima a pa‘a aku ana ma 
nä ‘ao‘ao o ka pöhaku, ‘umi ana i ka hanu, a hö‘oni akula 

nö ‘o Kamehameha i ka pöhaku {helu; inoa}. ‘A‘ole wale nö 
ma ka hö‘oni ‘ana, kahuli pü ia pöhaku i nä lima kupua o 
ke Ali‘i Kamehameha o nä pali haele lua o Kohala, o Kohala 
nui, o Kohala iki, o Kohala nui ‘äpa‘apa‘a {ho‘okalakupua; 
inoa; ho‘okä‘au ma ka helu lälani mele me ke komo pü o  
ka ‘ëko‘a}.

Ma ia ho‘omana‘o ‘ana i ia naue ‘ana o Naha Pöhaku i ke 
ali‘i, iä Kamehameha {ku‘ina ho‘i; inoa; akapili}, eia nö ke 
ho‘omana‘o pü aku nei i ko käkou ‘äkoakoa ‘ana o këia lä 
{ku‘ina ho‘i}, he kahuli mau nö ia pöhaku kuahiwi ‘äke‘ake‘a 
e kaumaha ana, e heleuma ana ma luna o ka holomua o 
ka Lähui aloha nei {ho‘okä‘au; helu}. Ma ke ‘ano nö ho‘i, 
‘a‘ole paha ‘o Naha Pöhaku pono‘ï nö {inoa}, he pöhaku nö 
na‘e o ke ‘ano hoa like i ‘uo ‘ia e nä känäwai o ke känalua 
‘ana, o ka hopohopo ‘ana, o ke ‘ano pïhoihoi nö ho‘i {helu} 
e hö‘ole‘ole ai känaka, ‘a‘ole nö hiki ke lanakila ka Lähui 
ma luna o ke kahua ‘ike ‘ölelo Hawai‘i; ‘a‘ole ho‘i hiki ke 
lanakila ka Lähui ma luna o ke kahua ‘ike mo‘omeheu 
Hawai‘i; ‘a‘ole ho‘i hiki ke lanakila ka Lähui ma luna o ke 
kahua ‘ike mauli Hawai‘i {helu}! ‘A‘ole ana puka nä keiki 
‘ölelo Hawai‘i i ke ao holo‘oko‘a me ka mäkaukau e lanakila 
pono ai ma laila ke pa‘a i loko o ka ‘ölelo Hawai‘i wale nö ko 
läkou ho‘ona‘auao ‘ia ‘ana; ‘a‘ole ana hiki ke loa‘a kahi ‘imi 
ola paha me ke këkelë ‘ölelo a mo‘omeheu Hawai‘i nö paha 
o ka ‘imi ‘ana i ka na‘auao o ka pö‘ai o ke kulanui {helu}! 
Kakanalua nö ho‘i a lohe mai ke a‘o, ‘a‘ole ho‘i o kana mai 
{‘ikioma}. Eia nö na‘e wau, kä ‘oukou ‘elele waha i ho‘okohu 
‘ia ma luna o këia mau wahi ‘ölelo ho‘opuka o këia haha‘i 
‘ana {akapili}, eia nö ho‘i wau ke hö‘oia nei i mua o käkou i 
këia lä {ku‘ina ho‘i}, ‘o ia ho‘i, i nä wä a pau e ho‘opuka ‘ia 
aku ai he papa no loko mai o ka Papahana Kaiapuni ‘Ölelo 
Hawai‘i, ua kahuli nö ia pöhaku iä käkou! A ho‘opuka ‘ia 
nö ho‘i he papa no loko mai o ka pö‘ai a‘o o ke kulanui, he 
laepua paha, he laeo‘o paha, he lae‘ula nö ho‘i e kälele ana 
ka ‘ike o ia mau këkelë i loko o ka ‘ike ku‘una me ka ‘ölelo 
nënë hiwa o ka ‘äina, ua kahuli hou nö ia pöhaku. A hänau 
nö a kani mo‘opuna, a pü‘ä pono ‘ia ka ‘ölelo he Hawai‘i, ke 

kuana‘ike he Hawai‘i, ka lawena he Hawai‘i, ua kahuli hou 
nö ia pöhaku iä käkou {he ikaika ka helu ma luna o ka helu 
ma luna o ka helu; pïna‘i ma ka mana‘o nui o ia kahuli ‘ana; 
ho‘okä‘au}. ‘A‘ole nö ho‘i ia‘u, ‘a‘ole nö ho‘i iä ‘oe, iä Mea 
lä, iä Mea lä, iä käkou nö ho‘i a pau o këia Lähui ‘ana {helu}, 
a inu hou ana nö i ka wai ola a Käne o ia ui ‘ana, o ia nïnau 
‘ana: Aia i hea lä ka wai a Käne? I ka puka ‘ana o këlä me 
këia papa, i ka puka ‘ana o këlä me këia haumäna, a huli 
hou nö ka lima i loko o ia ho‘omähuahua hou ‘ana aku, aia 
i loko o këlä me këia ia wai a Käne e ‘upu a‘e nei e nini ai a 
hü a‘e, a kä‘eo pono a‘e nö ka ipu o ka ‘ike e kani ai ke ola o 
ko kekahi hanauna hou aku {ho‘okä‘au ma ka lälani mele; 
helu; ho‘okä‘au}.

A no laila këia leo aloha, këia leo heahea {helu} e holo aku 
nei i mua ou, e ka malihini hanohano o këia hui ‘ana, i 
këia ho‘omana‘o ‘ana i ka mo‘olelo o Kalaninuimehameha 
i ka maka o Häloa {inoa kapakapa} o ia häläwai ‘ana me 
Naha Pöhaku {inoa}. ‘O ke kilakila me ka hanohano o ia 
ho‘omana‘o ‘ana nö na‘e, aia ia i loko o këia häläwai ‘ana 
e ‘ike ai, e ‘ike maka ai, e ‘ike kino ai, i nä ho‘omäkaukau 
‘ana, i nä lawelawe ‘ana i ka pono nui i loko o këia mau 
keiki aloha nei e kü nei i mua ou {helu}, e kau nui ai a pula 
‘oko‘a ka maka, a kahuli hou aku ana, a kahuli hou aku ana 
ia pöhaku aku, ia pöhaku aku, a ola hou mai nö ia lawena 
na‘i aupuni i loko o këlä me këia e hi‘i iho ana e ho‘okö aku 
pëlä no ka pono ola mau o ka mauli hiwa o këia ‘äina nei o 
käkou i loko mau o kona ‘ölelo kumu mai ka mole mai nö 
{helu ma ka ho‘okä‘au}. Ua noa nö ho‘i i këia leo nei käu 
hele i ka uka nei o Puna i ke ‘ala o ka hala me ka hïnano, 
e pülale ‘ole ai ho‘i a hilikau wale i ka ‘ike pöwehiwehi a 
ka maka {ho‘okä‘au ma ka ‘ölelo no‘eau}. ‘O Ulumano me 
Moanilehua ko mau hoa hele i loko ho‘i o këia ua loloku nö 
a ka Wahine {ho‘okä‘au ma ka ho‘okanaka; inoa kapakapa}, 
e ka‘i mai, e ka‘i mai nö {pïna‘i}, ke aloha nui käkou like a 
pau, aloha!

He Mana‘o Hö‘ulu‘ulu no ka Ha‘i‘ölelo Ho‘äla Hou 
‘ia, he Käkä‘ölelo

Ma luna ho‘i o ko‘u kilo ‘ana i ke ‘ano ha‘i‘ölelo ku‘una i lawelawe ‘ia e Kimura 
me Silva, a pëia pü ho‘i ma luna o ko‘u ‘ike kino iho nö i ka‘u o ka ho‘omohala 
‘ana ma nä makahiki he lö‘ihi nö i ka‘a hope akula, eia ma lalo nei he mau mana‘o 
hö‘ulu‘ulu e pili pü ana. He mea ho‘i këia kükä ‘ana e kahua ai këia ‘atikala i loko 
o ka‘u ki‘ina ho‘öla i ke ‘ano ha‘i‘ölelo ma luna o ka mëheuheu kahiko. Ma nei 
ke‘ehina ‘o ka ho‘omohala i ka ha‘i‘ölelo ma luna o ke kaila mo‘olelo kahiko, ua 
‘ike ihola wau i ka “pili” o ka ha‘awina nui e külia ‘ia, e like ho‘i me ka “pili” i kükä 
‘ia e Kimura (2002, ‘a. 42) no ka haku mele penei:

 
Ke ho‘omana‘o nei au i ku‘u wahi ‘anakala, ‘o Iokepa 
Maka‘ai, i ko‘u noi ‘ana iä ia e paka mai i kekahi o ka‘u mau 
mele i haku ai. Ke leo au i nä hua‘ölelo o ke mele iä ia, pane 
maila ‘o ia, “Pili,” a i ‘ole, “‘A‘ole pili.” ‘O ia ihola kahi pane. 
‘A‘ole i hiki iä ia ke wehewehe i ke kumu o käna pane ‘ana 
ia‘u inä he pili a pili ‘ole paha. Eia na‘e, ke lohe wau, “‘A‘ole 
pili,” ho‘i au i ka‘u mele a ho‘oponopono ihola i kahi äna i 
kuhi ai he pili ‘ole a leo hou au iä ia a hiki i kona pane ‘ana 
mai, “‘Ae. Maika‘i. Ua pili.” Na kona pepeiao a me kona 
mauli Hawai‘i i ho‘omaopopo maila iä ia a ia‘u inä ua pili a 
pili ‘ole ka‘u mele.

 
‘O ia ho‘i, he mea ko‘iko‘i ka ho‘oikaika nui ‘ana o ka mea ha‘i‘ölelo ku‘una a pili 
like nä ‘ao‘ao ‘ekolu o ka mauli Hawai‘i o loko o ka ha‘i‘ölelo: he launa pono ka 
‘ölelo (ma ka nui küpono, ke kaila o ka meiwi me ka hualekikona, ka lawena), ka 
‘ike ku‘una (ka nui küpono o ka ‘i‘o e hua‘i ‘ia), a me ka lawena (ka launa o ke kino 
i loko o ka haha‘i ‘ana). No ka ‘ao‘ao pili ‘uhane ho‘i, ‘a‘ole nö like ka hiki ke a‘o iä 
ha‘i no ke komo ‘ana i loko o ka ‘uhane o kekahi hana, ‘oiai, he mea ho‘i ia o ka pä 
‘ana o kona na‘au iho nö, a ‘upu wale a‘e mai loko a‘e. I ka nui o ka manawa, ‘a‘ole 
nö he mea komo wale ka ha‘i‘ölelo i loko o ka ‘uhane, aia nö a pili a launa ikaika 
nä ‘ao‘ao mua ‘ekolu i helu ‘ia a‘ela, a laila ho‘i e hemohemo ai he ala e ‘uhane ai, e 
‘a‘au ai ho‘i ke käkä‘ölelo ‘ana aku. ‘O ka mea ‘ano ‘ë nö na‘e, he holo pü këia mau 
mea a pau ‘ehä i ka wä ho‘okahi, ‘a‘ole ho‘i ma ke ‘ano ka‘ina 1, 2, 3 a laila ho‘i ka 
4; holo pü ho‘i i ka wä ho‘okahi. I mea ho‘i e kö ai pëlä, he pono e laupa‘i ka ‘ike no 

nä mea e pono ai ka puka pono o këlä me këia ‘ao‘ao a walea, a ho‘oma‘ama‘a iho i 
loko o ka hana e like me ka nui i hiki a walea, a lilo ho‘i ia walea ‘ana, ‘o ia ka mea 
e “pili” pono ai. He ‘ano ‘ë nö i kinohi, hele nö na‘e a kama‘äina maika‘i i ka hana, 
ua ‘ike ‘ë nö ‘o loko i ka “pili” ‘ë ma mua o ka ho‘omaka ‘ana, a lewa wale aku nö i 
loko o ka ‘uhane e pana ai ke käkä‘ölelo ‘ana, ‘a‘ole he “ha‘i‘ölelo” wale aku nö ma 
ka ho‘okö ‘ana i ke ka‘ina hana.

‘A‘ole loa këia he pa‘ana‘au mai ke kikokiko ‘ana a pa‘a ma ka pepa, no nä minuke 
nö na‘e o ke käkä‘ölelo ‘ana, ola hou mai nö nä ‘ike kahiko me ona mau ‘ölelo 
kahiko, pau pü nö me ona lawena kahiko, a launa hou nö i loko o këia noho ‘ana 
o känaka o këia au. Hele nö a ka palena pau a akaku‘u iho a “kanaka” hou mai nö, 
ua ‘ike le‘a i ka “pili,” a paupauaho nö paha i ka nui lilo i loko o ke käkä‘ölelo ‘ana. 
(I kahi wä, hele ‘i‘o nö ho‘i a poina pü i ka lö‘ihi o ka ha‘i‘ölelo ‘ana i ka walea pono 
i këlä me këia ‘ike e haha‘i aku ana.) A ‘ike ke kanaka i ia pae ‘o ka ha‘i‘ölelo pili, 
‘a‘ole ho‘i a he ‘ole, ‘o ka hei aku nö ia e ake ana e ha‘i‘ölelo hou e komo hou aku ai 
ma ia kuana‘ike ‘uhane. He nani ‘i‘o nö!

I mea ho‘i e ‘ike ai i ke käkä‘ölelo piha ‘ana, he mea nui ka lako i nä pö‘aiapili e 
käkä‘ölelo ai. ‘O ia ho‘i, he pono nö ho‘i ka mea käkä‘ölelo e ho‘olako iho i ka ‘ike 
no nä ‘ano pö‘aiapili ku‘una like ‘ole a like aku ma ka nui i hiki me kona kama‘äina 
i nä pö‘aiapili hou o këia au e ho‘opili ai. ‘O laila, ‘o kahi pili nui i ka ‘ike ku‘una, 
ma ia honua aku e lëhei aku ai i ka pili ‘uhane o ka ha‘i‘ölelo, ‘oiai, ua ‘ike. He nui 
a lehulehu nä hunahuna ‘ike ku‘una like ‘ole, ma ka hiki nö na‘e ke wae pono iho 
i kumuhana käkä‘ölelo e makili pono a‘e ai, a makili pono a‘e ai a ahuwale ‘oko‘a 
a‘e ka pilina me ka nohona o këia au, ‘o ia ia mea he kö o ke käkä‘ölelo i loko o ka 
‘uhane; ‘o ia ia mea e ‘oko‘a ai ke käkä‘ölelo ‘ana mai ka ha‘i‘ölelo ma‘amau.

“Ma ka hana ka ‘ike,” wahi a nä küpuna (Pukui, 1983, ‘a. 227:2088), a no ka ‘uhane 
‘ana e käkä‘ölelo ai, e ea a‘e ana pëlä ma ka pïna‘i o ka hana (he ha‘i‘ölelo), ‘a‘ole 
ho‘i ma ka noi‘i wale ‘ana nö no ia hana, a pau ma ke käkau pepa wale iho nö. 
He pono e ki‘i maoli aku e hana, a hana hou, a hana hou ma nä pö‘aiapili like 
‘ole nö ho‘i. A inä ho‘i pëia ke ko‘iko‘i o ka pö‘aiapili e käkä‘ölelo ai, he pono pü 
e ho‘okahua i nä honua like ‘ole me ka ho‘okohu pü ‘ana i nä loina käkä‘ölelo i 
loko o nä ‘aha me nä ‘äkoakoa ‘ana o känaka o këia au. E like nö ho‘i me ka lako i 
nä pö‘aiapili me ka pinepine o ke komo ‘ana i ka hana, pëia ho‘i e ha‘alele ai i ke 
külana malihini a mökü pa‘a i loko o ke külana kuluma. ‘O ka ha‘i‘ölelo pinepine 
ka “ho‘oma‘ama‘a” e ‘ike kino iho ai no këlä me këia ha‘awina na‘au e lapa a‘e 
ana i loko o ka wä ha‘i‘ölelo, e hiki ai ho‘i ke ‘oi aku ke akamai o ke kanaka ma 

ka ho‘okele ‘ana i ia mau ha‘awina na‘au ma ka mea e pä ilihia nui pü ai ko ke 
anaina ho‘olohe. He hana nui nö ho‘i ka hü ‘ana o ka mea ‘akahi akahi ma ke 
ki‘ina malihini. ‘Oiai pëlä, a inä e mau ke käkä‘ölelo i loko o kekahi mau pö‘aiapili 
käka‘ikahi wale iho nö, ‘a‘ohe nö ola maoli i waena o känaka. ‘O ia ho‘i, i nä wä a 
pau e noho ai he ‘aha ‘aina a he ‘äkoakoa nui ‘ana paha (he päpäia‘awa, he ‘üniki 
hula, he ‘Aha Käne, he ‘Aha Wahine, he puka kula/kulanui, he ‘aha ho‘okipa, he 
ho‘älohaloha, he ‘aha ‘aina piha makahiki, he ho‘olewa), he mea maika‘i loa ke 
käkä‘ölelo aku i nä mana‘o nui o këia ‘ano hui ‘ana, ma ka li‘ili‘i loa, ma ka wehena 
me ke panina o ka papahana; a ma ka nui aku, ma nä wä ho‘omaika‘i me nä wä 
ho‘ohanohano pü nö ho‘i o waena.

E pili ana ho‘i i ka ‘ölelo me kona pili i ka ha‘i‘ölelo ku‘una, he mana‘o hö‘oia hou, 
aia wale nö a he ‘ölelo Hawai‘i, a laila ho‘i e kohu ai ke käkä‘ölelo ‘ana. ‘A‘ole loa 
ma kekahi ‘ölelo ‘ë, ‘a‘ohe pili. A ‘ölelo Hawai‘i ho‘i, he mea ko‘iko‘i ka ‘ike ‘ana a 
wali loa ka ‘ölelo i ke kanaka e hua pono ai. Ho‘omana‘o maila ‘o Kimura (Perreira, 
2011, ‘a. 256) no ke kökua o ka ‘ike ‘ana i nä loina haku mele, a ho‘omana‘o ‘ia pëlä 
i loko o ka ha‘i‘ölelo ‘ana. He kökua nui ke kuana‘ike ‘ölelo mele (he hualekikona), 
a pëia ho‘i ke kaila i käpilipili ‘ia ai ia ‘ano ‘ölelo nani (he meiwi ho‘i). Hana nui ke 
käkä‘ölelo ‘ana inä he pähemahema a hapa emi mai ka ‘ike. Eia hou: ‘o nä palapala 
nona mai ko käkou a‘o ‘ana i ka ‘ike ku‘una i këia wä (inä he mele, he mo‘olelo 
ku‘una, he leka o ka nüpepa kahiko, he pule), aia ho‘i i loko o ka nui kama‘äina a 
pa‘a maika‘i ia mau ‘i‘o ‘ike ka hiki ke ho‘oholo pono i ia ‘ike i loko o ka ha‘i‘ölelo. 
E like me ka nui o ka waihona ho‘omana‘o o ka mea käkä‘ölelo, pëia ka hiki ke 
makakü ho‘i ma ka hua‘i ‘ana me ka haku ‘ana paha i nä ‘ölelo e ho‘okä‘au aku ana 
ma nä mana‘o kahiko; a häiki li‘ili‘i ka ‘ike, pëia ka nui hiki ‘ole e pahu‘a wale ai.24 

Eia hou kekahi no ka ‘ölelo: ho‘omana‘o pü maila ‘o Kimura (Perreira, 2011, ‘a. 
260–261) no ka mea nui o ka ‘ike ‘ana i ka launa like o ka “‘ölelo ki‘eki‘e” (he ‘ölelo 
ha‘ako‘iko‘i) me ona hoa ‘ëko‘a, ‘o ka “‘ölelo kama‘ilio” (he ‘ölelo kauhale).25 He 
nani loa ka hiki ke ho‘okä‘au ma nä ‘ölelo ki‘eki‘e a pau o ka wä kahiko, ‘o ka ‘oia‘i‘o 
na‘e, a no ka nui aku o ke anaina ho‘olohe o këia au, ‘a‘ole nö ‘ike, ‘a‘ole nö ma‘a. 
He mea ka ‘ölelo mo‘olelo me ke mele kahiko e ‘ike ‘ia i waena o ka po‘e käka‘ikahi 
e noelo aku ana ma ia mau pö‘aipili. No ia nele, he maika‘i loa ke hiki ke kaualewa 
pono he huina o ke ‘ano ‘ölelo ha‘ako‘iko‘i me ke kauhale i ho‘omana‘o ‘ia ka nani 
o ka ‘ike Hawai‘i ku‘una, me ka mau nö na‘e o ka hiki ke ho‘olauna pü aku a pili 
ke kumuhana ha‘i‘ölelo i ka nui anaina e ho‘olohe ana. Inä ‘o ka ho‘olökahi kekahi 
kuleana o ke käkä‘ölelo i ka mana‘o o ke anaina ho‘olohe ma luna o ka pö‘aiapili e 
käkä‘ölelo aku ana, he waiwai ke ili ka ‘ike.26

I loko nö ho‘i o ia mau ‘ao‘ao like ‘ole i helu ‘ia ma luna, e ho‘omana‘o ‘ia iho, he 
ma‘alahi wale nö ka luma‘i ‘ana i loko o ka ‘alo‘ahia e koi ana i ka mea käkä‘ölelo e 
‘ike i nä mea a pau o ka mo‘olelo kahiko. He ‘oia‘i‘o paha, ‘a‘ole paha. He mea kia 
kü a mau nö na‘e na‘u ke a‘oa‘o waiwai loa a Mrs. P. Nämaka Bacon (küka‘i ‘ölelo, 
Iune 1997), “E kü ho‘i ‘oe ma ka puka o kou hale!” He ho‘omana‘o ia i ka ‘ölelo a 
kona makuahine me kona kupuna wahine i ko Bacon wä e ‘öpio ana no ke ki‘ina 
e ‘imi ‘ia ai ka ‘ike me ka na‘auao. ‘O ia ho‘i, e ‘imi i ka ‘ike e like me ke kama‘äina 
‘ana o ka welo ‘ohana: inä he lawai‘a, e ‘imi aku pëlä; inä he Ka‘ü, e ‘imi aku pëlä; 
inä he lapa‘au, e ‘imi aku pëlä. 

Ma waho aku nö paha o nä ‘ohana käka‘ikahi e mau nei ia ‘ano ‘ike welo kupuna 
o nä hanauna loa mai a hiki i këia, ua lilo ihola ka waihona palapala kahiko me ka 
lola mänaleo, ‘o ia ka puka o ka ‘ike e kü ai känaka o këia au. Pëia ho‘i, e ho‘omaka 
paha ke kanaka ma ka ‘imi ikaika ma luna o kona kälena iho nö: inä he pu‘ukani, 
e ‘imi ikaika i ke kahua ‘ana o kona ‘ike i loko o nä mele; a laila, e ‘imi aku ma 
ka loa me ka laulä o ka mana‘o o ia mau mele; a laila, e ‘imi aku i nä hi‘ohi‘ona 
o ia mau mele (he inoa, he wahi pana, he hualekikona, nä hi‘ohi‘ona like me ka 
‘oko‘a); a laila, e ‘imi aku i ka ‘ike haku mele; a laila e ho‘oma‘ama‘a i ka haku mele; 
a laila, e ho‘okolo i nä mele i loko o nä mo‘olelo nüpepa me nä mo‘olelo ku‘una. 
Ho‘ohuihui li‘ili‘i aku, a li‘ili‘i hou aku, a hala a‘e he wä, ‘o ka pa‘a iho nö ia o ke 
kuana‘ike nui, pau pü me ona mau ‘ike li‘ili‘i a pau, pau pü nö ho‘i me ka ‘ike kino 
e mäkaukau pono ai. E like nö ho‘i me ka noi‘i ‘ana i loko o ho‘okahi mähele ‘ike 
häiki, hele nö a mähuahua a‘e ia ho‘omaopopo ‘ana ma nä ‘ano lau like ‘ole o këlä 
me këia mähele ‘ike hou aku e pili pü ana. A laila ho‘i e lilo ai ‘o ka puka o ko käkou 
hale, he puka mähuahua ho‘i ia o ka ‘ike no këlä me këia. Pëia ho‘i no ke käkä‘ölelo 
‘ana. Aia ma ka ‘imina ‘imi loa ka pono nui. Ola!

 
Mai nä kulu wai me nä hune one li‘ili‘i, 
Loa‘a ka moana kai hohonu a me ka ‘äina kilohana.  
(Sheldon, 1908/1996, ‘a. 11)

He Mana‘o Pani

He mea ho‘i këia ha‘awina nui e hiki ai i ka mea hoihoi i ke käkä‘ölelo ke ho‘olawa 
ma luna o ke ki‘ina ho‘omohala ha‘i‘ölelo mai loko mai nö o ka mo‘olelo kahiko. I 
kinohi, ua ho‘omaka ko‘u ‘ike i ka ha‘i‘ölelo ma ka hahai ‘ana i ka‘u i ‘ike a i lohe 
ai iä Larry Kimura a me Kalena Silva. Ma ke alaka‘i ‘ana a ka na‘au, pau pü nö 
me ko‘u hoihoi nui i ka mo‘olelo kahiko, mohala a‘ela ka‘u kaila ha‘i‘ölelo e noke 
a‘e nei. No ke käka‘ikahi o nä küpuna mänaleo e ola mai nei i kumu ho‘ohälike, 
ua ho‘i hou akula ko‘u no‘ono‘o i ke ‘ano i käpilipili ‘ia ai nä mo‘olelo kahiko, a 
ho‘olauna ‘ia e a‘u i loko o ka ho‘opuka mana‘o ‘ana o ke ‘ano ha‘i‘ölelo. I ka 
ho‘omaka loa ‘ana, ua lilo ka leka i pa‘i ‘ia i loko o nä nüpepa Hawai‘i kahiko, ‘o ia 
ka mea i ahuwale mai ai he ka‘ina e ka‘ika‘i ai i ka ha‘i‘ölelo i loko o ka welina, ka 
häpai ‘ana he ‘ölelo no‘eau i mäkia, ka ho‘omana‘o ‘ana i ka mo‘olelo kahiko, ka 
‘imi ‘ana i ka ha‘awina pili i ko këia ao, a me ka welina pani. ‘O ka hänau ihola nö 
ia o ka‘u ki‘ina e külia aku ana i ka ho‘öla hou i ke käkä‘ölelo ‘ana.

‘A‘ole nö i ma‘alahi no‘u i kinohi këia ho‘omohala ‘ana i këia ‘ano ha‘awina. Ua 
puni hewa wau i ka mana‘o hö‘ole‘ole, ‘a‘ole nö hiki ia‘u ke a‘o aku i këia ‘ike na ka 
na‘au mai. Na ka ‘uhane nö këia e ho‘oulu, a inä e makemake ana nä haumäna e 
a‘o a e ha‘i‘ölelo pü mai, he pono ke ho‘opili mai. He nani ko‘u na‘aupö. Pehea lä e 
hiki ai ia‘u ke ‘ï a‘e i ko ka honua nei a puni, he mea wau o ke aukahi ho‘öla ‘ölelo 
Hawai‘i, a hiki ‘ole ho‘i ia‘u ke no‘ono‘o a‘e he papa ha‘awina e a‘o ai i këia ‘ike ma 
nä ke‘ehina ho‘omohala—mai ka ho‘olauna i ka haumäna i ka mo‘olelo kahiko; a 
i ke a‘oa‘o ‘ana i ka haumäna ma nä hi‘ohi‘ona o ka mo‘olelo kahiko; a i ke a‘oa‘o 
‘ana i ka haumäna ma ka unuhi ‘ana i kekahi mähele mo‘olelo i iwi ha‘i‘ölelo; a i ke 
a‘oa‘o ‘ana i ka haumäna pehea e ho‘olilo ai i ia iwi he ha‘i‘ölelo piha. I ke ahuwale 
‘ana mai o ko‘u na‘aupö, ne‘e akula wau e kükulu a‘e a pa‘a he ka‘ina ho‘omohala 
ha‘i‘ölelo e pa‘u ‘ia nei a hiki i këia lä.

He mana‘o‘i‘o hä‘ule ‘ole loa ko‘u, ‘o ia ho‘i, e like me ka laua ‘ana o ke au o ka 
manawa i mua, me ka laua pü ‘ana o ke aukahi ho‘öla ‘ölelo Hawai‘i kä‘oko‘a a 
puni i mua, pëia ho‘i ka ulu ‘ana a‘e o nä pö‘aiapili e ho‘iho‘i hou ‘ia ai ke käkä‘ölelo 
‘ana i loko a ehuehu, a ‘ike hou ‘ia ai ke käkä‘ölelo ‘ana he loina ho‘opuka mana‘o 
ma këlä ‘ano papahana këia ‘ano papahana ho‘oulu mauli Hawai‘i e noho aku 
ana. ‘A‘ole na‘e ka‘u he mana‘olana kauaheahe wale nö. E like nö ho‘i me nä mea 

‘ë a‘e a pau o këia noho kanaka ‘ana, he pono na ke kanaka e ho‘omähuahua a e 
ho‘olaupa‘i a‘e i këia ‘ike a lawelawe i loko o ka hana maoli e ma‘a hou wale ai ko 
Hawai‘i nei a puni i ke käkä‘ölelo ‘ana. E lilo ho‘i ke käkä‘ölelo ‘ana o këia mua 
aku he loina koi ma nä ‘aha Kanaka a pau e mälama ‘ia. Aia ho‘i ka pono o ke 
käkä‘ölelo ma loko o ka poli waha a puka i ka mälamalama.

No nä kumu a‘o me nä känaka nona he wali ikaika o ka ‘ölelo Hawai‘i ‘ana, no 
käkou like ke kuleana ‘o ka ho‘omohala pono ‘ana ma ka nui i hiki i ka ‘ike ‘ölelo 
ma kona mau hi‘ohi‘ona a pau i loko o nä haumäna; a pëia pü nö ho‘i ko käkou 
kuleana ma ka ho‘äla ‘ana i nä honua me nä pö‘aiapili e ho‘oili ‘ia ai a e ho‘ohana 
‘ia ai ia ‘ike i loko o ke käkä‘ölelo ‘ana. No ko ka hanauna hou ke kuleana ‘o ka 
maliu i ke a‘o me ka ‘a‘apo pauaho ‘ole, a ho‘ohana maoli i ia ‘ike ma ka nui loa i 
hiki ma nä pö‘aiapili laulaha i hiki e käkä‘ölelo ai. ‘A‘ole ana waiwai ke mahalo nui 
‘ia ka nani o këia hana, a pau wale ma laila. Pohö ‘oko‘a ke piliwi ‘ole, ‘a‘ole ‘i‘o nö 
hiki ke lewa këia hana i ko ka hanauna hou o këia mua aku. He pono ke hö‘ïnana 
hou a e ho‘omau i nä ke‘ehina hana ha‘i‘ölelo ku‘una a hö‘ea aku nö i nä kapua‘i 
hahana e käkä‘ölelo hou ai nä mamo i loko o këia kikilo aku, e like ho‘i paha me ke 
‘ano no‘eau o nä küpuna o ke au i newa loa akula.

‘O ka‘u nö ho‘i e ho‘opünana mau ana i loko nökï o ka papa na‘au o ka‘u mau 
haumäna, ‘o ia ke kumu me ka mole ho‘oikaika i ke kuana‘ike käkä‘ölelo—he mea 
ka ha‘i‘ölelo/käkä‘ölelo e ho‘omana‘o ‘ia ai nä nani o ke ao ‘ike kahiko a lökahi mai 
i loko o ka noho ‘ana o këia au. A inä he ala hö‘ïnana ka ha‘i‘ölelo pëlä i nä nani o 
ke ao ‘ike kahiko, pono e ha‘i‘ölelo! Pono e käkä‘ölelo! ‘A‘ole ma ke kükäkükä wale 
‘ana nö e pili ana i ka ha‘i‘ölelo ka mea e ola ai. Pono e ho‘omakalahia ho‘i i ia hana 
i loko o nä papa hana a käkou o këia wä i mea ho‘i e ulu ai ke kuana‘ike o känaka 
a minamina pono i ia no‘eau, a hiki ‘ole ai ke holo he papa hana me kona loa‘a 
‘ole. E like ho‘i me ka nui o ka hana ‘ana pëlä, hele nö ho‘i a kuluma wale iho ka 
ha‘i‘ölelo i loko o kamali‘i. Pëlä ho‘i e nö iho ai a pa‘a pono ke kuana‘ike käkä‘ölelo 
i loko o ka Hawai‘i ‘ana o këia mua aku, a hiki ‘ole ke Hawai‘i piha me ka loa‘a ‘ole 
o ke käkä‘ölelo ‘ana. Pololei ‘i‘o nö: ma ka hana ka ‘ike, a ma ka ha‘i‘ölelo ke ola. E 
laupa‘i ke ola. Ola!

PÄKU‘INA 1 ‘Elua la‘ana leka o ka nüpepa kahiko

	 Pau Hou Hilo i ka Pele ë!27 

E ka Nupepa Kuokoa ë, ka ‘elele mämä hikiwawe i ka lawe 
‘ana aku e hö‘ike i nä mea hou o ke kaona ‘o Hilo, i ‘ike mai 
ai nä kini makamaka o käua mai ‘ö a ‘ö o këia pae moku, 
mai ka po‘e e lawelawe nei i ka ‘oihana aupuni a i ka po‘e 
lawelawe ‘ole, i ho‘okahi ko käkou ‘ike like ‘ana mai no këia 
po‘omana‘o e kau a‘ela ma luna, “Pau Hou Hilo i ka Pele ë!” 
Ua ‘ike ‘ia ka pele i ka makahiki i hala, i ka ‘äina ia e ‘ä ai, 
a ‘o këia pele ho‘i, eia i luna o nä u‘i käne, nä wähine; ‘o ka 
hana a këia pele, ‘o ka ho‘ohina i këlä mau mea i ‘ölelo mau 
‘ia a‘ela. ‘O nä lä Kïna‘u a me ka Po‘aono a me nä lä nui, ‘o 
ia nä lä [e] hiö ai a hina i lalo ‘o nä u‘i käne a me wähine, ua 
kümaka ka ‘ike. E ‘ike ‘ia këia mau kino i ho‘ohina ‘ia ma 
ke alanui mai Pu‘ueo aku i ke kaona pono‘ï iho o Hilo, a 
‘a‘ole nö i ‘ike nui ‘ia nä lähui ‘ë a‘e; ‘o ka hapa nui nö ‘o këia 
lähui. ‘A‘ole nö ho‘i au i ‘ike he kula Päkë kahi o Hilo nei 
no nä känaka Hawai‘i, eia kä ua ‘ike, ‘o nä lähui a pau i hiki 
mai i Hawai‘i nei, ua loa‘a ia ‘ölelo i këia po‘e u‘i. Ki‘eki‘e nö 
ho‘i Hawai‘i a ke akamai i ka ‘ölelo i nä ‘ölelo [a] nä lähui a 
pau, ‘a‘ole ho‘i ‘o ka po‘e u‘i, eia iho ho‘i ‘o ka po‘e pupü, he 
like wale nö ia: ‘a‘ohe loea i ka wai ‘o‘opu.

He lö‘ihi ka lua o Kïlauea i ka wä kahiko; i këia wä, ua ne‘e 
mai a kokoke. Ho‘okahi lua nui a he mau lua li‘ili‘i iho, a no 
laila mai nä pele ho‘ohina kanaka o Hilo nei. Ke kaheäwai 
nei këia pele i waena o këia kaona. Ke mana‘o nei au, inä 
paha e ola ana ‘o Luka, inä paha pio nei pele, e like me ka 
pele mua i iho ai i ka makahiki i hala; pëlä ho‘i ka mana‘o 
kuhihewa o kekahi po‘e. Eia ka ‘oia‘i‘o: ‘a‘ole e pio ana nei 
pele, ke ‘ole ke aupuni e lawelawe mai. Eia hou: inä ho‘oku‘u 
äkea ‘ia nei pele pëlä e ‘ai, e pipili ana ka ma‘i o Lasaro i këia 
lähui känaka. He aha ia ma‘i o Lasaro e pipili ai i këia lähui? 
He ‘ilihune. A he aha hou a‘e? Pau ka inoa maika‘i. ‘O wai 
nä keiki a këia mau mäkua? ‘O Hilahila‘ole, ‘Ae‘ahauka‘e, 
Ho‘opilimea‘ai, ‘Aihue, Pepehikanaka, a pëlä aku.

Eia hou këia mea hou: ma ka pö o ka lä 25 o Iulai aku nei 
i ho‘ä mai ai “Ka Wahine o ka Lua” i käna ahi i luna o 
Moku‘äweoweo; ke pi‘i lä ka wena o ke ahi i luna o ka lani. 
[‘O] ka ‘ä ‘ana anei paha këia, pau ‘o Hilo i ka pele, ‘oiai, ua 
loa‘a nä keiki e ikaika ai nä wäwae i ka iho i kai o Hilo. Ua 
hiki nö, ‘o ka ‘ike pono iho ia i ka hana a ke Akua, a pau 
kuhihewa o ka ho‘omaloka.

Eia hou nö këia mea hou: ‘o ka nui launa ‘ole o ka ua a me 
ka makani a me ka wai, ua like nö me ka wai mua. Nui nä 
wahie i loa‘a i nä kama‘äina, loa‘a pü me nä kenikeni, ola 
ka lä pöloli.

J. Ikemaka 
[8 ‘Aukake 1885]

 
	 Eia Mai ka ‘Oia‘i‘o, e nä Makamaka!28

E ke Kilohana nani o ka Lähui Hawai‘i aloha a me kou 
Luna Ho‘oponopono:

E ‘ae ‘olu‘olu mai ia‘u e waiho aku i këia wahi ukana mämä 
ma kou mau päpälina lahilahi a me kou lokomaika‘i ahonui, 
e ‘äha‘i a‘e ma nä paia pa‘a o ku‘u ‘äpana aloha, ‘o ia ho‘i ka 
‘äpana koho päloka o “Ka Malu ‘Ulu o Lele” i ka la‘i o Hauola, 
i ‘ike mai ai ku‘u mau hoa maka‘äinana e walea maila i 
ka ‘äina nani o Ukumehame; a me ku‘u mau kaikua‘ana 
‘oia‘i‘o o ka ‘ili ho‘okahi e luakaha maila i ka ‘olu kulu o ka 
la‘i o Olowalu; a me ku‘u lähui pono‘ï ho‘i e ho‘ohiala‘ai ana 
i nä wehiwehi o Kaua‘ula, ku‘u mau pöki‘i ho‘i o ka home 
ho‘onui ‘ike e hi‘olani ana i ka ulu kukui o Kaukaweli.

No ka mea, ua ho‘oholo ‘ia a‘e he lono ‘oia‘i‘o ‘ole e pili ana 
no ku‘u ha‘alele iä Lahaina nei ma mua a‘e o ka lä koho 
päloka. No laila, ‘o ia ke kumu o këia ho‘opuka ‘ana aku i 
këia mana‘o o ka ‘oia‘i‘o me ka pololei. Ua noi mai kekahi 
po‘e i ko‘u inoa no ka waiho ‘ana aku no ke koho ‘ia mai i 
Luna Maka‘äinana no ka ‘äpana koho o Lahaina nei, a no 
laila, ua hä‘awi aku au i ko‘u ‘ae ‘ana a me ku‘u na‘au a pau.



60

HÜLILI  Vol. 11, No. 2 (2019)

A no laila, ke ha‘i aku nei au i mua o ‘oukou, ‘a‘ole au e 
ha‘alele a ho‘ohoka i ko ‘oukou makemake; a ke hö‘ike 
pü aku nei nö ho‘i au i mua o ‘oukou, ku‘u mau haku 
maka‘äinana, e ho‘okö nö au i kä ‘oukou mau kauoha, a e 
hana ho‘i me ka ikaika no ka pono o ko ‘oukou mau mea 
a pau, e like me ka ‘ike a me ka mäkaukau i loa‘a mai ia‘u, 
inä ‘oukou e hä‘awi a ho‘ouna ia‘u i loko o këia ‘Aha ‘ölelo.

A ke kau leo pü aku nei nö ho‘i au i ko ‘oukou lokomaika‘i 
no ko ‘oukou mau pono a me ko ‘oukou pömaika‘i, mai 
hä‘awi wale i ko ‘oukou mau palapala ho‘oka‘a ‘auhau i pa‘a 
ma këia mau hua‘ölelo, “Küpono ke koho päloka,” ma ka 
lima o kekahi mea ‘ë. E mälama i ia pepa me ka maluhia, 
‘o ia ko ‘oukou pono nui ma ke kumukänäwai o ko käkou 
aupuni. Mai punihei nö ho‘i ‘oukou i nä ‘ölelo a malimali 
leo paha, me ka ‘ölelo ‘ana, “Na‘u e ho‘opau nä ‘ai‘ë!” Akä, 
e häkilo, no‘ono‘o, kia‘i, a nïnau no ‘oukou iho. ‘Oia‘i‘o, ‘o 
ko ‘oukou lökahi a lokomaika‘i, ‘o ia ke lanakila, e like me 
ka mea i ‘ölelo ‘ia, “‘O ka leo o ka lehulehu, ‘o ia ka leo o 
ke Akua.”

Ke noi pü aku nei au i ko ‘oukou ‘olu‘olu, e ho‘omana‘o pü i 
ka lokomaika‘i o nä lani, e kökua iä käkou i ala, a lanakila kä 
käkou mau hana, no ka mea, ke ha‘i aku nei au me ka ‘oia‘i‘o, 
‘o wau nö ma hope o ‘oukou, ‘a‘ole ho‘i e waiho iä ‘oukou i 
loko o ka ‘ai‘ë kuapa‘a nui a me nä ‘auhau pili kaumaha loa; 
akä, “‘O ka pono ke hana ‘ia a hiolo mai nä lani.”

Ma ka häläwai maka‘äinana, e ho‘äkäka aku nö au i mua o 
‘oukou i ka‘u mau mea i li‘a ai e hana i loko ka ‘Aha ‘ölelo ke 
koho mai ‘oukou ia‘u.

‘O wau me ka ha‘aha‘a, 
B. W. Kawainui 

Lahaina, Dec. 16, 1875 

PÄKU‘INA 2 No ka meiwi mo‘okalaleo

Meiwi Mo‘okalaleo Mana‘o Nui

Mo‘okü‘auhau He helu ho‘i i nä inoa a me nä ‘äina nui 
o nä häme‘e nui o ka mo‘olelo o ke ‘ano 
mo‘okü‘auhau kama‘äina; i ka nui loa aku o ka 
manawa a keu, ‘o këia ka meiwi ho‘omaka i ka 
mo‘olelo Hawai‘i.

Helu He helu nö ma nä mea e ho‘omana‘o ana i 
kekahi ka‘ina ‘ike paha, i kekahi mau hanana 
paha, a ia mea like paha.

Pïna‘i He helu ma ka like o ka ‘ölelo, a he pïna‘i pü ma 
ka like a like o kekahi hanana mo‘olelo e ‘ike ‘ia 
he mau manawa moekahi.

Inoa (‘äina / kanaka / kapakapa) He ho‘omana‘o i nä inoa ‘äina nona mai kekahi 
hanana a huaka‘i paha, a häme‘e mo‘olelo nö 
ho‘i, a me ka inoa kapakapa e kaulana nei.

Mele He mele komo pono ho‘i i loko o ke au mo‘olelo, 
a he mele paha e komo ana ma ke ‘ano 
ho‘ohiala‘ai wale aku nö i ka mea heluhelu. He 
mea nui këia ho‘omana‘o ‘ana i nä mele, ‘oiai ua 
hiki nö i ka mea käkau ke lele wale aku i nä mele 
me ka ‘ölelo, “Ua oli akula ‘o Hi‘iaka a ho‘omau 
akula i käna hele.” Inä paha i lele pëlä, inä ua 
nele hohonu ‘i‘o nö nä mo‘olelo Hawai‘i i ka ‘ole 
loa.

‘Ikioma / ‘Ölelo no‘eau / Ho‘okä‘au / Nane / 
(Kaona)

He ‘ölelo no‘eau kuluma i komo i loko o ka 
mo‘olelo, a he ma‘alea ka ho‘okä‘au ‘ana e 
ho‘opuka ‘ia ai he ‘ölelo ma ke kaila akamai ho‘i 
o ke kuana‘ike Hawai‘i; ma ia mana‘o like ka mea 
ko‘iko‘i o ka ‘ike ‘ana i ka ‘ikioma me ka nane o 
ka ‘ölelo Hawai‘i e Hawai‘i like ai ke ‘ano o ka 

‘ölelo. No ke (Kaona), ua kükulu ‘ia e a‘u i loko o 
ke kahaapo ma ka mea e ‘ike ai, ‘a‘ole wale nö ‘o 
ia he hua mana‘o o ke mele, he hua mana‘o pü 
nö na‘e ‘o ia o ka mana‘o no‘eau e ho‘okä‘au ‘ia i 
loko o ka ‘ölelo (he ‘ikioma, he ‘ölelo no‘eau, he 
nane, a pëlä aku).

Ho‘okalakupua He hi‘ohi‘ona “kupua” o kekahi hana a ka 
häme‘e. He hana a ma ‘ö aku o ka mea e hiki 
ana ke lewa i ke kanaka ma‘amau. E ho‘omana‘o 
pono ‘ia nö na‘e, he ho‘okalakupua këia o ke 

‘ano Hawai‘i, ‘a‘ole ‘o nä ‘ano magic like ‘ole o ke 
ao holo‘oko‘a o waho.

‘Ëko‘a He ‘ölelo o ke ‘ano ‘ëko‘a e hö‘ike ana no kekahi 
‘ano mana‘o nui kä‘oko‘a: “He lani ko luna, he 
honua ko lalo,” ‘o ia ho‘i, ua hele a kama‘äina 
pili loa i nä po‘opo‘o a pau o kekahi ‘äina, o 
kekahi mähele ‘ike paha. ‘O ka ‘ike ‘ana i “ko 
luna” me “ko lalo” (‘ëko‘a) ka mea e ‘ike piha ai.

Kïkahö Kualehelehe / Kökua He ‘ölelo ho‘okomo na ka mea käkau nö e pili 
ana i kekahi mana‘o o ka mo‘olelo. I kahi wä, he 
kïkahö kökua ma ka wehewehe ‘ana no ke au 
nui me ke au iki o ka mo‘olelo; a i kahi wä, he 

“kïkahö” maoli nö o ke ‘ano ho‘oluhi (he nanea 
nö na‘e ke heluhelu iho).

Kuhia / Puana‘ï He ha‘akuhi këia na ka mea käkau i kekahi ‘ike 
mo‘olelo a puana‘ï paha no waho mai o ka 
mo‘olelo pono‘ï iho nö (he ‘ano kïkahö nö ma 
kekahi ‘ano, ma ke ‘ano ho‘onui ‘ike nö na‘e).

Ho‘olauna / Pani He ‘ölelo këia na ka mea käkau e wehe ana a e 
pani ana i käna mana mo‘olelo e ho‘opuka aku 
ana.

Hopena He ‘ölelo e hö‘ike ana no ka waiho mai nö o 
kekahi mea a hi‘ohi‘ona ‘äina paha a hiki i këia 
lä; e ‘ike koke ‘ia ma ia mämala‘ölelo nö ‘o “aia 
nö ke waiho nei a hiki i këia lä.”

Ku‘i He ‘ölelo e ku‘i ana i kekahi mähele mo‘olelo 
a i kekahi mähele mo‘olelo aku; a i ‘ole, he 

‘ölelo e hö‘ike ana no ka ho‘omoe ‘ana i kekahi 
kumuhana e nänä ai i kekahi kumuhana aku.

Ku‘ina ho‘i He kaila ‘ölelo këia e ku‘i ana i ‘elua a ‘oi 
hopuna‘ölelo kekahi me kekahi aku ma ka haha‘i 
hou ‘ana i ke kumuhana mua penei: Ua kaha 
akula ke ali‘i e hele i ke aloali‘i. ‘O ia aloali‘i, ua 

‘äkoakoa ho‘i i mea e kükä ai no ka ho‘ouka kaua 
‘ana. ‘O ia ho‘ouka kaua ‘ana, he kaua po‘ipü ma 
ke kai o Maui.

Kohu He ho‘ohälikelike ‘ana, a ‘o ka ma‘amau, e ‘ike 
‘ia ma ka ‘ölelo ‘o “kohu” me “me he mea lä,” a 
pëia ho‘i ma nä hoa ‘ölelo like, e la‘a me “‘o ia 
nö ho‘i ‘oe ‘o” a pëlä aku.

Ho‘okanaka He ‘ölelo e “ho‘okanaka” ana i nä mea kino 
kanaka ‘ole, e like paha me ka makani, ka wela, a 
me ke aloha paha, a komo aku ke ‘ano hi‘ohi‘ona 
kanaka ola i loko.

Akapili He ‘ölelo wehewehe no ka mea näna e ‘ölelo ana, 
a no ka mea nona kekahi ‘ölelo ma ke ‘ano he 

“aka” e pili pü ana: Ua hele akula ke ali‘i e kükä 
me ke kahuna, me Kaleopu‘upu‘u.

Ho‘omakili He ‘ölelo ha‘i mua këia e hö‘ike wale aku ana no 
kekahi hanana o ia mua aku o ka mo‘olelo.

No ka Mea Käkau

He Polopeka Kökua ke Kauka Hiapokeikikäne Kichie Perreira ma Ka Haka ‘Ula 
O Ke‘elikölani o ke Kulanui o Hawai‘i ma Hilo, kahi e kau nui nei kona hie i ke 

Mana‘o

1	 He hö‘ano hou këia na‘u no loko mai o ka welina o ka ‘atikala “I Hookahi 
Puuwai e ka Lahui Hawaii” i käkau ‘ia e [G.] W. P. K. (18 ‘Aukake 1888) e ‘auhea 
mai ana i ke kanaka küpono näna e alaka‘i i ka lähui i loko o ka lökahi.

2	 He ‘elua a‘u hua‘ölelo haku i mohala mai loko mai o ka wä noi‘i me ke käkau 
i ka‘u pepa lae‘ula no nä hi‘ohi‘ona me nä ki‘ina ho‘äla hou i ke käkä‘ölelo: ‘o ka 

“ha‘i‘ölelo ku‘una” me ka “ha‘i‘ölelo ha‘ako‘iko‘i” (Perreira, 2011, ‘a. 1:k1). Ua haku 
wau penei no ko‘u ho‘okano ‘ana ia‘u iho i ka hö‘ea lihi ‘ole iki i ka pae mäkaukau 
‘ölelo e kapa ai i ka‘u ha‘i‘ölelo ‘ana (a i ka ha‘i‘ölelo ‘ana a ka‘u po‘e haumäna) 
he käkä‘ölelo. (I ko‘u ‘ike, ‘o ke käkä‘ölelo o këia wä ka mea nona ka ‘ike nui 
manomano i ka mo‘okalaleo ku‘una, me ka hiki ke ahuwale ia ‘ike ma ka lawena 
ha‘i‘ölelo ku‘una, a ‘oaka aku he ha‘i‘ölelo ‘o‘ole‘a o ka ‘ike me ka leo ‘ana e pä ai 
ke anaina ho‘olohe.) Ma ka nui, ua hele a like ia mau kapa ‘ana ‘elua, ma ka häiki 
nö na‘e, ua haku mua ‘ia e a‘u ‘o “ha‘i‘ölelo ku‘una” no ke kaila ha‘i‘ölelo Hawai‘i 
a‘u e ho‘omohala ana, i mea e ‘ike koke ‘ia ai kona ‘oko‘a mai ke ‘ano ha‘i‘ölelo 
ma‘amau o ka papa ho‘oka‘a‘ike Haole o ke kula ma‘amau. Hele a‘e a he wä, ua 
kupu a‘e ka hua‘ölelo ‘o “ha‘i‘ölelo ha‘ako‘iko‘i” i hua‘ölelo laulä no ka oratory. 
Inä pëlä, ‘o ke käkä‘ölelo ka ha‘i‘ölelo ha‘ako‘iko‘i a ka Hawai‘i, ‘o ka läuga ka 
ha‘i‘ölelo ha‘ako‘iko‘i a ka Sämoa, a ‘o ka whaikörero ka ha‘i‘ölelo ha‘ako‘iko‘i a ka  
Mäori o Aotearoa.

I këia wä nö na‘e, he mea ko‘iko‘i ka ho‘öla ‘ana i ia mea he käkä‘ölelo e ola maoli ai, 
‘a‘ole e pe‘epe‘e wale iho nö i loko o ka “ha‘i‘ölelo ku‘una” a “ha‘i‘ölelo ha‘ako‘iko‘i” 
nö paha. Ke ne‘eu aku nei nö ka luna‘ikehala o loko ma ia mau palena e käkä‘ölelo 
piha ai. Ma ka mana‘o ho‘i o këia mea käkau a hiki i këia, hoa pili nö ‘o “ha‘i‘ölelo 
ku‘una” me “käkä‘ölelo” ma ka launa like o ka mana‘o.

No ke kumuhana oratory laulä e pili pü ana i ko ka Päkïpika, e nänä aku i kä 
Bauman me Sherzer (1989); i kä Bloch (1975); a i kä Brenneis me Myers (1984).

3	 He ‘atikala noi‘i këia no ko‘u ho‘omohala ‘ana a‘e he ‘önaehana, he ki‘ina ho‘i e 
ha‘i‘ölelo ai, e käkä‘ölelo ai ho‘i ma nä welo ‘ölelo mo‘olelo kupuna. I mea e piha 
a‘e ai ka‘u wehewehena, ua ho‘ohana ‘ia kekahi mau hua‘ölelo i loa‘a ‘ole paha a 
wehewehe pono ‘ole ‘ia paha ma loko o ka puke wehewehe ‘ölelo Hawai‘i (Pukui & 
Elbert, 1986). I mea kökua ma ia palena, ua päku‘i pü ‘ia he papa hua‘ölelo, kahi e 
ho‘äkäka ‘ia ai ia mau mana‘o kama‘äina ‘ole. I ‘ike hou aku no ua ki‘ina makakolu 
nei a‘u o ka noi‘i mo‘okalaleo, e nänä i kä Perreira (2013).

4	 Ma ke küka‘i leka uila ‘ana me Kapali Lyon (20 Mei 2011) i hö‘ike ‘ia mai ai no 
ia puana‘ï na Emerson. Penei ho‘i kä Lyon kuhia: The Emerson Collection, Box 2, 
Folder EMR 45, Huntington Library, San Marino, California.

5	 No ka ‘ike ‘ia o Näihe he kuhina no Kamehameha a me Liholiho, e nänä i kä 
Kamakau (1996, ‘a. 187, 252).

6	 Pau pü nä pö‘aiapili i ‘ike ‘ia ai ke käkä‘ölelo i loko, hö‘ulu‘ulu päkahikahi ‘ia nö 
na‘e nä la‘ana e pili pü ana. I mea ho‘i e ‘ike piha ai, e kilo aku nö i ka Mokuna 3 o 
ka‘u pepa lae‘ula (Perreira, 2011).

7	 Ma ke kükä ‘ana o Malo no ke kälaimoku (Malo [in press], mokuna 38, ‘a. 75–78) 
i ahuwale ai kekahi ‘oko‘a o ka ‘aha kükä malü (no ke ali‘i nui me ke kälaimoku 
[käkä‘ölelo nui] wale nö) me ka ‘aha ‘ölelo (no ke ali‘i nui me nä ali‘i ‘ë a‘e a pau 
ma lalo ona). E nänä hou aku i kä Hooulumahiehie (1906b, ‘a. 1) a me “He Alakai 
Kuhihewa: Na Aina” (Ka Leo o ka Lahui, 9 Mei 1893) i mau la‘ana käka‘ikahi no ka 
‘aha käkä‘ölelo.

8	 “‘O ka po‘e kälai‘äina a me ka po‘e käkä‘ölelo, ua nalowale loa läkou, akä, he po‘e 
akamai kaulana loa läkou ma ka ho‘oponopono loea ‘ana i ke aupuni” (Kamakau, 
1996, ‘a. 239:1).

9	 ‘Oiai ‘o ka loio ‘ana i ka mo‘o‘ölelo kahiko kekahi kuleana nui o ke käkä‘ölelo, 
helu ka‘awale ‘o Kepelino i ke käkä‘ölelo mai “KA POE MOOOLELO” (1932/2007, 
‘a. 135) penei: “Ka poe mooolelo, oia ka poe nana e malama pololei na mooolelo 
aupuni a pau, a e hoopaa naau a paa pono i ole ai e nalowale ka mooolelo o kela 
kau keia kau, kela alii keia alii. Oi ka hana a ka poe mooolelo; a oia welo, he welo 
hanau.” Inä pëlä, ‘o kekahi ‘oko‘a ahuwale i waena o nä külana ‘elua (‘oiai ua hiki 
ke kaulapa), ‘o ia ka “ho‘oponopono” ‘ana o ke käkä‘ölelo (‘o ka loio me ka ‘ole 
pü) i nä mana‘o o loko o ka mo‘o‘ölelo ma ka mea e launa pono ai no ka pö‘aiapili 
e a‘oa‘o aku ai i ke ali‘i nui. ‘A‘ole he mea ho‘opa‘ana‘au wale nö i ka mo‘olelo e 
pa‘ana‘au wale iho ai, akä, he mea ho‘i e ho‘ohana ana i ka mo‘olelo (a kekahi hapa 
paha o ka mo‘olelo kahiko) i mea a‘oa‘o i ke ali‘i a i ko ke aupuni nö paha.

Eia hou kekahi ‘ike i loko o kä Kamakau (1996, ‘a. 178:4) e pili ana i ke ‘ano ‘oihana 
welo o ke käkä‘ölelo mai ka pö mai penei: “I kekahi manawa, ho‘äkoakoa mai ‘o 
Kamehameha i ka po‘e ‘ike i ke käkä‘ölelo a me nä keiki a kona po‘e käkä‘ölelo i 
a‘o ‘ia e ko läkou po‘e mäkua i pau i ka make.”

10 	 E nänä hou aku i kä Nakuina (1902a, ‘a. 37) no ka ho‘ohana ‘ana iä “kaka olelo” 
ma ke ‘ano he kükäkükä ma waena o ka ‘elele a Keawenuia‘umi a me Pïkoiaka‘alalä.

11 	 I mea e nänä piha ai i ka‘u loiloi ‘ana i këia mau pähana nui ‘elua, e kilo aku 
ma ka‘u pepa lae‘ula (Perreira, 2011, ‘a. 139–151).

12 	 I ‘ike piha no ko Kimura me ko Silva mo‘olelo e pili ana i ka ha‘i‘ölelo, e nänä 
i kä Perreira (2011, ‘a. 251–282).

13 	 I ‘ike hou aku no Ke Kula ‘O Näwahïokalani‘öpu‘u, e nänä iä www.nawahi.org.

14 	 E nänä pü iä http://www.ahapunanaleo.org/images/files/KHMO.pdf i kope ili 
o ke KHMO o ka pünaewele.

15 	 I ki‘ina a‘o haku na‘u mai loko mai o këia nünë ‘ana i ke Kumu Honua Mauli 

Ola, e nänä hou aku i kä Perreira (2013, ‘a. 55–57).

16 	 I ‘ike ho‘äkäka hou aku no ka meiwi mo‘okalaleo, e nänä hou aku i kä Perreira 
(2013, ‘a. 61–102).

17 	 I ‘ike meiwi mele, e nänä i kä Kimura (2002).

18 	 Ho‘omana‘o pololei maila ‘o Hori (2001, ‘a. 1–2) no ke kumu ‘ana o nä nüpepa 
Hawai‘i kahiko ma mua o ho‘i o ka MH 1861 penei, “Prior to 1861 Hawaiian 
language newspapers in Hawai‘i were educational vehicles of western religions… . 
In 1861 Hawaiian language newspapers in opposition to the religious press of the 
missionaries appeared.” E nänä hou aku i kä Silva (2004, ‘a. 45–86), kä Silva me 
Badis (2008), me kä Chapin (1996).

19 	 Ke ho‘ohana nei wau i ka hua‘ölelo ‘o “iwi” ma kona ‘ano he kahua ‘ike a kahua 
no‘ono‘o paha, e like me ka‘u i ‘ike ai i loko o ke käkau ‘ana a Kaho‘okaumaha 
(14 ‘Apelila 1858) no ka “homile,” ‘o ia ka “iwi” o ka ha‘ia‘o. E nänä hou aku i kä 
Perreira (2013, ‘a. 62, 109).

20 	 I ‘ike ho‘äkäka hou aku no ka hualekikona, e nänä i kä Perreira (2013, ‘a. 
57–60).

21 	Perreira (2013, ‘a. 57–60).

22 	He ‘ehä ‘ano ‘aha e ka‘i ai i loko o ka Pule Puka Kula o Ke Kula ‘O 
Näwahïokalani‘öpu‘u. I ka Po‘akahi, he “Ka‘i Mo‘okü‘auhau” e ho‘omana‘o ‘ia ai 
ke kumu ‘ana me ka ulu ‘ana o ka papa hana ho‘öla ‘ölelo Hawai‘i mai ka hale 

Pünana Leo o Kino‘ole Alanui a i kahi o ke Kula Kaiapuni o Keaukaha a i ka hë o 
Iosepa Näwahï i ka pä ilina o Homelani. I ka Po‘alua, mälama ‘ia ka “‘Aha Haipule 
Haili” e ho‘opömaika‘i ‘ia ai nä haumäna i loko o ka hale pule o Iosepa Näwahï, o ka 
luakini ‘o Haili nö ho‘i. I ka Po‘akolu, ka‘i ‘ia a‘e ka “‘Aha Mokuola” e ho‘omana‘o 
‘ia ai ka pilina lähui mai ka pö mai ma ka hö‘au ‘ana i ka pöhaku ‘o Mokuola, i loa 
ho‘i ke aho a ola. A i ka Po‘aono, he “‘Aha Ho‘omoloa” ke mälama ‘ia e hïpu‘u ‘ia 
ai a pa‘a pono ka ‘ike me ka na‘auao o nä haumäna.

23 	 I ‘ike hou aku no ka nu‘ukia o Ke Kula ‘O Näwahïokalani‘öpu‘u, e nänä iä: https://
www.nawahi.org/apps/pages/index.jsp?uREC_ID=638862&type=d&pREC_
ID=1102644

24 	 I ke au kahiko, he ‘oihana ili ke käkä‘ölelo, ‘o ia ho‘i, lilo këia ‘oihana he welo 
i loko o ka ‘ohana e käkä‘ölelo ai a ho‘oili, a käkä‘ölelo ai a ho‘oili. He ala ia i hiki 
ai i kekahi hanauna ke ho‘oili pono i ka ‘ike ma luna o kekahi hanauna iho. He ala 
pü ia e paka ai i ka ‘ike ho‘oili a ma‘ema‘e maika‘i ka ho‘omana‘o ‘ana. (E nänä i 
kä Perreira [2011, ‘a. 158–160] i ‘ike hou aku no ke ‘ano welo ‘ohana käkä‘ölelo.) I 
loko nö na‘e o këia au e holo nei, ‘o ko käkou ‘imi ‘ana i ka ‘ike me ka hele ‘ana i 
ka na‘auao, ‘o ia ko käkou kuleana i ka ‘ike. Ua ‘ano pau ia welo ho‘oili hanauna. 
A no laila ke ko‘iko‘i o ka ho‘onui ‘ike kümau i ulu a‘e ka ‘ike, a ulu a‘e ka ‘ike. A 
ha‘i‘ölelo ho‘i i mua o ka po‘e, ma laila nö paha e paka ‘ia ai nä mana‘o i loko o ka 
ha‘i‘ölelo e kahi po‘e ‘ike nui, a hiki ho‘i ke ho‘oikaika hou a‘e no kekahi ha‘i‘ölelo 
‘ana aku.

25 	He kaila ‘ölelo ka “‘ölelo ha‘ako‘iko‘i” o ke ‘ano mele a mïkololohua ho‘i e 
ho‘okä‘au aku ana. He ‘ano ‘ölelo nö paha e lohe ‘ia ma nä pö‘aiapili ko‘iko‘i ma 
nä ha‘i‘ölelo nui (he rhetorically complex). ‘O kona hoa ‘ëko‘a, ‘o ka “‘ölelo kauhale,” 
he kaila ia o ka ‘ölelo me ka lawena e ‘ike ma‘amau ‘ia ma ka launa wale ‘ana nö o 
ka ‘ohana me nä hoa käma‘äina (he relaxed register).

26 	No ia ‘ano mana‘o like, ‘o ka launa like o ka ‘ike me ka ‘ölelo o ke mele ma 
ka mea e pili pü ai ke anaina ho‘olohe i ka ho‘omaopopo like, e nänä i kä Charlot 
(2007–2008) no nä mele haku a Helen Desha Beamer.

27 	Na‘u nö ho‘i i hö‘ano hou a i ho‘oponopono i këia ‘atikala nüpepa nei. No ke 
kope kumu, e nänä i kä J. Ikemaka (8 ‘Aukake 1885, ‘a. 3).

28 	Na‘u nö ho‘i i hö‘ano hou a i ho‘oponopono i këia ‘atikala nüpepa nei. No ke 
kope kumu, e nänä i kä B. W. Kawainui (25 Kekemapa 1875, ‘a. 1).

Papa Hua‘ölelo

Akapili  Affix

Iwi  Central driving thought

‘Onunu‘u  Register of language

Häme‘e  Character in a story (e nänä iä Mämaka Kaiao: A Modern Hawaiian 

Vocabulary [MK], na Kömike Hua‘ölelo [2003])

Häpana  Sample, sampling (MK)

Ha‘ako‘iko‘i  Rhetorically complex (vocabulary, grammar, élan, often highly 
poetic and metaphoric in content)

Ha‘akuhi  To cite

Honua  Milieu; a place or situation particularly suitable to a particular language, 
form of language, or cultural practice

Hopena  Etiology or etiological explanation, i.e., an event or story that explains 
some abiding result

Ho‘okanaka  Anthropomorphic or animistic attribution of sentience to  
nonhuman entities

Ho‘okolohua  Experiment(al) (MK)

Ho‘okuana‘ike  To establish a perspective or point of view; “ki‘ina ho‘okuana‘ike 
mauli Hawai‘i” = a means to establish a Hawaiian perspective or worldview

Ho‘omakili  Foreshadowing

Hualekikona  Lexical item

Hupua  Contraction

Kälailaina  Analysis (e nänä iä “kälailai” ma MK)

Kälaimana‘o  Philosophy (MK)

Kia‘i  To pay very close attention to

Kïkahö  Authorial interjection, i.e., the author interrupts the story through the 
insertion of his or her own voice

Kilona  A study; an examination (kilo+na)

Ki‘ina  Approach, methodology (e nänä iä “ki‘ina hana” ma MK); “ki‘ina 
makakolu” = three-pronged approach

Kuana‘ike  Perspective, point of view (MK)

Kuhia  Reference, note, as in a book or research paper (MK)

Kuhina  Kuhi+na (‘ana) = kuhina; “la‘ana kuhina hualekikona” = examples 
of lexical items pointed out in a piece of literature; “la‘ana kuhina meiwi” = 
examples of literary devices pointed out in a piece of literature

Ku‘i  Transitional phrase linking one section of the story to next; usually found 
in putting the discussion of one character/event to rest in order to look at another

Ku‘ina ho‘i  Reverse linkage; a verbal link which connects a passage or a line with 
a previous passage or a line

Ku‘una  Traditional

Lalo-  Sub-; “lalopähana” = secondary project

Lawena  Behavior; “lawena ho‘oili mo‘olelo” = customary way in which stories 
were passed on; “lawena ‘ölelo Hawai‘i” = characteristic(s) of Hawaiian language

La‘ana  Example (MK)

Mauli Hawai‘i  Hawaiianness; essence of Hawaiianness

Mäkau  Skill (MK)

Makahiki päanahulu  Decade

Makakolu  Three-pronged, tripartite; “ki‘ina makakolu” = three-pronged approach

Meiwi  Traditional elements of Hawaiian poetry, storytelling, oratory, and  
narration (MK)

Meiwi mo‘okalaleo  Ethno-literary device

Mikolololehua  Fluid and flowery high register of language (e nänä hou iä MK)

Mo‘okalaleo  Literature or literary (MK)

Nä‘ili  Skim-read, scan through, review (nänä+‘ili)

Nöhie  Simple, basic, uncomplicated (MK)

Noi‘ina  Research (noi‘i+na)

Piliolana  Biography (MK)

Pö‘aiapili  Context (MK)

Püka‘ina  Series (MK); “püka‘ina mo‘omeheu Hawaiian” = [published] series of 
Hawaiian cultural material; “mähele püka‘ina” = installment of a series

Wae‘anona  Category, classification (e nänä iä “wae‘ano” ma MK)

‘Ëko‘a  Opposite (MK)

‘Önaehana  System (MK)




